
	РУСЛАН ЛЮДМИЛА ХОЁР

	“Улсын Хэвлэлийн Газар” Улаанбаатар хотноо 1979 онд эрхлэн хэвлүүлсэн “А. С. Пушкин : II БОТЬ : ЯРУУ НАЙРАГ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1979 оны хэвлэл “А. С. Пушкин : II БОТЬ : ЯРУУ НАЙРАГ” номын ОРШИЛ

	Оросын их зохиолч Александр Сергеевич Пушкин 1799 онд төрөөд 1837 онд гашуудалтайгаар нас барсан юм. Пушкин бол Оросын ард түмнийг боолчлон дарлагч феодализм, капитализмын харгис ёсыг буруушаан эсэргүүцэж, ард олонд эрх чөлөө жаргалант ертөнцийг хүсэн мөрөөдөж байсан их шүлэгч мөн. Пушкин зохиолдоо, (Оросын ард түмний амьдралыг үзүүлэхээр барахгүй бусад олон үндэстний амьдралыг үзүүлж байсан юм. Олон үндэстний байдлыг нээн үзүүлэхдээ, нийт хүн төрөлхтний шинжийг юуны өмнө олж хардаг байсан. Хаант Оросын дотор багтсан олон үндэстний байдлыг бичихдээ тэдний сайн сайхан талыг олж хардаг байлаа. Кавказын хүмүүсийн зориг зүрхтэй ба зочдыг хүндлэх заншлыг магтан үзүүлж байлаа. Цыган хүмүүсийн эрх чөлөөг хүндэтгэх сэтгэлийг онцлон тэмдэглэж байсан) Оросын доторх олон бага үндэс угсаатны соёлын талаар хоцрогдсон явдлыг тэдний төрөлхийн зүй тогтол гэж бодоогүй, соёлыг хүртэж дэвшин мандахад итгэж, одоогийн зэрлэг дүйнгэ үе ч түүний зохиолын өвийг залгамжлах болно гэж мэргэнээр зөгнөн бичиж байлаа.

	Пушкиний зохиолыг зөвлөлт оронд орос хэлээр үй түм хэвлэснээс гадна Зөвлөлт орны доторх олон үндэстний хэлээр маш олон хувиар хэвлэгдэж нийт ард түмний хүртээл бахдал болж байна.

	Пушкиний зохиолын ачаар Оросын уран зохиол дэлхий дахины тэргүүний уран зохиолын нэг болж алдаршсан юм. Энэ талаар авч үзвэл Пушкиний зохиол нь хүн төрөлхтний соёл уран зохиолын хөгжилд маш их ич тусаа хүргэсэн юм.

	Пушкин, Оросын утга зохиолын хэлийг боловсруулан бойжуулж өгсөн юм. Хуучирсан үг өгүүлбэр, гадаад хэлний дуураймал хэллэг зэргийг цөөтгөж ард түмний ярианы үг хэллэгийг арвижуулж бичгийн хэлийг ардын ярианы хэлэнд ойртуулж, ард нийтэд ойлгомжтой яруу сайхан хэлээр зохиолоо бичдэг байсан. 

	Монголын ард түмэн олон зуун жилийн хоцрогдлоо арилгаж соёл боловсролоо түргэн хөгжүүлж, Оросын ард түмний тэргүүний соёл, Зөвлөлтийн ард түмний бадрангуй соёлын өв уламжлалтай аль болохоор өргөн танилцахыг чармайж байгаа их үйлст Пушкиний зохиолыг орчуулсан нь чухал тус нэмэр болно.

	А. С. Пушкиний төрсний 180 жилийн ой нь 1979 онд болно. Энэ ойд зориулан Монгол улсын хэвлэлийн газраас Пушкиний үргэлжилсэн зохиолын нэг дэвтэр, яруу найргийн нэг дэвтрийг хэвлэн гаргаж байна. Яруу найргийн дэвтэрт нь «Евгений Онегин» хэмээх роман, «Руслан Дюдмила» хэмээх үлгэр, «Кавказад олзлогдсон хүн» хэмээх найраглал, «Бахчисарайн оргилолт булаг», «Цыган», «Нулин гүн», «Полтав», «Хүрэл хөшөө» зэрэг найраглал, бүгд найман зохиолыг оруулж байна. Эдгээр зохиол нь манай шилдэг шүлэгч орчуулагч Ч. Чимид, Д. Маам, Ш. Гаадамба, Ц. Дамдинсүрэн, X. Пэрлээ нарын орчуулгаар хэвлэгдэж байна.

	Энд хэвлэгдэж байгаа найман зохиолын тухай ерөнхий тойм ойлгоцыг уншигчдад олгохын тул зохиол тус бүрийн тухай өчүүхэн тайлбар танилцуулгыг бичсүгэй.

	 

	Евгений Онегин. 

	Евгений Онегин бол А. С. Пушкиний хамгийн чухал зохиолын нэг болно. XIX зууны эхний хагаст Орос орны нийгмийн байдал ямар байсан нь «Евгений Онегин» гэдэг романыг уншихад толинд харсан мэт тов тодорхой харагдаж байна. Орос оронд болж байсан соёл, эдийн засгийн хөгжил хувирлыг Пушкин мэргэн ухаанаар онон мэдэж, хурц нүдээр нэвт харж байсан юм. Онегин, Татьяна нарын гарсан ноёдын байдал, дарлагдсан тариачдын нийгмийн чухам үнэн байдлыг нарийн нягт шинжлэх ухааны, ёсоор бичиж гаргасан байна. Ийм учраас К. Маркс, эдийн засгийн тухай нэг зохиолдоо «Евгений Онегиноос» иш татсан юм. Ф. Энгельс, Оросын Даниельсонд бичсэн захидалдаа Адам Смитийн зохиолын дутагдлыг дурдаад, танай Пушкин үүнийг илүү мэдэж байсан гэж бичсэн байна.

	Оросын их шүүмжлэгч Белинский «Евгений Онегиныг» Оросын амьдралыг үзүүлсэн нэвтэрхий толь гэж нэрлэсэн нь чухам онож хэлсэн үг болно. Оросын уран зохиолд энэ романы үзүүлсэн нөлөө гойд их юм. Энэ романд бичсэн дүр байдал нь одоо хүртэл олон уншигчдын сэтгэлийг хөдөлгөн долгилуулсаар байна. Орос орны байгалийн үзэсгэлэн, янз бүрийн орос хүмүүсийн дүр, зохиолчийн уран цэцэн үг, хэллэг, энэ бүхэн нь уншигчдын сэтгэлийг хөдөлгөн зүрхэнд шингэж байдаг юм.

	Тус романд гарч байгаа хүмүүсийн азгүй явдлууд бол одоо үеийн чөлөөт хүмүүст улам ч гүнзгийгээр ойлгогдож байна. Романы гол баатрууд бол алган дээр ирсэн жаргалыг атгаж чадалгүй алдсан байна. Яагаад ийм болов? гэвэл тэр цагийн ахуй байдал, хүмүүсийн амьдрал, санаа сэтгэлийг гутаасан ноёдын эрх феодализмын ёс гай болжээ.

	Халуун сэтгэлтэй, цэцэн ухаантай Онегин, үнэн хайр дурлалаа илэрхийлсэн Татьяныг хүйтэн сургаалын үгээр яагаад няцаасан юм бэ? Татьянын ариун сэтгэл, амраг хайр, хүний эрхэм чанарыг Онегин яагаад ойлгож мэдсэнгүй вэ? гэвэл хүний үнэн сэтгэлд итгэхгүй, эмэгтэй хүнийг тоомсорлохгүй, ихэмсэг зангаар харилцаж амраг сэтгэлээр тоглож, алиа зангаар мэхэлж явдаг дээд язгууртны дунд Онегины хүмүүжсэнээс шалтгаалсан байна. Үй түмэн хүнийг эрх чөлөөгүйгээр дарлаж заншсан, хүнийг эрхэмлэн үзэхээ больсон ноён харьяатын нийгмийн муу нөлөө Онегинд аргагүй туссан байна.

	Татьянын дүрийг Пушкин дотно элэгсгээр бичиж гаргасан байна. Татьяна бол зүй журмыг нарийн баримталдаг, янаг халуун сэтгэлтэй, амраг хүндээ бие сэтгэлээ харамгүй өгөх зоригтой ийм жинхэнэ орос эмэгтэйн шинжийг бүрэн хадгалсан хүн юм. Сэтгэл булаам ийм сайн сайхан эмэгтэйн дүрийг Пушкин Оросын уран зохиолд анх гаргаж үзүүлсэн байна. Сайхан сэтгэлтэй төгс ариун журамтай энэ эмэгтэй, жинхэнэ жаргалыг олох ёстой доо гэж бодогдмоор байна. Гэтэл Онегины хүйтэн төмөр шиг сургаалыг сонссоноос хойш, Татьяна өөрийн заяаг өөрөө жолоодохгүй зөнд нь тавиад, итгэл найдвараа алдаж, амраг сэтгэлгүй байтал аргагүй нийтийн журмыг дагаж хадамд очсон байна. Худал хуурмаг, дарлал зовлонгоор дүүрсэн шударгагүй нийгмийн дотор, шударга явдал үнэн сэтгэл харилцан нийлж чадахгүй гэж Пушкин энэ романдаа үзүүлсэн билээ. Онегин ганц сайн найзаа алаад, хэргэмтнийг дагаж, тэдний санал хүслийг бишрэхгүй боловч хэргэмтний урсгалд туугдаж явах болов.

	Пушкин 1825 онд болсон декабрийн хувьсгал хүмүүсийн санаа сэтгэлийн үүднээс Орос орны байдлыг гаргаснаар барахгүй, үжирч хуучирсан харгис бурангуй хэвшлийг олон түмний өмнө нээж үзүүлсэн юм. Ганц амиа боддог Евгений Онегиныг харгис этгээдээс хамгаалахын хамт, түүнийг Татьянын үгээр буруушаан зэмлэдэг байна. Энэ зэмлэл бол Пушкины өөрийн үзэл санаатай тохирсон гэж хэлж болно. Онегин хэдийгээр ерийн ноёдоос давуу ухаантай сэргэлэн хүн боловч, түүхийн талаар нийгэмд хэрэггүй «илүүдсэн хүн» юм. Яагаад ийм илүүдсэн хүн бий болов? гэдгийг Пушкин түүхийн үүднээс тайлбарласан байна. Онегин дээд язгууртнаас хөндийрсөн бөгөөд олон түмэн ардаас бүр тасарсан хүн юм. Ийм учраас Онегин нийгмийн дотор бүтээх үүрэггүй, тодорхой зорилгогүй болж, гунигтаа автагдаж илүүдсэн хүн болсон байна. Иймэрхүү хүн тэр үед олон байсны нийтлэг дүр нь Онегин болжээ.

	Ард олон ба үндэсний амьдралаас тасарсан учир Ленский бас хоосон дэмий мөрөөдлийн хүн болжээ. Орос орны амьдралаас тасарсан Онегин ба гадаадад сурсан эрдэм ном, мөрөөдлөөр амьдарч яваа Ленский нарын өөдөөс Орос орны амьдралтай нягт холбоотой, жинхэнэ Оросын сайн эмэгтэй Татьяныг сөргүүлэн үзүүлсэн байна. Татьяна сэтгэл амьдралаараа жинхэнэ орос хүн бөгөөд Оросын энгийн ардын үлгэр домогт дуртай, даруу зантай, цэвэр ичимтгий эмэгтэй юм. Хөдөө хязгаарын энэ бүсгүй дээд тушаалын хүний эхнэр болоод, баялаг хөрөнгө, эрхэмсэг хүндлэл аль бүх зүйлийг олж авсан боловч хувирч гутсангүй, баялаг тансаг амьдралаа Татьяна хайхрамжгүйгээр үзэж байна. Мөн романы эцсийн бүлгийн дотор Онегинд Татьянын хэлсэн хэдэн үгийг санавал энэ байдлыг тодорхой мэдэж болно. Жаргалтай баясгалантай шиг боловч дэмий хоосон энэ амьдрал нь Татьянад хуучирсан гоёмсог баг бүрхүүл мэт санагдаж байжээ. Олныг мөлжиж, дарлан доромжилж, үүний хүчээр тансаг жаргалтай амьдрах явдлыг Пушкин бүрхүүл баг гэж нэрлэсэн юм. Үүнээс уламжилж Лермонтов нэг зохиолоо «Багт наадам» гэж нэрлэсэн ба Лев Толстой «Сэхээрэлт» гэдэг зохиолдоо ноёд тайж нарын өөдгүй байдлын бүрхүүл багийг хуу татаж илчилсэн билээ.

	Пушкиний гайхамшигт зохиол «Евгений Онегиныг» Ч. Чимид 1956 онд орчуулж тусгай ном болгож хэвлээд Монгол уншигчдын сайшаалыг хүлээсэн билээ. Ч. Чимид тэр орчуулгаа 1978 онд дахин нягтлан засаад энд хэвлэж байна. «Евгений Онегиныг» монгол хэлэнд орчуулан гаргаж байгаа явдал бол Ч. Чимидийн уран бүтээлийн их амжилт болохоор барахгүй, монгол уран зохиолын их амжилт болно.

	 

	Руслан Людмила. 

	1817 онд Пушкин том найраглал «Руслан Людмилыг» бичиж эхлээд гурван жил болж дууссан байна. Тэр үед ноёд тайж нарын залуучуудын дотор хувьсгалт санаа өрнөж 1825 оны декабрийн хувьсгалын өмнөх бэлтгэл үе болж нууц бүлгэм дугуйлан байгуулагдаж байжээ. Пушкин тэр нууц бүлгэмийн гишүүн байгаагүй боловч тэр хөдөлгөөний том зүтгэлтний нэг байлаа. Пушкин өмнө зүг цөлөгдөхийн өмнө хувьсгалч шүлгийг ганцаар бичдэг байсан бөгөөд тэр шүлгүүд нь дороо бүх нутагт бичмэлээр тархдаг байлаа.

	Пушкин ил хэвлэмэл уран зохиолын дотор харгис үзэл санаатай тэмцэл хийдэг байв. 1817 онд Жуковский фантастик найраглал «Вадим» гэдэг зохиолыг хэвлэж гаргав. Хуучныг баримтлах үзэлтэй зохиолч Жуковский энэ зохиолоороо залуучуудыг улс төрийн тэмцлээс холдуулж шашин шүтлэгийн мөрөөдөлд хандуулахыг оролдож байжээ. Энэ зохиолын дотор Вадим гэдэг сайхан идэр хүү гавьяа зүтгэлийг эрмэлзэх боловч хажуугаар нь өөр ертөнцийн нууц дуудлага зүрхэнд нь хоногшин орших мэт болдог байв. Тэр залуу яв явсаар ертөнцийн бодитой жаргалаас зайлж нууц дуудлагын заалтаар явж 12 унтаахай дагинын нэгийг сэрүүлж эчнээ жаргалыг олсон гэж бичсэн юм. Найраглалын үйл явдал нь заримдаа Киевт, заримдаа Новогородод болдог байна. Вадим, нэг аварга мангасыг дарж Киевийн гүнжийн амийг авардаг байна. Энэ хийсвэр утгатай найраглал маш сайхан хэлээр бичигдсэн тул залуу оросын утга зохиолд муу нөлөөг үзүүлж магадгүй гэж Пушкин зүй ёсоор сэрэмжилж байжээ.

	Жуковскийн «Вадимд» хариу болгож Пушкин «Руслан Людмила» гэдэг мөн үлгэрийн зохиолыг бичсэн юм. Пушкиний энэ зохиолын үзэл санаа нь Жуковскийн зохиолоос эрс ялгаатай юм. Жуковскийн зохиолд нууц далдын дуудлага хүч, бодьгүй дүрс голчлон гардаг бол Пушкиний зохиолд энэ ертөнцийн бодитой амьдрал, ил үзэгдэл бичигдсэн байна. Тэгэхдээ хошин явдал, хурьцал шунал хүртэл бичигдсэн юм.

	Уг найраглалын мэтгэсэн чиглэл нь IV дууллын эхэнд Жуковскийн найраглалаас ёжлон иш татаж ариун дагиныг зочид буудлын дууч эм шиг болгож үзүүлсэн байдлаас тодорхой болно. Пушкиний цэцэн цэлмэг, цэнгэлтэй гялалзсан найраглал нь Жуковскийн зохиолын нууц далдын мананг арилгаж чадсан билээ.

	 Жуковский өөрөө энэ уран зохиолын мэргэнд Пушкинд ялагдсанаа хүлээж Пушкинд өөрийн зургийг бэлэглэхдээ ялагдсан багшаас ялсан шавьдаа дурсгал гэж бичсэн юм. Энэ найраглалыг бичээд Пушкин Оросын шүлэгчдийн тэргүүн эгнээнд орсон билээ.

	 

	Кавказад олзлогдсон хүн. 

	«Кавказад олзлогдсон хүн» бол Пушкиний романтик магтуу хэлбэрийн дөрвөн зохиолын анхных нь юм. Энэ зохиолыг Пушкин цөлөлтөд байхдаа 1820—1821 оны үед бичжээ. Мөн найраглал нь «Ах дүү дээрэмчид», «Бахчисарайн оргилолт булаг», «Цыган» зэрэг магтуу зохиолын хамтаар Оросын утга зохиолд дэвшилт хувьсгалт романтизм хэмээх шинэ урсгалын зохиол болж орсон юм. Тус урсгал бол хамгийн идэвхт хэсэг нь декабристууд болж байсан тэргүүний үзэлтэй язгууртан залуучуудын үзэл санааг илэрхийлж байлаа. Амьдрал бол гяндан шиг, хүн бол хоригдол шиг болж байсан бүх орчин, бүх нийгмийн хэв заншилд тэд дургүйцэж эрх чөлөөний төлөө цогтой тэмцэж, эрх чөлөө гэдгээ тахилын шүтээн шиг үзэж байлаа. XIX зууны үеийн хувьсгалт романтикчуудын ертөнцийг үзэх үзлийн нэг тал нь ийм байсан юм.

	Нөгөөтээгүүр тэд нар нийгмийн талаар ганцаардмал ард түмэнтэй холбоогүй учир тэдний зовлонг төсөөлөх боловч ойлгож мэдэхгүй байлаа. Ийм шиг ганцаардмал, олон нийтээс хөндий, онцгой, тэхүүн хүмүүс бол Пушкиний романтик, зохиолын гол баатар болж байв.

	Иргэншсэн хэмээх нийгэмд хүнийг нэрвэж байсан аливаа дарлал, улс төр, нийгэм ахуй, шашин шүтлэг, тэрчлэн зан суртахууны талаар ч үзэгдэх болсон дарлал бүрийн эсэргүү хийсэн тэмцэл нь Пушкинийг аргагүй нийгэмд хэв журам болсон шашин шүтлэг, хууль ёс, зан суртахууныг хайхрахгүй зөрчсөн хүмүүсийн дүрийг тааламжтайгаар өргөж үзүүлэхэд хүргэсэн билээ. Романтик зохиолчид «ялт этгээдийг» баатар болгон дүрслэх явдал үлэмж байв. Романтик зохиолчид яруу найргийг жирийн амьдралаас хөндийрүүлж ер бусын хачин байдлыг дуртай дүрслэн бичдэг байлаа.

	Пушкин романтик найраглалдаа Кавказад олзлогдсон хүн, бүгчим хотоос зугтаасан хүн гэдэг нэрээр чухамдаа өөрийн дүрийг гаргаж байсан юм. Эдгээр найраглалын зарим хэсэг нь Пушкиний хувийн амьдралтай их адилхан байдаг ажээ.

	«Кавказад олзлогдсон хүн» хэмээх зохиолд Пушкин хэдэн зорилгыг шийдвэрлэхийг оролдсон юм. Тэр нь аль вэ? гэвэл нэгдүгээрт, өөртөө ойрхон ижилэвтэр бөгөөд эрэн үеийн шинж болсон шинэ романтик баатрын яруу дүрийг бүтээхийг оролджээ. Хоёрдугаар зорилго бол жирийн бүүдгэр бодитой байдалд Кавказын сүрлэг зэрлэг байгаль, черкес хүмүүсийн ер бусын амьдралыг сөргүүлэн тавих гэж оролдсон байна. Ингээд ирэхэд зохиогчийн өмнө гуравдугаар зорилго тулгарч гарсан байна. Тэр нь бол энэ шинэ агуулгад тэнцэх магтуу өргөмжтэй, жаахан мананцар битүүлэг байдалтай яруу хэл найруулгыг боловсруулах явдал шаардагдав.

	Энэ жижиг найраглал дээр Пушкин удтал ажилласан байна. Тавиад мөр бичээд түүнийгээ хаяж шинээр эхэлж бичсэн гэнэ.

	Бичиж дуусгасны дараа бас гурван удаа найруулж хуулсан гэдэг. Хуулж бичих бүрдээ зарим үгийг баллаж зарим үгийг нэмж зохиомжийг хүртэл өөрчилж байжээ. Олзлогдсон хүний дүрийг боловсруулж их ажиллажээ. Тэр олзлогдсон хүний сэтгэл хөгширч, амьдралд хайхрамжгүй хандах болсныг үзүүлэхээс гадна, эрх чөлөөнд их дуртай, боолчлолыг жигшдэг байдлыг тодорхой гаргах гэж их чармайжээ. Ийм зөрчилтэй зорилгыг тавьсан учраас олзлогдсон хүний дүр зөрчилтэй болжээ. Үүнд Пушкиний сэтгэл ханамжгүй байв. Пушкин нэг захидалдаа «Олзлогдсон хүний дүр сайн болж чадаагүй юм. Энэ бол би романтик дэврүүн баатрын дүрийг гаргаж чадахгүй байгааг үзүүлж байна» гэж бичжээ.

	Харин Кавказын байгаль, черкес хүмүүсийн амьдралыг бичих явдал их амжилттай болжээ. Пушкиний ажигч авьяас нь тэр үеийн уншигчдад төдий л танил биш байгалийн байдлыг сайхан дүрслэн бичжээ. Уг зохиолын сэдэвтэй холбоо багатай байгалийн үзэмжийг дэлгэрэнгүй бичсэн нь арай хэтэрхий болсныг Пушкин өөрөө ухамсарлаж байсан боловч тэр үзэмжийн бичлэгийг найраглалын өв тэгш хэсэг гэж үзэж байжээ.

	 

	Бахчисарайн оргилолт булаг. 

	Пушкин энэ зохиолыг 1821 оны хавар эхэлж бичээд 1823 оны намар дуусгажээ. Зохиолын сэдвийг Крымын Татаарын хаан Керим-Гирей польш авхай Мария Потоцкаяг булааж авсан гэдэг домгоос авч бичжээ. Энэ домгийг нэг хүүхэн Пушкинд ярьж өгсөн гэдэг.

	«Бахчисарайн оргилолт булгийг» уншигчид магтаж байсан боловч Пушкин өөрөө тус зохиолыг базаахгүй болсон гэж голдог байжээ. Энэ найраглал бол Пушкиний романтик урсгалын зохиолуудаас хамгийн романтик зохиол болно. Энэ талаар Английн шүлэгч Байроны зохиолуудтай нэлээд төстэй болжээ. Грей хааны дүрийг сайн гаргаж чадаагүй гэдэг боловч зарим хүүхний дүрийг сайхан гаргаж чадсан гэдэг. Заремын дүр бол «Кавказад олзлогдсон хүний» черкес хүүхний дүрээс өвөрмөц чанартай, илүү сайхан дүр болжээ. Маш яруу сайхан хэлтэй, зөөлөн уянгалсан аялгуутай гайхамшиг эгшгийн зохицолтой байгаа нь энэ найраглалын урлагийн онцлог болно.

	 

	Цыган. 

	«Цыган» хэмээх найраглалыг Пушкин 1824 онд бичжээ. Пушкиний, амьдралыг дэвэргэн магтаж үзүүлэх романтик үзэл их зөрчилд орсон нь энэ зохиолд илэрч байна. Эхлээд Европод, дараа нь Орост хувьсгал ялна гэдэг үзэл нь найдваргүй болмогц романтик баатрын дүр, эрх чөлөөг мандах, яруу найргийн эрхэмсэг үүрэг зорилго, мөнхийн хайр дурлал энэ бүгдэд Пушкин итгэхгүй урамшилгүй болжээ. Ингээд Пушкин баргар, уйтгар гашуудалтай «гашуун нясуун» хэдэн шүлгийг бичив. Жишээ нь «Сацагч», «Шулам», «Ном худалдагч шүлэгч хоёрын яриа» зэрэг болно. Эдгээр шүлэгтээ Пушкин өөрийн итгэж биширч байсан романтик үзэл санаагаа элэглэн шүүмжилсэн байна. Ийм шиг зохиолын нэг нь «Цыган» болно. Үүний агуулга нь романтик баатар ба романтик эрх чөлөөний өв тэгш дүрийг шүүмжлэн илчлэх явдал болно. Тус найраглалын гол баатар Алеко эрх чөлөөг мөрөөдөж соёлт нийгэм, бүгчим хотоос дутаан зайлж байгальд шадар, жирийн чөлөөт байдлаар амьдарч байгаа нүүдэлчин цыган нарт очиж хамт амьдардаг байна. Пушкиний дүрсэлсэн чөлөө цэнгэлт цыганууд нь чухамдаа тэр Бессарабт ноён харьяатын нийгмээр амьдарч байсан цыгануудтай огт адилгүй юм. Гэвч Пушкин бол Алекод туйлын эрх дураар чөлөөтэй амьдарч болох тийм нөхцөлийг бүрэлдүүлэхийн тул нүүдэлчин цыгануудын тухай бичжээ. Алеко өөрөө эрх чөлөөнд дуртай бөгөөд тийм чөлөөтэй цыган нарын дотор амьдарч байсан боловч бусад хүнд, жишээ нь Земфирд тийм эрх дураар чөлөөтэй явахыг зөвшөөрч чадахгүй байна. Пушкин энэ зохиолдоо романтик хөөрүү баатрынхаа үнэн байдлыг илчлэн гаргаж түүний чухамдаа аминч, хүчирхэг, өөдгүй байдлыг олны өмнө харуулсан байна. Мөн «Цыган» зохиолд хязгааргүй өв тэгш эрх чөлөө гэдгээ мөн илчлэн шүүмжилсэн байна. Ямар ч хязгааргүй, хариуцлагагүй бүрэн үйлдлийн чөлөө гэдэг зөвхөн хоцрогдсон нийгмийн дотор өчүүхэн хэрэгцээтэй, залхуу наазгай хүмүүсийн дунд л биелж болох юм гэдгийг Пушкин нотолж харуулсан байна. Янаг амрагийн харилцаанд ямар ч харилцан үүрэг хариуцлагагүй, оюун сэтгэлийн дотно холбоогүй тийм бүрэн эрх чөлөө байж болохгүй гэдгийг Пушкин Земфирийн эхтэйгээ ярьсан үгээр илэрхийлсэн байна. Земфир уйдаж зүрх нь чөлөөг мөрөөднө. Земфир өөртөө хайртай Алеког сольж өөр хүнтэй огт сэтгэл зовохгүй ханилж байна. Земфирийн эх Мариул хөрш айлын нэг цыгантай хоёр хоног танилцсаны дараа нярай охин ба нөхрөө хаяж түүнд очиж байна.

	Энэ мэтийн бүрэн чөлөө нь цыган нарт жаргалыг авчрахгүй байна. Цыган өвгөн Алекотой адил жаргалгүй зовж байна. Тэгэхдээ өвгөн цыган энэ мэтийн байдлыг хэвийн зүйл гэж хүлцэн өнгөрүүлж байна. Пушкин тэр үед романтик хүслэнгийн чөлөөг шүүмжлэн няцаасан боловч түүнийг бодитой байдалд юугаар яаж солихыг мэдэхгүй байсан юм. Ийм бэрхшээл зөрчлийг энэ зохиолд уран яруу үгээр бичиж туурвисан билээ.

	 

	Нүлин гүн. 

	Пушкиний анхны жинхэнэ реалист найраглал нь «Нүлин гүн» гэдэг зохиол юм. Пушкин үүнийг 1825 оны 12-р сард бичжээ. Онцгой цэнгэл хөгжилтэй бичигдсэн энэ найраглал бол Пушкиний тэр үеийн цэнгэлтэй амьдралаас шалтгаалсан бололтой. 1824 онд Пушкин Михайловское тосгонд цөлөгдөөд түүнээс мултрахыг хэдий эрмэлзэвч бүтэхгүй байсан юм. Найз нарын оролдлого, Пушкиний өөрийн гуйлт, түүний эхийн өргөдөл алин ч амжилтгүй орхигдож байлаа. Пушкин Ревель (одоогийн Таллин) хотод эмнүүлнэ гэж очоод тэндээс гадаадад оргоё гэж бодож байжээ. Нөхөд нь үүнийг мэдээд саад учруулав. Пушкин зарцын хувцас өмсөөд оргох гэсэн нь бас бүтсэнгүй. Нэгдүгээр Александр хаан Пушкинийг үзэн яддаг бөгөөд тэр зөрүүд зантай тул Пушкин өөрийн байдлыг мухардмал гэж бодож байлаа. Гэтэл нэгдүгээр Александр хаан гэнэт нас барлаа гэж сонстов. Ингэхлээр Пушкин цөллөгөөс суллагдана гэж бодоод их баяртай байв. Ийм баяр цэнгэлтэй байх үедээ Пушкин тус найраглалыг хоёрхон өглөө бичиж орхисон гэдэг.

	 1825 онд Пушкин романтик хүслэнгээс мултарч үзэл санаагаа хоосон бишрэл дээр үндэслэн тогтоож болохгүй, амьдралыг судалсны үндсэн дээр эрүүл саруул ухаанаараа бодож тогтоох хэрэгтэй реалист шаардлагыг сайн ойлгосон байлаа. Шүлэгч хүн, зөөхөн хувийн мэдрэхүйг дамжуулах буюу амьдрал, байгаль хүмүүсийг дүрслэхдээ дэвэргэсэн хачин зүйлийг бичихгүй, өөрийн билэг авьяасыг амьдралын доторх хэв шинжит байдлыг гаргаж чухам аж амьдрал ямар байна, түүнийг тэр хэвээр нь үнэн зөвөөр дүрслэн гаргахад зориулбал олон нийтэд их ачтай болно гэдгийг Пушкин сайн мэддэг болов. Шүлэгчийн уран авьяас нь жирийн амьдралыг сэтгэл догдлуулах сайхан дүрслэл болгон үзүүлж чадна. «Нүлин гүн» хэмээх зохиолд элст энгэр, эвдэрхий хашаа цөөрмийн хөвөөгөөр бургас ургаж дотуур нь галуу хөвнө гэх мэтийн жирийн зураглал элбэг тохиолдоно. Хашааны дотор ямаа, нохой хоёр сөргөлдөж, шувуу тахианы байдлыг бичсэн нь цөм ерийн зураглал болно.

	 

	Полтав.  

	«Полтав» хэмээх найраглалыг Пушкин 1828 онд зохиожээ. Энэ найраглал нь тэр үеийн найраглалуудаас өөр, ээдрээтэй явдалтай учраас уншигчид шүүмжлэгчид төдий л хайхарч үзсэнгүй. Үүнд Пушкин харамсаж («Энэ бол миний хамгийн боловсорсон найраглалуудын нэг юм сан» гэж бичиж байжээ)

	(Ээдрээтэй зүйл нь юунд байна? гэвэл нэг зохиолын дотор хоорондоо холбоотой боловч гурван өөр сэдвийг оруулан боловсруулсан явдал болно.)

	Нэгдүгээр сэдэв нь Европын олон улсын дотор Орос улсын эзлэх байр суурь, хувь заяа, Оросын ард түмэн, хүчит дайсантай тэмцэж тус улсын тусгаар тогтнолыг хамгаалж чадах чадвартайг үзүүлэх явдал болно. Ялагдашгүй гэж алдаршсан XII Карлтай, I Петр хаан байлдсан явдлыг 1812—1815 онуудад Орост Францын Наполеоны халдаж ирээд ялагдсан явдалтай Пушкин холбож үзжээ. Орос улс, хүчит дайснуудыг удаа дараа ялж өөрийн чадал ба батыг нотлон үзүүлсэн гэж Пушкин ойлгож байжээ. Пушкиний бичсэн нь:

	 

	Лантуугаар шилийг цохиход хагардаг

	Лантуугаар болдыг цохиход хатуурдаг

	Аюулт тэмцэлд хүчээр сургасан 

	Айхавтар багш нь шведүүд байлаа 

	Тэр шведүүдтэй тулалдаж байж 

	Тэмцлийн замд Орос бэхжив гэжээ.

	 

	Энэ сэдвийн гол үзэгдэл нь Полтавын тулалдаан, түүний гол баатар нь I Петр хаан болно.

	 Нөгөө нэг сэдэв нь Орос улсын дотор олон үндэстэн багтсан бөгөөд тэр олон үндэстэн нэг улсын дотор багтаж байгаа тул тэдний хоорондын холбоо найрамдлыг бэхжүүлэх явдал болно. Пушкин энэ сэдвийг украйнаар жишээ болгож үзүүлсэн. Тэгэхдээ Шведийн тусламжаар Оросоос Украиныг салгах гэж оролдсон Мазепыг гол баатар болгожээ. Пушкиний найраглалд байгаа Мазеп бол үнэн түүхтэй яг тохирсон бөгөөд орон нутгаа чөлөөлөх гэж байгаа эх оронч хүн биш, харин эх орны эрх чөлөөг хайхардаггүй эрх тушаалд шунасан хүн байна. Шүлэгч В. Рылеев тэр үед «Войнаровский» гэдэг найраглалыг бичсэн бөгөөд тэр зохиолд Мазепыг эх оронч хүн мэтээр үзүүлсэн нь үнэн байдлыг гажуудуулсан байлаа. Түүхийн зүй ёсны явцыг эсэргүүцсэн учраас Мазеп түүхэнд юу ч үлдээсэнгүй мартагджээ. Харин Петр хаан мартагдашгүй дурсгалыг түүхэнд үлдээжээ.

	Пушкин, улсын тухай уран яруугаар бичээд, улс гүрний хүч чадлыг магтаад тусгай хүний хувь заяаг хайхрахгүй орхих шүлэгч биш билээ. «Полтав» найраглалын гуравдугаар сэдэв бол төрийн тэмцлээс хол хөндий байсан боловч түүхийн хүрдэнд дайрагдаж сүйдсэн тусгай хүний хувь заяа болно. Мария бол хүчтэй зоригтой эмэгтэй юм. Мария тэнгэрт мөргүүлсэн эцэгтэйгээ гэрлэж болдоггүй гэсэн шашны мухар сүсгийг зөрчиж даваад, эцэг эхийн хараал, олны буруушаалыг хайхрахгүй хайрт хүндээ зугтаж очсон байна. Гэвч огт санамсаргүй, түүхт их явдал болж Марияг сүйдэхэд хүргэсэн байна. Найраглалын эцэст галзуурсан Марияг Мазептэй уулзуулаад уг найраглалаа эмгэнэлтэй зохиолын шинжтэй болгожээ. Мазепын бүх улс төртэй холбогдсон зорилго баларснаар барахгүй, хувийн аз жаргал мөн баларч хайрт ханиа галзуурч үхэхэд хүргүүлсэн жигшүүрт байдлыг Пушкин тодорхой үзүүлсэн байна.

	 

	Хүрэл хөшөө. 

	1833 онд зохиогдсон «Хүрэл хөшөө» бол Пушкиний гүн агуулгатай, уран бүтэцтэй гайхамшигт зохиолын нэг болно. Энэ зохиолдоо шүлэгч нийгмийн амьдралын зөрчлийг их хүчтэй, эрс зоригтой илчлэн гаргасан юм. Тэгэхдээ бодитой амьдралын эвлэршгүй мөргөлдөөнийг өчүүхэн ч далдалж бүрхүүлэхийг оролдсонгүй. «Хүрэл хөшөөнд» хоёр эсэргүү тэсэргүү хүчийг дүрсэлж гаргасан билээ. Аль вэ? гэвэл анхны хүч нь нэгдүгээр Петр хаанаар дүрслэгдсэн улс гүрэн юм. Цаашдаа түүнийг хүрэл хөшөөгөөр төлөөлүүлнэ. Нөгөө хүч нь жирийн хүн, түүний хувийн сонирхол, жаргал зовлон болно. Найраглалын дотор Петрийн их зорилт, түүний бүтээсэн хот умар зүгийн жиг болж гайхагдаж байгааг уран үгээр алдаршуулан магтаж бичсэн байна. Энэ хотыг байгуулсан нь олон талаас Орост чухал хэрэгтэй байлаа. Цэрэг дайны бодлогын үүднээс (Шведийн түрэлтийг хориглох), эдийн засгийн үүднээс (Далбаа бүрийн онгоцыг уриад), соёлын харилцааны талаар ч (Европ тивд цонхыг нээх) чухал үүрэгтэй байжээ.

	Петр хааны гүрэн төрийн энэ үйлс нь ямар ч гэмгүй, өчүүхэн жирийн хүн Евгенийн сөнөх шалтгаан болжээ. Евгений цогтой золбоотой хүн биш боловч ажил хийх хүсэлтэй бөгөөд хийж чаддаг хүн байлаа. Үеийн үед бас нэлээд зориг гаргаж байна. Амиа бодохгүй, амраг хүүхнээ аврахыг чармайж байна. Евгений ядуу боловч нэр хүндээ их эрхэмлэдэг байна. Тэр, хайрт охинтой гэрлээд даруу жирийн байдлаар амьдрахыг хүсэж байна. Найраглалын дотор Петрт захирагдсан байгалийн хүч түүнийг эсэргүүцсэн мэт бургилах далимд Евгений галзуурч Параша үхдэг байна. Петр хаан гүрэн төрийн их зорилтыг гүйцэтгэхдээ усны үерт автагдаж болох өчүүхэн ядуу зүдүү хүмүүсийн тухай халамжилж бодсонгүй.

	Евгений эмгэнэлт хувь заяанд Пушкин маш элэгсгээр хандаж, суу билгээ шавхаж гайхамшиг уран цог бадарсан мөрүүдийг бичсэн билээ. Ийм мөрүүдийн тоонд галзуурсан Евгений хүрэл хөшөөтэй тулгарсан хэсэг, түүний хараал занал зэрэг орно.

	«Хүрэл хөшөө» Найраглал товч, хүүрнэл төдий жирийн хэдэн үгээр төгсдөг байна. Тэр нь:

	 

	Өгөрсөн нэг муу байшин 

	Өнгөрсөн үер аваачаад хаяжээ

	... ... ...

	Новш болсон түүнийг зайлуулж 

	Ноднин хавар уснаас гаргажээ. 

	Тэр байшингийн босгоны дэргэд 

	Тэнэмэл Евгений үхсэн байжээ 

	Буян санасан хүмүүс түүнийг 

	Булшны газар оршуулсан гэдэг

	 

	Найраглалд Петербургийн тухай эхлэлтийг сануулах, Евгенийн эмгэнэлийг тайлбарлах ямар ч төгсгөл дүгнэлтийг Пушкин бичсэнгүй. Улс гүрний их хэргийг бүтээхдээ өчүүхэн хүмүүсийн ашиг сонирхлыг хайхрахгүй байсан Петр хааны үйл хэргийг зөвтгөх, нөгөө талаас тусгай хүн бүр өөрийн ашиг сонирхлыг харгалзах, хангахыг шаардах энэ хоёрын хооронд зөрчил байгаа юм. Энэ зөрчлийг Пушкин найраглалдаа шийдвэрлэж нэгэн тийш болгосонгүй орхижээ.

	Харин Пушкин энэ зөрчлийг айж далдлахгүй шууд ил гаргаж тавьсан нь түүний их гавьяа болно. Энэ зөрчлийг Пушкин зохиолдоо шийдвэрлэж чадахгүй байсан биш, тийм зөрчил амьдралд үнэхээр байгаа бөгөөд шийдвэрлэгдээгүй учраас зохиолдоо шийдвэрлээгүй орхисон болно. Тийм зөрчил ангит нийгмийн улс төр байсан цагт заавал байх болно.

	Урлагийн талаар бол «хүрэл хөшөө» маш үв тэгш зохиол юм. Бага хэмжээний дотор (500 хүрэхгүй мэр) олон хурц тод уран зураглалыг багтаажээ. Эхний хэсэгт Петрийн хотын сүрлэг жавхлант байдал тодорхой харагдаж байна. Усны үерийн байдлыг нүдэнд харагдах мэт тод гаргажээ. Евгений солиорлыг маш уран магад үнэнээр гаргажээ.

	«Хүрэл хөшөө» найраглалын дотор баяр ёслолын шүлэглэл, энгийн ярианы хүүрнэл зэрэг хэлбэрийг зохих үед нь тохируулан хэрэглэсэн байна.

	Энэ оршил танилцуулгыг бичихдээ Пушкинийг судлагч зөвлөлтийн эрдэмтэн С. Банди, Д. Д. Благой нарын судлалд тулгуурласан болно.

	 

	Ц. Дамдинсүрэн

РУСЛАН ЛЮДМИЛА ХОЁР

	Орчуулагч:  Д. Маам

	ЗОРИУЛАЛТ БАДАГ

	Үзэсгэлэнт хатад, сэтгэлийн дагинас минь 

	Үеийн Та нарын л таалалд өргөж 

	Үнэт алт мэт чөлөө цагаараа

	Үгүй явдлыг онголон амилуулж

	Үлгэр хуучийн орны түүхээс

	Үнэнч гараараа би туурвилаа

	Үнэндээ алиахан энэ зохиолыг

	Үзэж соёрхохыг та нараас гуйлаа 

	Хайраар шаналагч хонгорхон бүсгүй 

	Хаашхан болсон миний найргийг 

	Хулгай нүдээр харна даа гэсэн 

	Хувьтай итгэлдээ би баясна аа 

	Худал магтаалыг эс хүснэ ээ


ЭХЛЭЛТ

	Этгээд нэгэн далайн эрэгт 

	Эрсхэн ногоон царс ургажээ

	Энхжин царсны мөчир дамжуулж 

	Эрдэнийн алтан гинж хэлхжээ. 

	Мөөрлөн ярайх тэр гинжээр 

	Мэргэн муур тойрон аялна

	Барантшаа явахдаа дуу гунганаж 

	Байзнаад буцахдаа үлгэр хүүрнэнэ. 

	Ойн савдаг үүгээр алхана 

	Онгон Лусын дагина хөлхөнө 

	Тэнд гайхамшгийн ид буцалж 

	Тэнд гайхуулах шид булхана

	Дэлгэр цөлийн эргэн хашлаганд 

	Далай мэлтэлзэн, далай тунарна. 

	Дээд хүний очоогүй газраар 

	Дэлхийд үгүй мөр дурайна.

	Орох хаалга, онгойх цонхгүй 

	Тахиан хөлт байшин хүглийнэ 

	Ойртоод очиход түмэн эрдэнэт 

	Далагнасан ой, хөндий харагдана

	Эвхрэх далайгаас гучин баатар 

	Ээлж ээлжээр эрэг дээр гарна. 

	Далайн баатруудын авга ах чиг 

	Дагаж, тэдэнтэй цугтаа явна

	Үлгэрийн муу шуламс хүртэл 

	Үглэж дэмийрч хөлхөх ажээ

	Ван хөвгүүн дошгин хааныг 

	Баривчилж авах нь хавтай ажээ.

	Харсаар байтал нүдний өмнө 

	Хадат уул далайн чанадаас 

	Харийн баатрыг онцгой илэвчин 

	Хатгаж авчрах нь гайхам юмаа 

	Хааны гүнж түнэр харанхуйд 

	Хайлан суух нь өрөвдөм билээ л 

	Хар хүрэн чоно гуайн түүнд 

	Хачин зүтгэх нь инээдэм билээ л

	Олсон алтаа Кашей бөөцийлж 

	Олс дээс шиг зэвхийрч байлаа. 

	Оросын үнэр тэндээс ханхалж 

	Оросоо би дурсаж суулаа. 

	Даанч амттай балыг нь шимж 

	Дастлаа тэнд удсан юм би 

	Далайн эрэг дэх ногоон царсыг нь 

	Даамай сайн харсан юм би 

	Сайран дээр сууж, муурын нь хүүрнэх 

	Сайхан домгийг уяран сонслоо л

	Санаанд хоцорсон ганц туужийг 

	Сайн сэтгэлээр дамжуулж ярья.


ТЭРГҮҮН БҮЛЭГ

	Өвгөн буурал зууны тэртээх 

	Өнө урьдын явдал оршив оо.

	 

	Омогт хөвгүүдээ од шиг тойруулж 

	Ордон дотроо сар шиг заларч 

	Огторгуйн наран их Владимир 

	Онцгой найрын тэргүүнд заларна. 

	Баатар залуу Ван Русланд 

	Бага охиноо хатан болгоод 

	Баяр жаргалыг хүсэн ерөөж 

	Балын дээжийг зооглон сууна аа

	Мөнгөн завьяанд архи бялхаж 

	Хөнгөн домбонд айраг сөгнөж 

	Дүүрэн сархад шаагин хөөсөрч 

	Дүүргэсэн эзэд нь таатай байна аа

	Сархдын дээжийг гавшгай аягачид 

	Саатуулалгүй түргэн барина. 

	Санаанд таалтал элбэг хөдөлж 

	Сайхан сэтгэлээр даллан ёсолно.

	 

	Учрыг оломгүй хөгжөөн шуугиан 

	Учирсан зочдод зугаатай наргиан 

	Ухаанд хоногшим аятай хоолой 

	Уяраах хөгжим шиг яруухан дуу 

	Олныг гэнэт чимээгүй болгов

	Олон бүгдээр хуурч руу эргэв

	Цэвэрхэн Людмилаг Руслан хүргэнтэй нь 

	Цэцгийн дэлбээт сайхан титэмтэй нь

	Цэгцхэн дүртэй хуурчин Баян1

	Цээлхэн хоолойгоор алдаршуулж байлаа л.

	 

	Харин залуу Руслан баатар

	Хайр дурлал тачаал хүсэлдээ 

	Хачин дийлдэн найгүй ядарч 

	Хамаагүй унжрах хуримд уурсаж 

	Шинэхэн амрагаа намуухан ширтэж 

	Гэнэхэн хааяа санаа алдаж 

	Өндөрлөх цагийг тэсгэлгүй хүлээж 

	Өнгөт сахлаа хуруугаар илбэж 

	Амтат хоолноос ч зооглож базаалгүй 

	Агшин хурмыг тоолон суулаа.

	Тойрох хундагыг тогтоож уухгүй 

	Тослог архийг тосгож шимэхгүй 

	Тоогүй олон домбоны цаана 

	Тонгойж гурван залуу суужээ 

	Эд бол бага гурван ван юм.

	Эрэлхэг Русланы өрсөлдөгчид юм

	Тэд хуримын ерөөл сонсолгүй

	Тэргүүнээ гудайлган дуугүй байна 

	Өнгөт Людмилаг авч чадаагүй 

	Өшөө хонзон зүрхэнд нь байна

	Баян Киевийн хязгаар нутгийг 

	Бардам сэлмээрээ өргөтгөж тэлсэн 

	Баатар дайчин Рогдай ван 

	Бага гурвын нэгдэх нь байна.

	Дараах нь ихэмсэг дээрэлхүү Фарлаф 

	Дайтах тулаанд гавихгүй мөртөө 

	Дарс сэнгэнэсэн найрын ширээнд 

	Давагдахаа больдог зантай хүн.

	Залуу хазар хан Ратмир 

	За тэгээд сүүлийнх нь байна.

	Царай нь зэвхий тэд эмгэнэлтэй 

	Цалигласан найр тэдэнд гунигтай.

	 

	Хурим өндөрлөв. Эгнээ эгнээгээр 

	Хурсан олон хөгжилдөн босож

	Хувьтай эр эм хоёрыг цөмөөр 

	Хурмастын элч мэт шохоорхон харав. 

	Совин сэтгэл нь унтрав уу даа гэтэл 

	Согоо шиг бэр сормуус буулгажээ. 

	Содон Руслан хийморь сэргээн 

	Сонин баяр нүүрнээ тодорчээ. 

	Удалгүй харанхуй дэлхийг нөмөрч 

	Улмаар шөнө дунд шахав.

	Улс халмагцан хуурчид ёслоод

	Унтахаар гэр гэрээдээ дөхөв.

	Хүргэн хүү баярт умбаж

	Хүсэл тачаалдаа биеийг эзлүүлж 

	Хүнийрхэн бишүүрхэх залуу бүсгүйг 

	Хүслийнхээ тэнгэрт таалан байлаа. 

	Их ван харин нууцхан гунигтай 

	Эцэг сэтгэлийн соёрхлыг өргөжээ. 

	Эрдэнийн цагаан замыг нь ерөөгөөд 

	Эрхэм хосыг үдэж гаргажээ. 

	Хуримын хөнжилдөө шинэхэн бэрийг 

	Хучиж өгөөд гэрлийг нь унтраав. 

	Хугасхан шөнийн цөгцтэй зулыг 

	Хувьтай Лейда өөрөө асаав. 

	Хөнгөн дээл торгон хувцас 

	Хөлийг дамжин хивсэнд уналаа

	Хөхиүн итгэл хөгжин бадарч 

	Хайрыг тайлах мөч туллаа. 

	Хайртай хоёрын шивнэн ярихыг 

	Халшран зориглон... амьсгаа татахыг 

	Халуун үнсэлтийн аясаг чимээг 

	Хажуугаас та нар сонсоо биз дээ. 

	Баярлалт мөчтэй тэд нар золгож 

	Баяр тачаалыг сэтгэлээр мэдрэв... 

	Байзнаарай тэгтэл тэнгэр нижигнэж 

	Бадарч оргилсон дурыг цочоов. 

	Манан дотор гэрэл гялсхийн 

	Манарсан утаа олгойдон хаджээ

	Магад орчлон бүхнээр салгалж 

	Манай Русланы зүрх царцжээ. 

	Аргил зул нь далдиран бөхөж 

	Асар удалгүй нам жим боллоо. 

	Адтай тэр нам жимийн дунд 

	Аймшигт дуу хоёронтоо хадаад

	Өтгөн олгойдох утаан дундуур... 

	Өөдөө нэг юм нисчхэв гэнэ ээ.

	Өлөн хөлсөө ч арчих сөлгүй 

	Өрөвдөм залуу яаран босов

	Өршөөл гуйх мэт хэлгүй манан руу 

	Өрөөсөн гараа сунган зогсов.

	Ээ харла, гэж амраг нь алга 

	Эцэсгүй гуниг түүнийг нөмрөв. 

	Эргэн тойрноо анир чимээгүй... 

	Эрхмийг нь шидтэн аваад сураггүй. 

	Халуун итгэл горилох горьгүй. 

	Хайрын зовлонгоор тарчлагч хүн 

	Хамаг зүрх нь гунигаар дүүрэн ч 

	Хаа явах вэ, амьдрах л билээ. 

	Гарцаагүй хайртнаа осолдон алдаж 

	Газар дэвттэл нулимс урсгаад 

	Ганьхрах мөрөөдөл болсон түүнийгээ 

	Ганцхан ч болов олж тэврээд. 

	Тэрхэн дор нь эргүүлж алдвал 

	Тэвчээд яах вэ, үхэх л билээ.

	 

	Аймшигт мэдээнд балмагдан чичирсэн 

	Ах вантан юу хэлээ вэ?

	Азгүй Русланыг дуудан ирүүлж , 

	«Аль вэ, Людмила хаана?...» хэмээжээ. 

	Юу гэж хэлсний нь Руслан сонссонгүй. 

	Юу болж буйг тэрээр мэдсэнгүй.. 

	«Алив хүүхдүүд минь, анд нар минь 

	Ариун үйлст өвгөнийг өрөвдөөч 

	Алагхан үрийн минь араас хэн...

	Алив хэлээч, хэн чинь нэхэх вэ? 

	Эхнэрээ хамгаалж чадаагүй хүн 

	Эдлэх зовлонг ёсоор хүртэнэ 

	Эрхэм тэрний минь ариун биеийг 

	Эрээн ордонд минь авчирсан хүний 

	Ачийг харин би мартахгүй 

	Ариун гүнжээ өргөн соёрхоно.

	Олон үеэр уламжлан залсан 

	Онгон ширээгээ тэгшитгэн хуваана! 

	Охины минь хойноос хэн явах вэ? 

	Одоохон хэлээч хэн чинь нэхэх вэ? 

	Уйтгарт хүргэн нь «Би явъя» гэв.

	Рогдай баатар ч «би явъя» гэв 

	Урамшсан Ратмир, Фарлаф хоёр ч 

	Удаалан «би явъя», «би явъя» гэв. 

	«Одоохон бид морьдоо эмээллэе. 

	Олохын тул эх дэлхийг тойръё. 

	Охиныхоо төлөө эцэг минь бүү зов» 

	Осолгүй тэд ингэж хэлээд мордлоо. 

	Шаналсан өвгөн гараа сарвайн 

	Шагнагдсан хүүхэд шиг баярлан үлдлээ.

	 

	Алдсан хүүхнээ Руслан бодсоор 

	Амьдын төдий амьтан болжээ. 

	Аймшигт гуниг тэр залуугийн 

	Алаг зүрхийг чулуу шиг даржээ.

	Олохоор зорьсон дөрвөн идэр 

	Онгон жолоо сунган гүйлгэв.

	Од шиг баясгалант Днеприйн эргээр 

	Омголуун морьдын тоос хадаав.

	Яван явсаар далд ороод 

	Явдлын тэд нар алга боллоо

	Ядарсан ван тал руу ширтэн 

	Яаран одогсдыг бодлоор үдлээ.

	Сэтгэл санаа нь тэднийг даган 

	Итгэл горилын эрлээр оджээ.

	 

	Эвгүй нүдээр мөрөн дээгүүрээ 

	Эрхэм нөхдөө хямсгар харж

	Энэлж шаналсан Руслан вантай 

	Эрдүү Фарлаф зэрэгцэн явна.

	«Анд нөхөд минь тэнгэрт тэтгүүлж 

	Азаар ингэж сулдаа гарлаа.

	Аюулт шуламтай учран золгож 

	Амиа тулалдаанд өрөх боллоо 

	Одтой дурлалын хүчийг тэнсэлж 

	Онгон шандсаа сорин үзнэ би 

	Омголон хурдан хүлгээ баярлуулж 

	Омогт илдээ цусанд угаана би»

	 

	Сар шиг тунгалаг хан Ратмир 

	Санаандгүй хувьдаа бахархан хөөрч 

	Сайхан Людмилаг тэвэрлээ хэмээн 

	Санаа сэтгэлдээ дүрслэн явлаа.

	Дээшээ цоройлгон амыг нь таталж 

	Дэвхцүүлж хүлгээ давраан наадна.

	Судсанд нь залуу цусан оргилж 

	Суудалдаа тогтож ядан цацална.

	Эрэлхэг итгэл харцнаа тодруулж

	Эмээл дээрээ бараг бүжиглэнэ.

	Энэ овоо, тэр толгой руу

	Эгээ л сум шиг чавхдан одно.

	 

	Амлаж мэдэхгүй хувь заяанаас

	Айж хулчийсан Рогдай ван

	Атаа жөтөөгөөр зүрхээ тарчилгаж

	Амар заяаг үзэлгүй явлаа.

	Зэврүүн харцаар давхийн эргэж

	Зэрэгцэх нөхдөө ширвэж байлаа.

	 

	Өндөр сүүдэр дэлхийг хучиж 

	Өнгөт Днеприйн эрэг харлалаа.

	Өрсөлдөгчид нэгэн замаар чингэж

	Өдөр өнгөртөл дуугүй явлаа.

	Үнсэн манан Днеприйг нөмрөн

	Үрээ морьд нь амрах болсон ч

	Үүд хувиа турших андууд

	Үг хэлэлцэн салахаар шийджээ.

	Аргамгийн жолоонд аяны замыг мэдүүлж 

	Азын тэнгэрийг эрэхээр тэд саллаа.

	 

	Атар талд гагцаар тэнээд

	Азгүй Руслан яаж явна вэ?

	Амрагаа гэсэн бодолд эзлүүлж

	Алтан хуримаа дурсан гунина уу?

	Хүрэл дуулгаар хөмсөг дарж

	Хүлгийн жолоог суллан унжуулж

	Хүсэх итгэлээ оргүй алдаад

	Хөндийн цээл дэх өнчин гөрөөс шиг

	Хөвд өвсийг гишгүүлж одно уу?

	 

	Зүүд л гэлтэй, баатрын нүдэнд

	Зул гялалзан агуй харагдсанд

	Зүүрмэглэх онгон оддын доогуур

	Зүглэн Руслан тийшээ очжээ.

	Өгөөмөр дүртэй буурал сахалтай 

	Өвгөрсөн боловч сэргэлэн нүдтэй 

	Өндөр хүн ном бясалган 

	Өмнөх агуйд суугааг үзжээ.

	«Хонгор хүү минь, сайн л явна уу?

	Хойшоо суу дээшээ морил.

	Хувь заяа биднийг цугт нь 

	Хошуучилж хөтөлснийг мэдсэн буйз аа, 

	Өөрөө ах чинь хориод жил 

	Өвгөрч бууралтталаа энд суулаа.

	Өнө урьдаас угтаж мэдсэн 

	Өнөө өдрийг л хүлээж байлаа

	Хайрт Людмилаа чи алдсан.

	Харин ах чинь дор нь мэдсэн 

	Хатуу сэтгэл чинь уйтгарт даруулж 

	Хайран бие чинь шаналахыг харсаан

	Зуурдаар гэвч чамтай тохисон 

	Зурагт мөч тонилох болно оо.

	Золтой итгэл хөгжүүн аашаар 

	Зоримог сэтгэлээ чангатган барьж 

	Зоригт цээж, ган илдээрээ 

	Зовлон гамшгаа гэтлэхийг бодоо.

	 

	Удаан жилээр хэний ч хөвгүүн 

	Уур сүрийг нь дарж өгөөгүй 

	Уран охидын адат хулгайчин 

	Умрын уулсын шидэт эзэмдээчин 

	Чернамор гэгч, хайрт дүү минь 

	Чиний гэргийг хулгайлсан юмаа 

	Өөдгүй шуламсын улаан голыг 

	Өршөөлгүй таслах ерөөлт мөч 

	Өнөөдөр харин тулаад иржээ.

	Руслан чи ч бэлэн болжээ

	Гэвчиг болно хонгор хүү минь 

	Гэнэт олныг нуршаад яах вэ. 

	Гэгээн зам, эр зоригоор чинь 

	Гэрэлтэн айсуйг санаж яваарай».

	 

	Өвдөг сөхрөн доош тонгойж 

	Өвгөний хөлд баатар унав.

	Өгөршсөн гарыг нь хоёронтоо үнсэж

	Өнгөт харцаа дээш өргөж 

	Өтгөн гунигаа түр мартав.

	Тэгснээ гэнэт нүд нь эрээлжилж 

	Тэргүүнээ гудайлган дуугүй болчхов

	«Гунигийн чинь учрыг би мэдэж байна 

	Гутарч зовсны хэрэггүй юм сан, 

	Гутамшигт шуламсын хуурамч дурлал 

	Гутааж ханийг чинь хөндөж чадахгүй ээ. 

	Огторгуйн мандлаас оддыг авчирч 

	Онгон сарыг доргитол исгэрч 

	Онгиргоо тэр чаддаг ч гэсэн 

	Онцолж зовох учиргүй юм сан.

	Яагаад хэмээвэл цагийн хуулийг 

	Ямар ч хүчтэн захирдаггүй байна аа.

	Адгийн булай хар цайзаа 

	Аминчилж сахигч тэр мангас 

	Ариун Людмилаг тойрон алхалж 

	Аз заяагаа зүхэн явна аа...

	Баатар минь, одоо орой ч болчихлоо 

	Багахан унтаж амрахыг бод доо»

	 

	Унтарч байгаа галын захад 

	Унжмал зөөлөн хөвд дээр 

	Учир явдал сэтгэлийн зовлонг 

	Унтаж жаахан мартахаар хэвтээд 

	Руслан баатрын нойр хүрсэнгүй. 

	Үнэн сэтгэл нь тайтгарч өгсөнгүй. 

	«Алжаалгүй шөнийн урт бодолд 

	Амьдрал гэдэг яасан хэцүү вэ?

	Амаргүй сэтгэлийг минь болгоон ажааж 

	Ариун үгээрээ сэргээтүгэй!

	Сайн явдалт минь хэн болохоо 

	Сануулж надад одоо ярьтугай!

	Хүндэт эцгийн хэлэх хариуг 

	Хүү чинь зүрхээ даран сонсъё оо»

	 

	Ухаант нүдээр гунигтай инээмсэглэж 

	Урдах өвгөн ийн хариулруун:

	Эрээн байгальт финийн хөндийд 

	Ээжээс би унасан боловч

	Эх сайхан төрөлх нутгаа 

	Эртээс аргагүй орхисон билээ.

	Сэтгэл амгалан залуу нас минь

	Сэргэлэн булгийн дэргэд соёолж

	Сэрүүн хөндийд малаа адуулж

	Сэтэрт байцын зоонд наадаж,

	Зэрлэг ядуугийн зугаа цэнгэлийг 

	Зэгсэн сайн мэддэг байлаа.

	Зэмгүй баярлалт нам гүмийн дунд 

	Зөндөө удах хувь л дутлаа.

	 

	Манай тосгоны хөрш тосгонд 

	Мандарваа цэцэг шиг гоёхон дүрээрээ 

	Үеийнхээ нөхдөөс ялгарч тодорсон 

	Үзэсгэлэнт Найна суудаг байлаа.

	Эртлэн би нэгэн өглөө

	Эгшигт хөгжмөө үлээн наадаж

	Эрээн үхрээ урдаа туугаад

	Эрчлэх булгийн зүг рүү явсан юм

	Цэцгийн баглаа сүлжин тонгойж

	Цэвэрхэн хүүхэн суухыг үзлээ.

	Цэнгэл тавилан минь тийнхүү намайг 

	Цэх түүн рүү хөтөлсөн байлаа.

	Баатар минь, тэрээр Найна байв шүү 

	Балмагдсан сэтгэлийг Найна эзлэв.

	Бадарсан харцаар нь би шагнагдаж 

	Баярлалт сэтгэлдээ хайрыг мэдрэв.

	Эрхэм дурлалын тэнгэр шиг сайхныг

	Элээн шаналгах гунигтай нь амсав.

	 

	Арван сар аялагхан өнгөрч

	Ассан сэтгэлээ би задаллаа.

	«Ариухан чамд хайртай...» гэж

	Арайхан би зүрхэлж хэллээ.

	Харин тэр бээр нууц гунигийг минь

	Харах нүдэндээ дүүрэн үзсэн ч

	Хачин үзэсгэлэнгээ илт таашаан

	Халуун зүрхийг минь шархлуулж билээ. 

	«Малчин минь, би чамд хайргүй шүү» гэж 

	Маш санаандгүй өгүүлж билээ.

	 

	Ингээд л би сэтгэлээр шаналж

	Ижил нөхдийнхөө наадмыг орхив.

	Ирсэн тэр моддын сүүдэр

	Их гунигийг тайтгаруулсангүй ээ. 

	Алагхан зүрх минь уйтгарт гундаж 

	Ажлаа ч хийж чадахыг болихлоор 

	Аялагхан Финийн талыг орхиж 

	Алсхан далай руу хөлгөө залж 

	Анд нөхөдтэйгөө тэртээд одон 

	Алдар нэрийг байлдан дагуулж 

	Айхтар ихэмсэг зантай хүүхнийг 

	Адаар эргүүлэхээр шийдэж билээ.

	Алт аюулын эрэлд мордохоор 

	Аймшиггүй эрсийг би дуудлаа.

	Ахмад дээдсийн нутаг чингэж 

	Алалдах илдийн дууныг сонслоо.

	Шадар нөхдөө завинд урьж 

	Шаагих мөрнөөр алсыг зорилоо.

	Ариун давлагаа цагаан цусыг 

	Атаат дайсны цусаар будсаар 

	Арван жилийг хэтлэн барлаа. 

	Алдрын саргайг ёстой л зүүлээ.

	Харийн хаад сургийг минь дуулаад 

	Хатан зоригоос минь эмээн сүрдэж 

	Хажуу дахь шадрууд нь умрын илдээс 

	Халшран шантарч зугтдаг боллоо

	Дайнд хөгжилтэй эрэлхэг тулалдаж 

	Даашгүй бэлгээ хуваалцаж явсаан. 

	Дайснаа дарсны бахыг ёсолж 

	Дарст ширээнээ суудаг байсаан.

	Шуурган дайн найрын хажуугаар 

	Шуугиант нутаг минь санагдаад болсонгүй. 

	Найнаг мөрөөдөх халуун дурлал 

	Намайг бас чуу амрааж өгсөнгүй.

	«Төрсөн гэрийнхээ саравч дор 

	Төмөр дуулгаа аваачиж өлгөе» 

	Ингэж би нөхдөдөө хэллээ

	Их усанд сэлүүр шуугилаа. 

	Айх гачаалыг ардаа орхиж 

	Алдрын охийг нэрдээ зүүсээр 

	Хүсэх сэтгэлээ баяраар бялхаан 

	Хүндэт орондоо бид нар эглээ.

	Аялаг мөрөөдлийг энхжээн биелүүлж 

	Ариун хүслийг бодитой болгох 

	Амттай учралын гэгээн мөч 

	Аянчныг хүлээх ёстой байсаан

	Эрдэнийн чулуу алт тэргүүтэй 

	Эрхэм нандин шүр сувдыг 

	Эрэлхэг тулаанд ялагч илдтэй 

	Ихэмсэг хүүхний хөл рүү хаяад 

	Бардам түүний нүдний дор 

	Бараа бологч охидын дэргэд 

	Балартах сэтгэлээ би барин 

	Баригдсан хүн шиг зогсож билээ. 

	Гэтэл тэрээр миний өөдөөс 

	Гэмтэй инээмсэглэлээр тохуурхан харж 

	«Баатар минь би чамд хайргүй» гэж 

	Бас л дахин санаагүй хэллээ.

	 

	Бушуу тэгээд гэдрэг эргэж

	Буруулж дорхноо үгүй болчхов. 

	Эрхэм баатар минь... хэрэг ч алгаа. 

	Эвлүүлж ярихын чадал ч алгаа. 

	Золгүй тэрхэн мөчийг санахаас 

	Зориг сэтгэл унтрах юм даа. 

	Алтан оюун үхэн балартаж 

	Авсны хаалганд хөл тулсан 

	Ашид энэ мөчид гагцаар 

	Алсад хоцорсон түүхийг дурсахад 

	Мөнгөн буурал сахал дээгүүр минь 

	Хөнгөн нулимс тунарнам билээ.

	 

	Үзэсгэлэнт миний төрсөн нутагт 

	Үлэмж гайхлын эрдэнэ байдаг юм.

	Үзвээс чимээгүй нүхэн агуйд 

	Үнэн алдарт шидтэн суудаг юм.

	Өндөр ухаан аргаар тэд нар 

	Өмнөх хойдохыг бүгдийг харна 

	Өнөөдрийн болох өчигдрийн болсон 

	Өрнөх үйлийг ёсоор тайлна. 

	Тэр ч байтугай хамгийг дийлдэг 

	Тэмцэх хүчний шидийг өгдөг 

	Тэнэмэл дурлал, хэрмэл үхэл 

	Тэдний гараас гардаг нь үгүй ээ.

	 

	Хүчийг олж Найнаг дасгахаар

	Хүндэт номын мөрийг хөөлөө

	Хүйтэн сэтгэлт хүүхний зүрхэнд

	Хүсэл дурлал асаахыг зорилоо.

	Эзгүй ойн, эцэсгүй мананд

	Эрх дураараа сэлүүцэх нутагт

	Илэвчин шидтэний суралцах газарт 

	Эрдэмд шамдан удаан суулаа.

	Хүлээсэн мөч минь ч тэгээд ирж

	Хүчтэй байгалийн аймшигт нууцыг 

	Хүлцэх залбирал ухаан бодол 

	Хүслээр тайлдаг шидийг сурлаа.

	«Дурлал ялж хүслэн биелж

	Дуулим Найна минийх болов» гэж

	Дур сэтгэл догдлон буцалж

	Дуу хоолой баяраар хадсан юм сан.

	Тэгэвч хэрэгтээ ялагч нь би биш.

	Тэмцэн мөшгөгч тавилан минь байсан юм сан.

	 

	Хөнгөн хүслэнгийн хоосон ташууралд 

	Хөдөлсөн сэтгэлийн эндүү мөрөөдөлд 

	Хөөрүү итгэлээр бурхдыг дуудаж

	Хүчит номыг залбиран уншив

	Тэр дорхноо их дуун гарч

	Тэсэж зогсомгүй шуурга хөдөлж, 

	Тэнгэр унах мэт газар доргиж 

	Тавьсан сум улих шиг боллоо.

	Ай бурхаан! өмнө минь тэгээд

	Азай буурал эмгэн үзэгдэв.

	Нуруу нь бөгтөр, толгой нь салга

	Нуушгүй үрчлээ духаар нь дүүрэн 

	Нулимст нүдээ ирмэх эмгэн 

	Норсон хөрөг шиг надад харагдав. 

	Баатар минь тэр Найна байв шүү! 

	Балмагдсан сэтгэл бачимдан харлав. 

	Балай дүрсийг нүд минь харсаар ч 

	Бас итгэхгүй гөлрөн зогсов.

	Элгийг эмтлэх гашуун харамслаар

	«Ээ Найна чи мөн үү?» гэж

	Эхэр татан уйлан мэгшлээ.

	Эмгэн түүнээс цааш асуулаа.

	 

	«Тэнгэрлэг чиний уран дүр чинь 

	Тэгээд ийм болчихлоо гэж үү!

	Тэнгэр чамайг хайргүй залхааж 

	Тэгтлээ ингэж хувилгалаа гэж үү! 

	Агуйд даяанчилж чамаас салсаар 

	Алтан цагийг ингэж алдав уу 

	Алив хэлээч! «Дөчин жил» гэж 

	Амдуулж тэр надад хариуллаа. 

	«Одоо би дал хүрч байна 

	Он жил нисдэг юм байна. 

	Омголон явсан насны хавар 

	Огт чимээгүйд халин оджээ

	Урт үсэнд буурал суусан 

	Уран цогцос бөгтөр болсон 

	Урьдын агсан амьд жавхаа 

	Уянга намба хөлийг алдсан. 

	Хуурамч хавар ингэж харьсан нь 

	Хувьгүй хэрэг гэвч биш шүү. 

	Худалгүй нууцаа чамд задалъя 

	Хуудуугүй би шуламс юм шүү»

	 

	Тэр үнэхээр адтан байлаа 

	Тэр мөртөө шидтэн байлаа 

	Тэргүүн номыг гаргуун сурсан ч 

	Тэрний өмнө би чухам л 

	Тэнэгийн цаадах тэнэг байлаа. 

	Өөдгүй шидээр юу бүтээснээ 

	Өөрөө би дор нь мэдлээ

	Өвгөн наст миний бурхан 

	Өр зүрх рүү тэмүүлж аслаа. 

	Аймаар инээмсэглэж амаа мурийлган 

	Аягүй чахран ханиалгах зуур 

	Авсны мухраас шиг тэр бувтнан 

	Амраг сэтгэлээ надад нээлээ!! 

	Яс хавталзаж үс өндөлзөв. 

	Ямар байсныг төсөөлж таал даа. 

	Яах вэ би тэвчиж суулаа.

	Ярих үгийг нь сонсож л байлаа. 

	«...Ийнхүү би зүрхээ мэдрэв шүү. 

	Иш... энэ минь алаг зүрх минь 

	Итгэл сэтгэл дурлалын л төлөө 

	Энэ биед заяасан байна шүү.

	Хачин сэрэл судсанд амилж 

	Хайрын гал зүрхийг төөнөв. 

	Халуун цээжиндээ тэврэн озъё. 

	Хайрт минь чи, надад ирээч!..»

	 

	Тэгэх зуураа, Руслан, тэр

	Тэнэмэл харцат нүдээ цавчилж

	Туранхай гараараа миний дээлийн 

	Уранхай энгэрээс барьсан байлаа. 

	Ингэхэд нь би тэсэж чадсангүй 

	Итгэж тогтох хүч хүрсэнгүй

	Ичих айхыг хослон буруулж 

	Ирсэн гийчнээс зугтан гүйлээ. 

	Тэрээр миний хойноос элдэж 

	Тэсэхэд бэрхээр зүхэж туулаа. 

	«Ай муухай бузар амьтныг!.. 

	Амгалан цагийг минь чи үймүүлсэн. 

	Амьтанд гэмгүй дөлгөөн охины 

	Аялагхан насыг чи сарниулсан. 

	Эцэсгүй хайрыг минь элдэвлэн сэрээгээд 

	Эцэст нь ингэж үзэн ядна аа!

	Энэ харчуул гэдэг чинь. Та минь! 

	Этгээд урвагч хортнууд байна аа

	Дурлахын идээр зүрхээ булгиулж 

	Дурласан хүндээ нээсэн юм сан 

	Заяагүй нохойд ингэж чадууллаа 

	За яа хвэ өөртөө л гомдъё!

	Урван тэрсэлж мэхлэгч чи мөн 

	Уран охины хулгайч чи мөн.

	 

	Тэгж бид салан одоод

	Тэндээ би ганцаар үлдээд 

	Тэнгэрлэг сэтгэлийн урам хугарч 

	Тэнэмэл ганцаардлын торонд дассан юм 

	Дээд эрдэм байгалийн сайхнаар 

	Дэмий нойрыг хулжаах болсон юм. 

	Хоцроогүй ээ надаас эмгэн шуламс 

	Хор хараар зүрхээ цэнэглэж 

	Хожимдсон дурлалын улаан дөлийг 

	Хорт санааны зэр болгосон юм 

	Үнэн баатар минь тэр чамайг 

	Үзэн ядсаар тосож байх вий.

	Үүнд битгий санаа зовоорой

	Үйлийг таригчид одон тонилох

	Үүрийн туяаны цаг холгүй ээ!»

	 

	Хөхиүн баатар, өвгөний яриаг

	Хөлд нь сууж хичээн сонсоод

	Хөнгөн үүрэглэх, тунгалаг нүдээ

	Хөдөлгөн үгүй ширтэн хэвтлээ.

	Тэр бээр ийнхүү шөнийн уртыг

	Тэнүүн сэтгэлийн бодлоор бараад 

	Тэмдгэрэх өглөөтэй мөр зэрэгцэн 

	Тэнгэрийн доорх эрэлдээ гарлаа.

	Мордохдоо эрдэмт өвгөнийг тэврэв. 

	Мориндоо ташуур өгч галиглуулав 

	«Эцэг минь, мартав намайг!» гэж шивгэнэв. 

	Эрхэм ирээдүйд урам нь бадрав.

	Залуу нөхөртөө буурал өвгөн 

	Замыг нь мялааж ерөөл соёрхоод 

	«Захисан үгийг минь бүү умарт» 

	«Заяаны амрагаа хайрла!» хэмээжээ.


ХОЁРДУГААР БҮЛЭГ

	Өрсөлдөгчид минь, та нар хоорондоо 

	Өдөөн хатгалцаж дайчин тулаарай 

	Өштнүүд шиг бүүр ширүүн үзэлцэж 

	Өндөр алдрын хүндлэлийг олоорой. 

	Яах вэ, уралцахыг чинь бүхнээр гайхаж 

	Ямаа шиг гөлрөн хөхрөн ширтэг 

	Яах нь вэ дээ гэж харин дотночилж 

	Яргаллыг зогсоох хүн үгүй шүү! 

	Үнэндээ та нар Парнас уулсын 

	Өвөрмөц төрлийн Рыцариуд билээ. 

	Өөдгүй бяцхан өшөө хонзонгоор 

	Өргөн олныхоо доог болов доо.

	Яах вэ дээ үзэлц, гэхдээ болгоомжлоорой 

	Яаж ийгээд болбол нөхөрсөг байцгаагаарай 

	Та нар минь дурлалын өрсөлдөгчид минь 

	Таалж хэлэх үгийг минь сонсоорой. 

	Хүүхний хайрыг тавилангаар булаасан. 

	Хүн л азтай, тэр л хань нь шүү дээ. 

	Хөндлөнгөөс түүнд атаархах гэдэг 

	Хөршгүй нүгэл, тэнэг хэрэг шүү дээ.

	 

	Үргүй зөгнөлөөр сэтгэл нь харлаж 

	Үйлсгүй бодолдоо зүрх нь тарчилж 

	Үгүйршгүй зоригт Рогдай ван 

	Үзүүргүй талд ганцаар явж байна. 

	Хардах санаа гунигт сэтгэлийг нь 

	Халуун хэлээрээ төөнөн хатгаж 

	Хар бодол зүрхийг нь эзэлж 

	Хан баатар ингэж занаж байна.

	«Цусална чамайг... Руслан мэдээрэй! 

	Цугаар саадыг эвдэлнэ, сүйтгэнэ. 

	Цуут хүүхний элгийг эмтэлнэ...» 

	Морио Рогдай гэнэт эргүүлж 

	Морины гүйхээр хурдлан одлоо.

	 

	Хөхиүн Фарлаф цэнгэг өглөөний 

	Хөхөөн дуутай агаарт нойрсоод 

	Хөөрч шарах нарнаас буруулж 

	Хөдөө горхины эрэгт тавлаад 

	Ухаан сэтгэлээ төвшин барих гэж 

	Унд хоолоо зооглон суулаа. 

	Хүлгийн дэлэнд нэгэн хүмүүн 

	Хөндийн энгээр шуурга шиг айсуйг 

	Хөөрхий Фарлаф харснаа эмээж 

	Хөлсөө арчин яаран бослоо. 

	Ирт жадаа бушуулан шүүрч 

	Илдээ зүүж дуулгаа агсав. 

	Эмээл дээрээ дүүлэн мордож 

	Эргэж харалгүй буруулан зугтав. 

	Этгээд морьтон нэхэн хөөжээ. 

	Ингэж араас нь хашхиран хэлжээ. 

	«Сүнсгүй зулбагч зогсож хүлээ 

	Сүүлгүй нохой шиг зугтах нь юу вэ? 

	Сүрэл мэт толгойг чинь тас цавчъя» 

	Зайлуул Фарлаф Рогдайг таньж 

	Замгүй сандарч эмээлд атиран 

	Заавал үхэхээ үнэн мэдэрч 

	Замчлах морио ороолгож явлаа. 

	Анч нохойтой гэнэт тулгараад 

	Алагхан туулай л ингэж явдаг сан. 

	Асга хад алиныг ч ялгалгүй 

	Айхдаа ингэж л зугтаж байдаг сан. 

	Үрээ морьдын давхих газраар 

	Үйрсэн цасны хайлсан ормоор 

	Үерлэх ус газрыг эвдэлж 

	Үйж унам жалга малтжээ. 

	Босоо эрэг рүү агсан хүлэг 

	Болгоомжгүй ирснээ завдаа гарган 

	Балт амгайг соёоноо зууж 

	Баян сүүлээ агаарт цацлаад 

	Барсын адил дүүлэн харайлаа.

	 

	Эмэгчин Фарлаф морины суналтад 

	Эмээл дээрээ тогтож чадсангүй 

	Эргийн мухарт хөлийг өргөн 

	Эцэслэхэд бэлэн унаж өглөө. 

	Баатар Рогдай үсрэн ирж 

	Бариул сайт сэлмээ далайж 

	«Баларсан муу аймхай новш

	Багалзуурыг чинь!..» гэснээ Фарлафыг таньж 

	Галзуу жилэнгээр нүд нь гялалзаж

	Гараа буулган цааш эргэв.

	Гайхаж хачирхсан зовсон байдал 

	Гандсан царайд нь зэрэгцэн тодров. 

	Хүрлэгэр баатар үг хэлэлгүй 

	Хүрэн эргийн мухраас холдлоо 

	Хүч нь барагдаж хөл нь туйвна.

	Хүүхэд шиг эндсэн өөрийгөө шоолно.

	 

	Рогдай чингээд мордон галгиулж

	Овоот толгойн хормойд хүртэл 

	Онгон буурал бөгтөр чавганц 

	Осолгүй амьтай угтан иржээ.

	«За. Руслан тэнд шүү» гэж 

	Зальтай нүдээр умрыг дохилоо. 

	Загатнасан сэтгэл баяраар бялхаж 

	Зайлшгүй үхэл өөд ван дөхлөө

	 

	Өнөөх Фарлаф яасныг үзвэл 

	Өндөр эргийн мухарт хэвтэнэ. 

	Өөрийнхөө амьдыг ойлгохгүй зүдэрч 

	Өштөн нь хаачсаныг мэдэхгүй гайхна.

	Бөгтөр чавганц тэгтэл нь ирж 

	Бөхийн түүнд тонгойж хэлсэн нь 

	«Залуу минь чи, одоохон бос, 

	Зам чинь шулуун намайг сонс 

	Ойр хавьд хэн чиг алгаа

	Омголон хүлгийг чинь бариад ирэв ээ»

	 

	Баахан ичингүйрч Фарлаф бослоо.

	Байсан мухраа орхиод гарлаа.

	Балмагдсан харцаар тойруулж харснаа 

	«Богд минь би эрүүлдэг» гэж 

	Бодол болон санаа шуудлаа.

	«Хүүхэн Людмилын байгаа газар 

	Хүршгүй гэдэгт итгэж болно оо.

	Хүчийг баран хэчнээн явавч

	Хүү бидэн шиг нь, олж очихгүй ээ.

	Хэсүүл аянчинд аюул мундахгүй.

	Хэзээ ч чи баярыг амсахгүй.

	Хэлсэн үгийг минь болгоон сонсож 

	Хэц дэрлэхгүй гэдрэг буцаа.

	Аялагхан Людмила бидэн хоёроос 

	Алга бүүр болчихгүйг ойлгож 

	Амар төвшин Киевийнхээ тосгонд 

	Амиа ариглаж суухаар яваа»

	 

	Чихэнд нь үгээ аргагүй орхиод 

	Чингээд эмгэн сураг алджээ.

	Байлдан олох гэгээн алдраа

	Бас санаатай Людмила хүүхнээ 

	Балартсан оюунаас баахан зайлуулж 

	Балмагдсан цээжээ төвшин болгоод 

	Уяхан сэтгэлт манай баатар 

	Устайхан талыг орхин зайллаа.

	...Хөвчхөн ой нь зөөлхөн шаагьж

	Хөх буххан өндөрлөн нисэж 

	Төглийнх нь горхи зугаатай шулганах 

	Төрсөнхөн нутагтаа тэр бээр хүрлээ. 

	Баагьсан халуун, төөнөсөн наранд 

	Баргар нүүрнээс хөлс буулаа.

	 

	Танил Руслан энэхэн үеэр

	Тайгын гүнд талын зүрхэнд

	Таашаах бодолд амрагаа үгүйлсээр 

	Тарган хүлгийн гүйдэлд явлаа.

	«Аялагхан нөхөр минь чамайгаа би 

	Алихан газраас олном билээ.

	Ариун царайг чинь үздэг сэн болов уу? 

	Аялгуу дууг чинь сонсдог сон болов уу? 

	Эсвэл чамайг заяа хувь чинь 

	Эцэсгүй олзлогонд суулгах юм уу? 

	Эрдэнийн цогцос чинь шуламсын шоронд 

	Эгнэгт цэцэглээд гундах юм уу?

	Үгүй бөгөөс шаралхсан өштөн...

	Үнэт чамайг минь... Үгүй ээ Тэгэхгүй!

	Илд минь гарт... толгой минь мөрөн дээр 

	Ийм явдлыг би болгохгүй»

	 

	Хав харанхуй шөнөөр Руслан 

	Хайлаас сүглийх эргээр явлаа.

	Ханан хадад чимээгүй арсайж 

	Хамаг бүхнээр нам жим байлаа.

	Ард нь гэнэт годил шуугьж 

	Бамбай хангинаж хуяг харшиж 

	Агсан морины янцгаах чимээ 

	Пижигнэх хөлийн төвөргөөн хадлаа 

	Зүрхэнд нь хүрэм огцом сүрлэгээр 

	«Зогс» гэж нэг хүн хашхирсанд 

	Залуу Руслан хилэгнэн ойж 

	Замын дунд жолоо хумилаа.

	Хөөс сахарсан догшин хүлгийн 

	Хөнгөн гүйдлээр салхи исгэрүүлж 

	Догшин ван жадаа өргөн 

	Довтлон айсуйг тэрээр үзлээ.

	«Аа, чамайг даа, нэг гүйцсэн вий вий! 

	Алалдах тулаанд нөхөр минь бэлтгэ. 

	Алс харийн атар хөрсөнд

	Араг ясаа агуулан тавьж 

	Амраг гэргийг эндээс сурагла!»

	Хэцүү уурт Руслан шатаж байна 

	Хэний дууг тэр таньж байна.

	 

	Учирсан хоёрыг энд нь орхиод 

	Уран шүлгийн толгойг залъя 

	Уншигч авгай минь залуу бэрээ 

	Урд чинь авчирч толилуулж тавья 

	Гайхал шидтэний тухай өгүүлж 

	Гамнах ёстой цагийг нөхцөөе.

	 

	Дариу хүслийн жигүүрт автан 

	Даруу занг би умартан

	Үүр шөнийн гозон гэгээгээр 

	Үзэсгэлэнт сайхан Людмила хүүхэн 

	Руслан баатрын дуран дунд 

	Үгүй болсныг хэлсэн билээ.

	Хонгор сайхан Людмила минь

	Хуурмаг шидэн шуурга шууруулж 

	Хуримын хөнжлөөс чамайг буруулж 

	Тэнгэрийн мандалд хөөрөн нисэхэд 

	Тэнүүн ухаан чинь балартсан билээ. 

	Тэгээд гэрээдээ эгэн шууруулж 

	Тэрээр чамайг ордондоо авчрахад 

	Үг ч үгүй дуу ч үгүй зэвхий цагаан 

	Үйлийн үрт чи сэрсэн билээ.

	 

	Халуун зун би гэрийнхээ босгонд 

	Хачин гунигт явдлыг үзсэн юм.

	Хальшраа нүдэт охин тахиагаа

	Хан тахиа нь азаргалахыг харсан юм. 

	Сахлаг далавчаар янаглан нөмөрч 

	Сайхан учралаар тэврэлдсэн хоёрыг 

	Саран шувуу агаарын мандлаас 

	Анан ажсаар эргэлдэж байсан юм. 

	Унгалдан эргэх махчин шувуу 

	Уруудаж гэнэт исгэрэн шумбаад 

	Урт савартаа эм тахиаг авч 

	Улаан хуй шиг хөөрөөд явсан юм. 

	Аялаг хайртнаа эндэж алдсан 

	Азарган тахиа гуниглан дуудахад 

	Аясын салхи л хөнгөн үлээж 

	Агаарт өд сөд л хийсэж байсан юм.

	 

	Хонгорхон гүнж өглөө болтол 

	Хорлогдсон хэвээр ухаангүй хэвтлээ 

	Аймаар зүүд, аягүй эзгүйдэл 

	Аялагхан түүнийг эзэмдсэн байлаа. 

	Сэргэлээ тэрээр гал шиг буцалж 

	Сэтгэл нь үймнэ, айдас нь төрнө. 

	Сэрүүн тунгалаг нүдээ нээгээд 

	Сэрэл хүслээр нөхрөө эрнэ. 

	Аялуун шөнийн зугааг үгүйлэн 

	«Амраг минь... чи минь яав!» гэж байна. 

	Алтан мэлмий өргөн харснаа 

	Аяа хөөрхий хөдлөхгүй болж байна. 

	Гоёхон хийцтэй нөмрөгийн дор 

	Гоёмсог өдөн дэвсгэр дээр 

	Гоо Людмила унтсанаа гайхав 

	Гойд чимсэн өрөөг ажиглав.

	Хуар хээ урлан мэтгэж

	Хутаг өлзий цацаглаж чимсэн 

	Хунгийн өдөн бүтээлэг хэвтэнэ. 

	Хоргой торго хөглөрч үзэгдэнэ. 

	Эрээлж өрсөн алтан бойпорт 

	Элдвийн хүж арцыг шатааж 

	Эрхэм сайхан үнэр анхилна 

	Эрдэнийн чулуу нүдийг гялбаана 

	Иш хүү минь хэрэггүй шүү гэж 

	Итгэж Шехеразаде2 надад гуйсан юм. 

	Ингээд больё илбэн гоёлыг 

	Илүү нуршихыг одоо зогсъё 

	Хангалуун хогшил ор дэвсгэр 

	Ханатлаа эдлэх алтан чимэг 

	Хайртны нь орлон баярлуулсангүйг 

	Харин эцэст нь тэмдэглэж орхиё

	 

	Хөнгөн сайхан хувцаслаж гоёсон 

	Хөөрхөн гоолиг гурван бүсгүй 

	Хөдлөхгүй хэвтэх гүнж рүү ирж 

	Хөлийн нь дор мөргөн ёслов.

	Өд шиг чимээгүй намуухан гишгэлж

	Өнгөлөг нэг нь өөрт нь тулаад

	Манай үед нэгэнт хуучирсан

	Маяг даягийг оруулан байж

	Алтан үсийг гэзэг болгон 

	Ариун Людмилад зүүж өглөө.

	Амьд цэцгийн эрээн баглаагаар 

	Ариухан цээжийг нь ороож өглөө.

	Хойшоо эргэхэд нь аялуун ширтсээр 

	Хоёр дахь бүсгүй Людмилад ойртов.

	Хосгүй сайхныг ч хойноо оруулах 

	Хонгорхон хөлд нь гутал өмсгөв.

	Анхилуун саргай бужгар үсийг нь 

	Ариухан цээж тэгшхэн мөрий нь 

	Алтанхан саатай мананцар торгыг 

	Алчуур болгон нөмөргөж өглөө.

	Тэнгэр таалам сайхан царайг нь

	Тэр алчуур наалдан озлоо.

	Сүүлчийн бүсгүй Людмилад очиж 

	Сувдан бүс өргөн барьжээ.

	Суусан хүнийг босом хоолойгоор 

	Сайхан дууг түүнд аялжээ...

	 

	Ээ харла! Гоёмсог даашинз нь ч 

	Эрдэнийн чулуу зүүлт чимэг нь ч 

	Эгнэж жигдэрсэн угалз хээ нь ч 

	Эрхэмлэн аргадах уран дуу нь ч 

	Сайхан Людмилийн уйтгар гунигийг 

	Сааруулж даан чиг чадсан үгүй ээ 

	Тэрээр дуугүй, газар гөлөрнөм 

	Тэргүүнээ унжуулж хоосон шаналнам.

	 

	Уйтгарлаж зовсон, гасланг таньсан 

	Үнэн шударгад сүсэглэх хэн чиг

	Уй гашуудалт хөөрхий бүсгүйн 

	Урсах нулимсыг өмнөө үзээд 

	Толины урдуур эргэх сөлгүй 

	Яаж суугааг нь ойлгох билээ л. 

	Тонгойн шаналах түүний сэтгэл 

	Ямар байгааг нь ойлгох билээ л.

	 

	Орондоо Людмила ганцаар үлдээд 

	Одоо яахыг мэдэхгүй суужээ.

	Цочсон юм шиг гэнэт босоод 

	Цонх руу очиж гутран зогсжээ.

	Битүү цасан хивсээр хучигдсан 

	Бүрхэг талд бөртийх ч юмгүй.

	Мөөрлөн тахирлах уулсын оргилууд 

	Мөнх огторгуйн дүнсгэр агаарт 

	Мөнгөн толгой гудайлган байлаа.

	Урц байшин ч хүглийн харлахгүй 

	Утаа униар ч суунаглаж хөврөхгүй. 

	Замчны бараа цасан дээр тодрохгүй 

	Загасчны дуу гол дээр хадахгүй.

	Эзгүй уулын нам жимийг эвдэж 

	Эгшигт үлээгүүр ч хүнгэнэж дуугарахгүй. 

	Хайран навчсаа нүцгэлж гээсэн

	Цастай ой алсад найгана. 

	Хааяа гагцхүү салхин исгэрч 

	Цасан хуй л дэгдэн шуурна.

	Сайхан Людмила нулимс урсган

	Сар шиг нүүрээ гараар дараад

	Санаашран айж мөнгөн хаалга 

	Саравчны зүг мэгшин гүйлээ.

	Хаалга хөгжим шиг дуугаран нээгдсэнд 

	Харин цаана нь цэцэрлэг байлаа.

	Харах нүдийг булаан эзэмдэх 

	Хамгийн тууль тэнд л байлаа.

	Алдарт Соломон3 Ван Тарвидын4 

	Ариглан эдэлж зугаалдаг байсан 

	Армид5 шидтэний олон цэцэрлэгийн 

	Аль нь ч түүнд хүрэхгүй гэнэ ээ.

	Нарсан туж өмнө нь шуугьж 

	Навч гялалзан навч инээмсэглэв.

	Анхаарч зогсом дал мод сүглийж 

	Анхилуун миртийн цэцэг цайрав. 

	Ёнхгор өндөр хуншууд ирийж 

	Алтан шаргал жүрж бөнжийв.

	Ёстой тунгалаг усны гадарга 

	Ариун байгалийг тольдон тунарав.

	Өтгөн шугуй намхан уулс

	Өмнө цэлийх уужим хөндийд

	Өнгөт хаврын баяр жигдэрч 

	Өвс хөвд торго шиг хөвхийнө.

	Сэтгээд ханашгүй талын дээгүүр 

	Таван сарын салхин үлээнэ.

	Сэтгэлээс гарамгүй хятад гургалдай 

	Таашаалт моддын дунд уянгална. 

	Алмаз адил усан оргилуур

	Нүүглэх үүл рүү дээшээ цацарна. 

	Аятай чимээ сэтгэлийг сэргээж

	Нүүр рүү бас ус нь цоргино. 

	Шидэгдэн асгарах усны дор

	Уран чамин баримал зогсоно,

	Ширтэж харсан хэний ч нүдэнд

	Амьд юм шиг хөхиүн харагдана.

	Хэрэв Фидий6, шавь Фебатайгаа7 

	Хэрэг болгон Палладыг8 дагуулж 

	Хэсвээс үүгээр энэхэн баримлыг 

	Хэт удаан зогсож харах вий.

	Эцэст магадгүй хор нь буцалж

	Эрхэм сийлүүрээ ч алдаж мэдэх вий. 

	Унах ус нь эргэлдэн эрчилж 

	Угийн гоё сувд шиг цацарна.

	Уулын модонд горхихон шуугьж 

	Уран чимээ нь сэтгэлийг дэлсэнэ. 

	Анхилам ногоон ургамлын дунд 

	Алтан нарнаа өнгөө гялбуулж 

	Амгалан сэрүүн сүүдэр бүхээг 

	Асарлан хааяагүй дурайж харагдана. 

	Алагхан саргай газар сайгүй 

	Аялагхан мөчиртөө найгаж үзэгдэнэ 

	Иш-ш Людмила минь тайтгарч зогсолгүй 

	Ийш тийшээ орчныг гайхалгүй

	Илбийн гайхамшигт дур нь гутсаар 

	Итгэшгүй өнгөнд сэтгэл нь бухимдсаар 

	Хаашаа яваагаа ч сайн мэдэлгүй 

	Хаа хүрэхээ ч саатаж бодолгүй 

	Хайран нулимсаа дураар асгаруулж 

	Хайргүй тэнгэрийг ширтэн гүйсээр. 

	Тунгалаг харц нь гэнэт бишдэж 

	Турьхан гараа дээш аваачсан нь 

	Туяхан гүүрийг өмнөө үзээд 

	Тун ч эвгүй бодлыг олжээ.

	Ацлан сэртийх хоёр байц дээр 

	Дамнуулж тавьсан гүүрийг гөлөрч 

	Асгарах нулимс бүрхсэн нүдээр 

	Давлах мөрөн рүү гөлрөн зогсов. 

	Цээжээ дэлсэн цорхирон уйлаад 

	Цээлийн гүн рүү үсрэхээр очлоо.

	Цэцгийн дэлбээ харцаа буруулж... 

	Тэгснээ болиод гэдрэг эглээ.

	 

	Алтан нартай зэрэгцэн гараад 

	Амрагхан Людмила минь удаан явжээ. 

	Асгарах нулимс нь хатан ширгэж 

	Алхах хөл нь туйлдан эцжээ. 

	Амрахаар суутал толгой дээр нь 

	Өнгөт асар нөмрөн зоогдлоо.

	Алтлан гялалзах гоёхон тавагт 

	Өрсөн хоол өмнө нь тавигдлаа. 

	Амгалан шугуйгаас хэн чиг юм бэ 

	Арфа хөгжмөөр аядуун наадав. 

	Үзээгүй учралд Людмила гайхан 

	Улам мэгдэн ингэж шийдэв. 

	«Бүүвэйлж намайг мэхэлж байгаа 

	Даамай сайханд хууртахгүй би 

	Бүгдийг албадан захирч чадах 

	Далдын хүчинд автахгүй би 

	Амраг хайртнаа алсад орхичхоод 

	Амьд явах гэж заавал зүтгэхгүй ээ 

	Алдхан биеэ хорлочхож чадахаа 

	Аймаар шидтэн чамд үзүүлнэ ээ! 

	Орд харш чинь надад хэрэггүй 

	Оргилсон найр чинь ч бас хэрэггүй 

	Орилсон дуун, тансаг эдлэл 

	Онгон цэцэрлэг бүгд хэрэггүй ээ. 

	Ууж идэхээ бүрэн зогсож

	Улиглах үгийг чинь сонсохоо больж 

	Уран цэцэг моддын чинь дунд 

	Улаан амиа би төгсгөнө өө» 

	Өштөнд хандаж ингэж бодоод 

	Өнгөт Людмила хооллож эхэллээ.

	 

	Хооллоод босмогц нь амтат идээ 

	Хосолж эгнэсэн халбага сэрээ 

	Хоршиж хадсан сайхан хөгжим 

	Хосгүй асар цөмөөр арилчхав. 

	Давтан залгасан нам жимийн дунд 

	Дахиад Людмила ганцаар болчхов. 

	Алтан дэлхийг шөнөжин харуулдах 

	Алмасан саран тэнгэрт хөвж байна.

	Аргалын утаа шиг цэнхэр манан 

	Алаг толгодын оройд бууж байна. 

	Бие нь нозоорч нойр нь хүртэл 

	Биегүй хүчин гүнжийг өргөн 

	Сарнай үнэртсэн үдшийн сэрүүнд 

	Салхи амссан өндөр тэнгэрээр 

	Хөөрүүлэн явж ордондоо иржээ. 

	Хөвүүлэн буулгаад лавиртаа авчээ. 

	Эгшин зуурхан гурван бүсгүй 

	Дахиад дэргэд нь биелэн тодров. 

	Эрхэм гүнжийн гоо өмсгөлийг 

	Тайлж өгөх гэж ойртон учрав. 

	Уйтгар зовуурьтай тэдний харц 

	Унтсан юм шиг нам жим байдал 

	Уцаар төрөм түүний тавиланг 

	Уртаар тавлаж байх шиг бөлгөө.

	 

	Номхон охид гоёл чимгийг нь 

	Зөөлөн гараар яаран тайчив.

	Нойрмогхон Людмила хун цагаан 

	Зөвхөн даашинз цамцаар үлдэв.

	Шаналгалт баатар минь унтахаар хэвтэж 

	Шалмагхан охид ёс гүйцэтгэн

	Шанаа тулан гуниг илтгээд

	Санаа алдан хаалга зүглэв.

	Хоригдол бүсгүй ганцаар болмогц 

	Хормын зуур нойр нь хулжив.

	Хонгорхон тэр навч шиг чичирч

	Хол ойрыг бүлтэлзэн ширтэв.

	Үхлийн хөндий шиг нам гүм гэнэ ээ. 

	Зүрхний нь цохилт л тодхон дуулдана. 

	Үгүй бас хүмүүс шивгэнэж 

	Зүглэж өөр рүү нь мөлхөх шиг санагдана. 

	Дотор сэтгэл нь аюулыг зөгнөж 

	Толгой юугаа дэрэндээ нааж байна. 

	Тэгтэл үнэхээр чимээ тодорч 

	Түнэн харанхуйд гэрэл гарч байна. 

	Дараах агшинд хаалга нээгдээд 

	Дараалсан цэргүүд ороод ирэв гэнэ. 

	Тахир сэлмээ толь шиг гялалзуулж 

	Тун ч додигор алхалж явна гэнэ.

	Уран төгөлдөр хийцтэй дэрэн дээр

	Урт буурал сахал дамнажээ.

	Урт сахлын одой эзэн      

	Урсах цувааны хойноос дагажээ. 

	Тэр хүн харцаа өргөж, 

	Дээдэс ихсийн маяг гаргажээ. 

	Богинохон бие нь бөгтөр юм гэнэ. 

	Босоо малгай өмссөн байв гэнэ.

	Өштөн дайснаа таньсан Людмила 

	Өмнөө дөхөхийг хүлээж байгаад 

	Өөдөө гэнэт цовхрон бослоо.

	Өдтэй малгайг нь ноцон барилаа. 

	Чичирсэн гараа сунган далайж 

	Чигээр нүүр рүү нь буулгаж авлаа. 

	Чихцэлдсэн олон хар цэргийнх нь 

	Чихийг дөжиртөл хашхирч гарлаа. 

	Золгүй явдалд Черномер сүрдэж 

	Золбин нохой шиг атиран эвхрээд 

	Зовлогоо аван гүйхээр завдсанд 

	Золиг сахал нь ороолдон унагав. 

	Шуухинаж босох гээд дахин ойччихов. 

	Шударга албат нь ч үймэлдэн хоцров. 

	Шуугилдаж баахан гүйлдэж байснаа 

	Шуудхан эзнээ өргөөд гарцгаав.

	Хүүхний дэргэд малгайг нь хаячхаад 

	Хүүе ааягүй арилж өгцгөөв.

	 

	Одоо Русланхаа дэргэд хүрье 

	Онгон тал дахь учралыг саная. 

	Орловский9 та бийрээ аваарай 

	Ойсон тулаан шөнийг зураарай 

	Тэвчээрт сарны сүүмэгхэн гэрэлд 

	Тэр хоёрын дайлалдаан боллоо. 

	Тэсэшгүй хилэнгээр зүрх нь оволзож 

	Тэргүүн дуулгаа хэмхэртэл үзлээ. 

	Далайн цавчлах дорвилог хүчний 

	Даацад илдийн нь болд хүрэлгүй 

	Дайны талбарт хугачин унажээ. 

	Дайчин жадаа ч хэмхчин хаяжээ. 

	Хүрэн цусаар дуулга нь будагдаж 

	Хүдэр цээжнээ хуяг нь тастчихжээ.

	Хүчийг тэд гараар шалгахаар

	Хүрлэг барс шиг зууралдацгаажээ. 

	Урдаг нохой шиг асан ноцоцгоож 

	Орсон буур шиг ороон барилцжээ. 

	Омголон морьд нь дүүлэн цоройж 

	Олгойдох утаа шиг тоос хадаажээ. 

	Үе үе ширүүсэн тэгснээ намдана. 

	Үнэндээ нэг нь дийлдэх нь шахжээ. 

	Руслан тэгтэл сэрвэсхийлгээд 

	Өштөн дайснаа өргөөд иржээ. 

	Толгойдоо гарган өндөрт аваачаад 

	Тонгойн, ус руу чулуудан хаяжээ.

	 

	Руслан баатарт хороогдсон эрийг 

	Уншигч авхай Та таньсаан. 

	Уучлаарай гэвч үүргийн дагуу 

	Уянгын хэлээр би нэмье ээ.

	Цуутай алдрыг нутагтаа олж 

	Киев хавийнхны итгэл нь болсон 

	Цустай тулааныг эрэн мөрөөдөж 

	Хүчээ туршихыг завдаж явсан 

	Даанч азгүйгээр Людмилад дурлагч 

	Дайчин Рогдай үнэхээр мөөн. 

	Днепрээр өштнөө мөрдөж олоод 

	Дээд ертөнцөд одох нь тэрээ. 

	Хүссэн хүсэл нь талаар хийсэж 

	Хүчинд эдүгээ аргагүй автлаа. 

	Хүчирхэг Оросын баатар чингэж 

	Хүйтэн мөрний ёроолд ягтлаа. 

	Усан дагина ван Рогдайг 

	Угтан ирж тэврэн авчээ. 

	Уран хошуугаар үнсэн озож 

	Урьхан инээсээр хөтлөн оджээ. 

	Хожмын хожим Рогдайн сүнс 

	Хонгор үдэш эргээр хөлхөж 

	Холын аянчин ойрын загасчныг 

	Хоногийн босгонд айлгадаг болжээ.


ГУРАВДУГААР БҮЛЭГ

	Улаан атаархлын хилэнт дөлнөөс 

	Ухарч буруулсан удаагүй мөртөө 

	Уянга минь чи миний нөхдөөс

	Уймарч бишүүрхэх хэрэггүй юм шүү.

	Юу ч үгүй хоролхог эрхэм шүүмжлэгч 

	Юм ч үгүй асуулт надад тулганам. 

	Юунд Людмилийг бүсгүй гээв чи! 

	Юу гэж түүнийг гүнж гэж нэрлээв. 

	Тэгж чи Руслан баатрын 

	Тэнгэрлэг хатныг доромжлов гэнэ. 

	Тийм шүүмжлэлийн санаа нь хортойг 

	Тиймээ уншигч та таанаа

	Тэр асуултад юу хариулахыг 

	Тэрслүү Зоил10 яг заана аа!

	Итгэсэн итгэлдээ сэтгэл хангалуун 

	Ихэмсэг дуугүй би сууна аа.

	Иймэрхүү юманд ер маргахгүй 

	Ичгүүргүй новш л, өөрөө ярина аа! 

	Уйтгарт Гименайн өрөвдөлт нэгэн. 

	Манай Климана л тайван суугаа 

	Уянга дүүрсэн хархан нүдээ 

	Манантуулан ойлгож байгаа.

	Хэлхээ шүлэг дээр бөмбөрөн ойчих

	Сувдан нулимсыг нь би харсаар шүү. 

	Хэтийн сайхан сэтгэлээ уярааж 

	Суудалд гутрахын ч ойлгосоор шүү. 

	Атаа жөтөөт элдэв муусайныг 

	Айлгах цаг нэгэнт дөхжээ. 

	Амур11 бурхан эрэмгий зоригоор 

	Самууныг жигшээх цаг болжээ. 

	Аюулт зэтгэрийн толгойд углаж 

	Адыг бачлах малгай зэхжээ.

	 

	Хүйтэн өглөө тэмдгэрэн гэрэлтэж

	Хүрэн уулс харалтан дүнсийж 

	Хүрлэгэр харш нойрмогтон хүглийнэ. 

	Хөсөр Черномер халаглан ундууцна. 

	Өглөөний хувцастай толгой нүцгэн 

	Өндөр орон дээр ууртай завилна. 

	Өтгөн сахлын нь ширэлдсэн даахийг 

	Өмөг боолууд нь гаргаж өгөхөөр 

	Өцийн сууж уйгагүй оролдоно.

	Бас гоёож, ихийг санаж

	Базаалт Дорнын үнэртэн асгав.

	Бахим тэвэр бужгар сахал нь

	Бас ч гүй зальтай гялалзаж харагдана.

	 

	Хаанаас ч юм бэ, далавчит могой

	Хайрсаа төмөр шиг харжигнуулсаар 

	Хаалгаар бус цонхоор ороод

	Хачин эвхэрснээ Найна болчихлоо!

	Хамаг бие нь зарсхийсэн

	Харсан олныг гайхсаар байтал

	Харин Найна сийх ч үгүйгээр 

	Хандаж Черноморт ингэж ярилаа.

	«Анд нөхөр минь сайн л сууна уу.

	Амрыг чинь эрж зүрхнээс ёсолъё, 

	Алтан алдар гэгээн цуугаар чинь 

	Андахыг больжээ эгч чинь чамайг!

	Халаг минь халаг минь, далдын заяагаар 

	Хамтрах учрал бидэнд иржээ.

	Харанхуй үүлс чам дээр нүүрлэж 

	Хар бороо чам дээр цутгах нь.

	Харласан нэрээ ч би хамгаалж

	Харин өшөөгөө авах гэж зүтгэх нь!»

	 

	Тал зассан залирхаг нүдээр 

	Тарваган Черномор шуламст хандаж 

	«Хүслэнт Найна чамтай хамтрах 

	Хүсэл сэтгэл дүүрэн байнам.

	Донгио эздийг нь эрээрээ дарангуйлж 

	Доод Финийг бяраараа дайлъя.

	Доривт хүлэг минь ч алсад эцэхгүй 

	Дорой дайснаас би эмээхгүй.

	Энгүй хорвоод намайг өргөгч 

	Эрээн буурал эрдэнэт морь минь 

	Эрэлхгийг дийлэх шидийг өгнөм 

	Эхнэрийг булаах хүчийг хайрланам.

	Одоо хүртэл сахлыг минь хяргах 

	Омогт илд гараагүй юм шүү дээ.

	Ойж санасан миний бодлыг

	Ухах дайсан төрөөгүй юм шүү дээ. 

	Үзэсгэлэнт Людмила үүрд минийхээ. 

	Руслан харин авсан жилийхээ!» 

	Үнэгэн жөтөөт эмгэн шулам 

	«Руслан алагдана алагдана» гэж 

	Үгээ таслан гурвантаа шившээд 

	Үжирсэн хөл дээрээ гурвантаа дэвхэрч 

	Үүд өөд могой болоод нисчихлээ.

	 

	Шигтгээ даруулсан хоргой дээлийнх нь 

	Солонгорлон туяарах хээ гялалзаж 

	Шинэхэн зочиндоо хөөрсөн шулам

	Согоо шиг Людмилаг оролдохоор шийдэв. 

	Ширүүн сахлаа хөлд нь дэвсэж 

	Согтуу царайлан гуйхаар явав.

	Шийдээд хүүхний өрөө рүү чиглэн 

	Сонжуу намбатай хямсгар алхав.

	Ороод очсон чинь Людмила алга гэнэ 

	Ор, өрөө онгон цэцэрлэг

	Олгойдон харвах усан оргилуурын 

	Ойр хавиар ч гүүрэн доогуур ч

	Алив газраар бүхий л ормоор

	Айсан Черномор аахилан гүйгээд

	Амраг Людмилийг олохгүй зовжээ. 

	Нуурын хөвөөгөөр ч шогшоод байдаггүй 

	Нууцхан хонхроор ч хэтээд гардаггүй 

	Аягүй бухимдлага, хор гоморхлыг нь 

	Араандаа зуусан хар хилэнг нь 

	Алаглаж цаасан дээр хэн зурах вэ? 

	Аялаг шүлгээр хэн урлах вэ? 

	Зэгсэн уурласан шидтэн гэнэт 

	Зэрлэг дуугаар уулсыг цочоож: 

	«Олиггүй новшнууд нааш ирцгээ, 

	Онгон агшнаа энд цугларцгаа 

	Одоохон та нар Людмилийг эр!

	Олоод над дээр яаруу авчир!

	Охин тэнгэрийг барихгүй эргэвээс 

	Омогт сахлаараа няц дарна шүү»

	 

	Уран Людмилийн алдагдсан учрыг 

	Уншигч найздаа би ярь л уу?

	Унхиагүй заяандаа шөнөжин гутарч 

	Уйлж суусны нь Тандаа хэл лүү? 

	Урт сахал урд нь хөврөхөд 

	Уймрах сэтгэлд айдас төрнө 

	Увайгүй шуламс бөвтнөн харагдахад 

	Уйлах инээх аандаа хосолно. 

	Өглөөний мандах туяаг угтан 

	Өнгөт хөнжлөө Людмила орхижээ.

	Өндөр босоо толь руу дөхөж

	Өнгөт сайхан гэзгээ засжээ.

	Эрдэнэт гараараа хааш яашхан 

	Эвлүүлж үсээ сүлжсэн болоод 

	Эргэтэл нүдэнд нь өчигдрийн гоёл 

	Эрээлж тэртээ буланд хэвтжээ. 

	Хувцаслав, санаа алдав тэгээд 

	Хугарсан сэтгэлдээ чимээгүйхэн уйлав. 

	Хувьтай толиноос нүдээ салгалгүй 

	Хуурсан болж өөрийгөө зугаацуулав. 

	Алагласан бодолтой томоогүй сэтгэлд нь 

	Алив өмсөөдөхье гэж санагдсанд 

	Арван долоотой тэр хүүхнийг 

	Ажиж харах хүнгүй болохлоор

	Гэмт Черноморын орхисон малгайг 

	Гэзгэн дээрээ авч тавьжээ.

	Гэхдээ тэр бээр урдхыг нь хойно нь 

	Гэнэгүй гаргаж өмссөн байжээ.

	Ай тэгсэн чинь, хэлшгүй юм болов.

	Алтан үлгэрийн гайхамшиг тэр байв.

	Алга, нөгөөх Людмила чинь алга болчхов. 

	Авчхав малгайгаа, харин ургаад ирчхэв. 

	Яадгийг нь үзэх гээд дахиад өмсвөөс 

	Яах ч аргагүй бас л үгүй болчхов.

	Ямрыг ололгүй толь руугаа гөлөрвөөс 

	Яах вэ толинд өөрөө л харагдав.

	«Ээ гоёхноо золиг шуламсаас

	Эмээж зугтах юмгүй боллоо.

	Ээрэх зовлонгоос холуур зугаалж

	Эрх дураараа явах цаг ирлээ»

	Тэргэл царайгаа мишээн гэрэлтүүлж

	Тэр бээр ийнхүү баярлан үглэж байна.

	Тэнэг Черноморын босоо малгайг

	Тэгээд толгойдоо эгүүлж тавьж байна.

	 

	Ичгүүртэй юм, сахал самбай

	Илбэт малгайгаар хөөцөлдөхөө больё  

	Их баатраа хувь заяанд нь

	Итгэж орхисноо эргэж саная.

	Дайнч Рогдайг тулалдаан дийлээд 

	Дайчин баатар минь хөвчийг туулан

	Даруу өглөөний чамин туяагаар 

	Дамнасан хөндий рүү уруудан ирлээ.

	Хөвгүүн ван саатан зогсов.

	Хүйтэн тулааны талбарт оржээ.

	Хүний яс шарлан сэрийлцэнэ.

	Хуяг саадаг хөглөрөн ирийлцэнэ.

	Зогсох зайгүй зэвэрсэн жад 

	Морины тоног үргэлжлэх ажээ.

	Зөндөө ургасан сахлаг өвсөнд 

	Махир сэлэм хатгасан ажээ.

	Баатрын ясан гарт илд нь 

	Бараг атгаастай шахуу харагдана.

	Бараан навчтай чөдөр өвч 

	Ороон ургасан байх үзэгдэнэ.

	Ариунаа туяарах алтан нар л 

	Алмасан гэрлээ аялуун тусгах 

	Анир тасарсан энэхэн хөндийг 

	Айлган цочоох юмгүй бөлгөө.

	 

	Элдвийг баатар дотроо эргэцүүлж 

	Эвгүй гунигтай ингэж бодлоо.

	«Үнэгэн гүйдэлт тал минь, тал минь 

	Үхэгсдийн ясыг чиний хөрснөө 

	Үржилт будаа шиг хэн цацаа вэ! 

	Алалдах тулааны эцсийн мөчид 

	Аялгуу дуугаа тэнгэрт хадааж 

	Хөрсөн дээр чинь алдрыг амсан 

	Хөөрцөг тулаанд ямар нь дийлээ вэ? 

	Агсран дүүлэх ямархан хүлэг 

	Ариун шороог чинь ингэж сийчээ вэ? 

	Хөхиүн тал чи минь юундаа л 

	Хөдлөх ч үгүй дуугарах ч үгүй вэ? 

	Хөглөрөх өвснөө ингэтлээ даруулж 

	Хөөрөх чадлаа умартсан хэрэг үү! 

	Үгүй ээ, би чиг эрэн цагийн 

	Үнэн харанхуй төөргийг дагаж 

	Русланчуудын булшийг дэглэж 

	Үхэж болох юм шороон дээр чинь! 

	Үүнийг хэн чиг үгүй гэхгүй ээ 

	Үнэнээс дурсах хуур ч байхгүй ээ!»

	 

	Халуун тулаанд хамгаа сүйтгэн 

	Хатгах жадаа орхисон баатар 

	Хатан илд хуяг бамбай 

	Хайж олох хэрэгтэйг саналаа. 

	Тарсан ясны дээгүүр алхалж 

	Таатай өвсний дээрээс гишгэлж 

	Талын дундах сэгийг хусгалж 

	Таарах илд, хуягийг хайлаа. 

	Дайралдсан сэлмийг далайн цавчиж 

	Даацыг нь үзэж болдыг нь шалгана. 

	Даргар жадаар газар сүлбэлж 

	Даанч нойрссон хөндийг цочооно. 

	Лав зуун илдийг барьж тавилаа. 

	Лавтай арван дуулгыг өмсөж үзлээ

	Баатар маань гэвч нөхөд минь ёстой 

	Баатрын чинээ баатар болохлоор 

	Баяр хөөргүй нойтон талбарт 

	Бараалан хөглөрөх хүйтэн зэвсэг 

	Эсвэл хөнгөдөж, жижигдэх бөлгөө. 

	Эмтэрч үгүй бол хугарах бөлгөө.

	Эцэст тэр бээр нэгэн сэлмийг 

	Эвшүүлж гартаа сонгон авчээ.

	Эрээн хуяг цээжнээ тааруулж 

	Эмээлдээ мордож замдаа оржээ.

	 

	Шингэх нарны улаан туяа 

	Шингэрэн цайж бүдгэрч эхэллээ.

	Цэнхэр манан хадаг шиг сүүмийж 

	Цэцгэн толбот саран гийлээ.

	Тоосрон харлах уужим хөндийд 

	Торолзон ергөх Руслан баатар 

	Тойрон хөхрөх мананг нэвтлэн 

	Тоймгүй том довцгийг харжээ.

	Тэр довцог харлан хүрлийнэ. 

	Тэнд нэг юм, хурхиран шуухитнана. 

	Тэмүүлэн ойрттол нөгөөх довцог 

	Тэрлэн амьсгалж байх шиг санагдана. 

	Харин Руслан айж эмээхгүй 

	Харцаа тогтоон ажиж харуулдана. 

	Халширсан морь нь чихээ солбилж 

	Хайлсан тугалга шиг хуйлран бөмбөлзөнө. 

	Уран толгойгоо сэгсчин булаалдаж 

	Урд хөлөөрөө самчин загнана.

	 

	Үүлээ хөөсөн тэнгэр цавцайж 

	Саран авхай мэлтийн гэрэлтэхэд 

	Үүрэглэх тал дахь өнөөх довцог 

	Саруул туяанаа тодрон иржээ. 

	Учиргүйлж ван жолоо татлаа. 

	Урлах миний чадал дутлаа!

	Уулын ам шиг нойрмоглосон нүдтэй 

	Ухаангүй том толгой байлаа.

	Өдөн дуулгаа намуухан ганхуулж 

	Өд сөдөө дэрвүүлж босгосон 

	Өөдгүй булай дүр байдалтай 

	Өнчин хөндийдөх тэр толгой

	Аймаар юм!.. Амьд нь лавтай 

	Ариг талын харуул бололтой.

	Учрыг лавлахаар манай баатар 

	Унтах нойрыг нь сэрээхээр завдаж 

	Ухааран дүнсийх толгойг тойрлоо. 

	Урт хамар руу нь жадаар сүлбэлээ. 

	Үзэшгүй амьтан ловширхуу хөдөлж 

	Үрчийн найтааж, бас эвшээлгэв. 

	Учиргүй их шуурга дэгдэж 

	Уул хөндий доргин чичрэв. 

	Буурал сахал, хөмсөг сормууснаас 

	Бутарч, олон шар шувуу бослоо. 

	Буданд нойрсогч шугуй сэргэж 

	Булагт уулнаа цуурай хадлаа. 

	Ширүүн баатрын омголон хүлэг 

	Угзчин дүүлж, үүрсэн янцгаана. 

	Шидийг олсон догшин шуурганд 

	Баатар хоёул арай л явцгаана. 

	«Тэнэгхэн хонгор чи хаачихна вэ! 

	Тэнэхээ зогсож буцах юм биш үү? 

	Тэрсхэн чамтай би тоглохгүйгээ 

	Тээглэж аманд минь чи торохгүй ээ!» 

	Хилэгнэлийн дөл харцнаа гялбуулж 

	Хийлэн цовхчих морио номхотгож 

	Хэнэггүй янзтай Руслан баатар 

	Хийрхсэн толгойд ойртон очлоо. 

	«Урилгагүй чи илгээгдсэн зочин уу 

	Улам над руу дөхөх чинь юу вэ?

	Ул мөргүй зайлан тонилж

	Унтах нойрыг саадгүй болгоо!» 

	Аварга хөмсгөө ууртай зангидаж 

	Аймшигт толгой ингэж хүнгэнэв. 

	Аймшиггүй зоригт баатар хөвгүүн 

	Адарч үгэнд нь хариу тулгав.

	«Дуугаа таттугай, хоосон гавал минь

	Дух чинь өргөн ч бодол чинь богино байна! 

	Дуулим олондоо би номхон ч

	Дургүй хүргэсэн муу дайсныг 

	Дуусгаж өгдөг баатар хүн шүү!»

	 

	Хөгшин толгой уруулаа цорвойж 

	Хөх улаан галаар тургив.

	Хөөс хамраас нь уур чихнээс 

	Хөндийг хордуулж дураар бургив. 

	Нэртэй хүлэг нь зовхио анивчилж 

	Нэлгэр цээжийг түрлэн зүтгэвч 

	Нэвсийх харанхуй догшин шуургыг 

	Нэвтлэн орж дийлэхгүй байлаа. 

	Тэмдэггүй салхины хүчинд автаж 

	Тээглээгүй шуурганд нүдээ балбуулж 

	Тэр хүлэг гэдрэг эглээ 

	Тэнхэл сэлбэхээр тал руу гүйлээ. 

	Галзуу хөх инээдээр инээж 

	Галаар тургин толгойн хэлэх нь: 

	«Хүүе хүүе, эрхэм баатар минь 

	Хүлзнэж зогсооч, хаачих нь энэ вэ? 

	Хүлэг мориныхоо хөдөлж буй дээр 

	Хүчит илдээрээ ганц ч болов 

	Дэлсэж намайг баярлуулж өгөөч 

	Дэмий зүгээр бүү явчхаач!» 

	Бариул урт сэлмээ атгасаар 

	Баатар эр эргэн ирлээ.

	Бадарсан өшрөлийн гал зүрхийг нь 

	Багагүй төөнөн оволзуулж байлаа. 

	Тэр бээр гэнэт илдээ өргөж 

	Тэсгэлгүй хорон хэл рүү нь хатгав 

	Тэрчлэх цус булаг шиг олгойдож 

	Тэр чигээрээ үерлэн урсав. 

	Өвдөх гайхах өших хорсох 

	Өрсөн зэрэгцэж онгирохыг мартжээ 

	Өшрөлийн нүдээр баатрыг хараад 

	Өмнөх илдээ давхин зуужээ.

	Ийнхүү Мельномены өөдгүй шавь 

	Ихэмсэг зовхио ургүй буулгаж 

	Ичих нүүрэндээ илэг наалган 

	Инээх байгалийн дунд сүйрчээ. 

	Золтой мөчид самбаа хожин 

	Золбоот Руслан жадыг сугалан 

	Зоригоор аашилсан толгойн хацар руу 

	Зоригийн эрчээр дүрж орхилоо.

	Нүсэр чимээ талыг дүйрүүлж 

	Нүүгэлтэх уулнаа цуурай хадав. 

	Нүцгэн хөндийн аглаг өвс 

	Нүүглэн харлах цусанд умбав.

	Харуй бүрийд толгой ганхаж 

	Хажуу тийшээ ханаран ойчлоо 

	Хазсан сэлмээ эрхгүй алдсанд 

	Хасын саран туяаруулж байлаа. 

	Хүлгийн дэлэнд Руслан тонгойж 

	Хүчит илдийг нь шүүрэн атгалаа 

	Хүсэл хорслын жигүүрт автан 

	Хүйтэн санаа өвөрлөн дөхлөө 

	Тэгтэл гэнэт үхэлдэн хэвтсэн 

	Нөгөөх толгой гиншин ёолов. 

	Тэргэл сарны туяанд гялалзах 

	Нүсэр илдээ баатар хуйлав. 

	Өшийг авах галзуу хилэн нь 

	Өөрийн эрхгүй замхран оджээ. 

	Өдрийн хурц нарнаа автаж 

	Өнгөө алдах цас шиг харьжээ.

	 

	«Аугаа баатар минь, илд чинь надад 

	Ашид мартагдсан бодлыг эгүүллээ!» 

	Аахилан байж нөгөөх толгой 

	Аймаар яриагаа ингэж эхэллээ.

	«Баруун гарын чинь хүчтэй буулгалт 

	Миний бурууг нотлов, билээ л 

	Баатар чиний үгийг чингээд

	Мэтгэхгүй сонсохоор шийдэв билээ л. 

	Далайх сэлэм өрсөх тулаанд 

	Дандаа би гялалзаж явлаа.

	Дайлаанд надтай эгнэх өштөн 

	Даанч хорвоод үгүй байлаа.

	Төрсөн дүүгээсээ би болсон юм.

	Төөрөг өмнө нь азтай байсан юм.

	Төлөг шиг Черномор уул шиг биеийг минь 

	Түвдэхгүй харж чаддаггүй байсан юм.

	Угсаат бүлийн минь ичгүүр шившиг

	Урт сахалтай одой хүн тэр 

	Ул шагайдаг өштөн байлаа.

	Уул шиг заяаг минь хөнөөн барлаа. 

	Хэдийгээр би өндөр ч гэлээ 

	Хэрхэвч ихэмсэглэхийг сураагүй юмаа 

	Хэрэггүй атигар тэр албин 

	Хэцүү ухаантай муу хүн юм аа.

	Аз дутахад цагаан сахалд нь 

	Аймаар их хүч хурсан байв шүү!

	Амьд болгоныг зүхсээр эдүгээ 

	Аюулт үс нь бүтнээр бий шүү.

	Тэр бээр надад нэгэн удаа 

	Тэгш андын дүрээр хандаж 

	Зальтайхан бас учиртайхан 

	Заан сургамжилж ингэж ярилаа. 

	«Тэртээ дорнод уулсын чанад 

	Тэнгэрийн хаяа тэнгисийн эрэгт 

	Тэргэл нэгэн шилтгээн доор 

	Тэмдэгт нэгэн илд оржээ.

	Урт сахлыг минь ч тэр хяргана. 

	Ухаант толгойг чинь ч тэр салгана. 

	Увай муут заяаны эрхээр 

	Уг хэрэг мөд биелнэ.

	Асрал ихтэй номын хүчинд 

	Ах минь! Мэдсэнээ би ярилаа.

	Албины дархалсан шидэт илдийг 

	Амжаад авчихвал яадаг байна аа!» 

	Хариуд нь би толгой дохиж 

	«Хачирхах саад энд алгаа!

	Хатан дэлхийг тойроод явсан ч 

	Хамаагүй, ах чинь би чадна аа» 

	Түших үгийг нь сонсож явахаар 

	Түүнийг үүрэн замдаа гарлаа. 

	Түшихэд магад хэрэг болно гэж 

	Түлээнээс хусхан шилэн барилаа. 

	Олон сарыг алхалж барваа 

	Осол зовлонг үзэлгүй явав аа. 

	Онгодын авралаар аюулаас урьтаж 

	Очсон хэргийг сайнаар эхэллээ.

	Алс тэнгэрийн хаяанд хярсан 

	Аймшигт хонгилыг бид нар хүрлээ. 

	Айдсыг гэтлэн аюулыг умартан 

	Арайхан би илдийг оллоо.

	Хэцүү тавилан бидэн хоёрыг

	Хэт муудуулах учиртай байжээ. 

	Хэн нь сэлмийг авах вэ? гэдгээр 

	Хэрүүл хийх ёстой болжээ.

	Эвээр би ахчлан хэлэлцэхэд 

	Эрсээр тэр хилэгнэж билээ.

	Эцэст Черномор заль зохиож

	Эвтэй зөөлнөөр шивгэнэж билээ.

	«Энэ муу хэрүүлийг ах минь орхиё 

	Эвсүүлж холбосон андгай алдарна. 

	Этгээд сэлэм чухам хэнийхийг 

	Эзэгнэж хөтлөх заяа шийднэ!

	(Адат санааг ёстой олсон юм шүү) 

	Ах минь хэвтээд чимээ чагная 

	Анхны дууныг сонссон хүмүүн 

	Авсанд ортлоо түүнийг эдэлье» 

	Тэр бээр ингэж надад өгүүлээд 

	Тэр чигээрээ түрүүлгээ уналаа. 

	Тэмдэгт заяаны дууныг сонсохоор 

	Тэр дороо би чиг уналаа.

	Үүнийг би хуурна даа гэж 

	Үнэн санаандаа лавтай бодсоор 

	Үг ч үгүй дуу ч үгүй би хэвтсээр 

	Үйл тавилангаа эс сонссоор. 

	Гайгаар би өөрөө хууртжээ. 

	Гамшигт Черномор сэмээрхэн босож 

	Галт илдийг газраас шүүрэн 

	Ган ирий нь над руу далайжээ. 

	Салхин хуй исгэрэх шиг болж 

	Мөнгөн цагаан туяа цацрав. 

	Сайн ч харж амжаагүй байтал 

	Мөрнөөс толгой салаад явчхав. 

	Хүний үзээгүй зэлүүд нутгийн 

	Хүйтэн хөрсөнд авс үгүйгээр 

	Хүүр яс минь тийнхүү өмхрөх 

	Хүсэшгүй хувийг эдэлж эхлэв.

	Тэгтэл Черномор толгойг минь аваачиж 

	Гэгээн баатар чиний гар дахь

	Гэрэлт илдийг манаанд суулгалаа. 

	Хэнд ч алдаж болохгүйг даалгалаа. 

	Наран заяа чинь чамайг түшнэ ээ. 

	Нартад чи алзахгүй явна аа. 

	Наадах илдээ бүүр аваарай. 

	Надад мууг бүү санаарай 

	Урт замдаа Черномортой 

	Учирч уулзахын юун магад вэ?

	Уучилшгүй санааг нь заавал гэсгээж 

	Урт сахлыг нь шийтгэж өгөөрэй.

	Эцэст нь би энэ ертөнцийг

	Эрхэм баяртай орхиж байна аа. 

	Эрдэнэт санаандаа чамайг уучилж 

	Элдвийг бодолгүй нөгчиж байна.


ДӨРӨВДҮГЭЭР БҮЛЭГ

	Одоо цагт шидтэн илбэчин 

	Олиггүй шулам цөөрсний нь учир 

	Орноос босохдоо бурханд залбиран 

	Осолгүй баярласнаа хэлдэг юм би. 

	Залган түрэх хурим найр нь 

	Заяа золтой сайхан болохоор 

	Залуу хүргэн, олон бэргэдийг 

	Залхаах бодол үгүй болжээ. 

	Аяа тэгэвч үзэн ядалтай 

	Арай өөр илбэчин байх юм 

	Аялаг дуун, цэнхэр нүдэн 

	Ая зассан хөгжүүн инээд 

	Ай нөхөд минь, энд л чухам 

	Аль муусайн мэх бугших юм. 

	Хэлсэн үгийг минь хичээн болгоож 

	Хэрхэвч та нар санаж яваарай. 

	Хэцүү тэр урхинд оролгүй 

	Хэтээс тайван нойрсож аваарай!

	 

	Уянга мөрөөдөл нууц явдлыг 

	Урлан зурдаг гайхамшгийн суу 

	Уран санааг эдүгээ хийгээд 

	Угийн диваажингаас хайрладаг хүн 

	Салхин хөнгөн миний найргийг 

	Сайнаар тэтгэгч эзэн тэнгэр

	Сайхан Орфей12 уучлах ажаамуу. 

	Санаа давхардсаныг тунгаах ажаамуу. 

	Өөрийн чинь араас би мөдхөн 

	Өнгө зугаархаг туужаараа ниснэ. 

	Өөрийгөө тоосон өндөр авьяасаа 

	Өгөр хуурамчлалаас гэхдээ салгана.

	 

	Уйтгараас болж өөрийнхөө биеийг 

	Увайгүй адад аваачиж тушаагаад 

	Уран охидоо тэр бээр шулмын 

	Урхинд өгдгийг уншигч мэднэ ээ. 

	Элбэг их өргөл барьц 

	Энгүй итгэл ёс залбирал 

	Элдэв мацаг үнэн гэмшил 

	Энэ бүгдийг үйлдэн хийж 

	Адагт нь харин бүр өөрөө 

	Аврагч хутагт болохоор тэмцээд 

	Арван хоёр охиныхоо хамт 

	Алтат бунханд орсны нь мэднэ ээ. 

	Хонгил харанхуй шөнийн явдлыг 

	Хорвоод баймгүй сонин үзэгдлийг 

	Хорсолт ад, бурхны хилэгнэлийг 

	Хор зовлон таригчийн аяглалыг 

	Чин ёст охидынх нь сайхныг 

	Чимээгүйд чагнаж та нар үзсээн 

	Чингээд сүүлд нь эргэж санахдаа 

	Чиний миний сэтгэл өвдсөөн.

	Учир тавилант хатуу амьдралыг 

	Уг зүрхнээс өрөвддөг байлаа л. 

	Унтаад сэрэхдээ нүдэндээ үзэж 

	Ухаант Вадимад залбирч явлаа л. 

	Эцгийн нь авс руу тэдний шарилыг 

	Ээлжлэн зөөснөөр домог төгсдөг сөн 

	Ингэхэд Та минь, үнэн л бол уу даа! 

	Эргэж давтахаа би уймарч 

	Эрхэм домгийг холиогүй байгаа даа 

	Элдэв ам дамжин явахад нь 

	Эсвэл худал нэмээгүй байгаа даа

	Өнөөх Ратмир морины жолоог

	Өдрийн уртад өргөн сунгаж

	Өмнийг чиглэн тэр оройдоо

	Өнгөт Людмилийг олохоор яарав.

	Гэгээн наран гэв чиг тонгойж 

	Саарал манан гол дээр татлаа. 

	Гэрэл туяа сүүлчийн замдаа 

	Сайхан байцын бөөрөнд туслаа. 

	Өрлөг хан хавцлыг уруудаж 

	Өвс соргог хөндийд хүрээд 

	Өндөр моддын үүгээр түүгээр 

	Өнжин саатах газар хайлаа. 

	Өнгийн ажсанаа байцын энгэрт 

	Өөдөө сүглийх, арсгар хана 

	Өнгөт суварга, уран цамхаг 

	Өрөөлөн байхыг гайхан үзлээ. 

	Ханан дээгүүр залуухан бүсгүй 

	Нуурын хун шиг сэлүүцэн явна 

	Хацар уруул гоёхон хувцаст нь 

	Нуугдан шингэх туяа гэрэлтэнэ. 

	Арсгар байц суваргын орноос 

	Арвин хөндийн нам чимээгүйд. 

	Аялан дуулах бүсгүйн хоолой. 

	Аялагхан нь аргагүй дуулдах бөлгөө.

	 

	«Шөнийн сүүдэр хөндийд унажээ

	Далайн салхин талдаа буужээ.

	Шөнө оройтох нь манай өргөөнд

	Таалан ордоо залуу аянчаан

	 

	Өнгөт үдэш энд зугаатай

	Өдөр нь найр, наадам хөгжөөнтэй

	Өөдөө Та гараад ир л дээ

	Өехө бололцъё залуу аянчаан!

	 

	Анхил хүүхнүүд манайд олон шүү

	Аялаг үгээрээ үнсэж таална шүү 

	Аядуун дуудаанд минь хүрээд ир л дээ 

	Андалж танилцъя залуу аянчаан!

	 

	Үүрээр өглөө чамайг мордоход чинь 

	Үдэж бид нар хундага дүүргэе,

	Үнэн дуудаанд минь хүрээд ир л дээ 

	Үерхэж дасалцъя залуу аянчаан!

	 

	Шөнийн сүүдэр хөндийд унажээ. 

	Далайн салхин талдаа буужээ. 

	Шөнө оройдох нь манай өргөөнд 

	Таалан ордоо, залуу аянчаан»

	 

	Тэргэл бүсгүйн даллах дуулахад 

	Тэсэж чадалгүй залуу очлоо.

	Тэнгэрийн солонго шиг үзэсгэлэнт хүүхнүүд 

	Тэр хүүг тойрон бүчлээ.

	Тунгаан ширтэх тэдний харцнаас 

	Зайлж гарахын аргагүй гэнээ 

	Тун чиг аялаг хайрын үгэнд нь 

	Залуугийн зүрх уярав гэнэ ээ. 

	Далавчит дуулгыг нь нэг нь тайлж 

	Морийг нь хоёр нь хөтлөөд явчхаж 

	Дагуулаад бусад нь манай баатрыг 

	Морилох өргөөндөө аваад орчхож. 

	Дагуулж орсон даяанч хүүхнүүд 

	Баатрыг бас л бүчин иржээ 

	Даагдашгүй хуягийг нь нэг нь тайлан 

	Бариулт илдийг нь нөгөө нь авчээ. 

	Том бамбай бас малгайг нь 

	Тойрсон охид мөн л хуулж 

	Тоосонд цайрсан зэвсгийг нь чингээд 

	Торго мяндсан хувцсаар сольжээ.

	Онц тохижуун хорвоод хосгүй 

	Орос маягийн халуун усанд 

	Оруулж ирлээ мөнгөн онгоц 

	Одтой баатрыг угтав гэнэ ээ. 

	Давлан агсрах мөрөн шиг ус 

	Давтмал мөнгөн онгоцонд цутгана 

	Даялан цацрах усан оргилуур 

	Дариу хөлийг нь чуу сэрүүцүүлнэ 

	Сайхан хивс газар дэлгэсэнд

	Ядарсан баатар түүн дээр суналаа 

	Сармайн ороолдож эрхмийн дээгүүр 

	Хөөрүү уур хөврөн туналаа.

	Адтай харцаар аальгүй тормойж 

	Аялаг хүүхнүүд баатрыг ширтэнэ.

	Амтат хонгор итгэлд эзлүүлж 

	Ачлах асрахыг дуугай горилно.

	Ангирхан хусны зулзаган навч шиг 

	Аригхан шүүдэр дээр нь бөнжийж 

	Анхилам үнэр тэндээс ханхалж 

	Амьсах агаарыг агарын болгоно. 

	Аятай сайханд дураар умбаж 

	Алтан цагийг өнгөрөөж байгаа 

	Ратмир хан Людмил хүүхнийг 

	Ашид сэтгэлийн гүнээс мартжээ. 

	Ажин гөлрөх харц нь манантаж 

	Амраглан тачаадах мөчийг тоолон 

	Алагхан зүрх нь ноцон байлаа. 

	Алдхан бие нь шатан байлаа.

	 

	Халуу дүүгсэн нөмрөг дотор 

	Халуун уснаас баатар гарлаа. 

	Хайраар аялаг охидын хамтаар 

	Хачин баялаг найрт орлоо.

	Омер13 биш болохоор шүлгийн мөрөөр 

	Олигтой дуулж чадаагүйнэ найрыг. 

	Онцгой тэр л грек нөхдийн 

	Оргилуун наадам, дуу хөөрөөн 

	Хундаганд хөөсрөх галзуу сархдыг 

	Хуулан чадмаг дүрсэлдэг байсаан! 

	Харин Парнийн14 мөрөөр шогшиж 

	Хааш хэрэг уянга найргаар 

	Харанхуй бүрэг дэх нүцгэн биеийг 

	Халуун үнсэлтийн аяхан чимээг 

	Уран сайхнаар зуран дүрслэх 

	Угаас оногдсон заяаг эдэлье.

	 

	Саран ордныг ивээн ширтэнэ. 

	Салж алслагдсан өргөөг би харна. 

	Саарьтсан зовонги царайтай баатар 

	Сайхан нойрноо тэнд дугжирна.

	Хацар нь, зовхи нь, магнай нь, цээж нь 

	Халуу дүүгнэ, бие нь чинэрнэ 

	Харам үнсэлтийг нууцхан даллаж 

	Хайрлам уруулаа дутуухан жимийнэ. 

	Тэр бээр удаан шуналтайгаар амьсгалж 

	Тэд нарыгаа зүүдэндээ үзнэ.

	Тэврэлээ тэврүүллээ гэж санана уу 

	Тэнгэрлэг хөнжлөө зүрхэндээ наана. 

	Тэгтэл нам жим гэнэт алдарч 

	Үүд дугаран шал хяхтнав 

	Тэнгэрийн сарны мөнгөн туяанд 

	Үзэсгэлэнт бүсгүйн алхах үзэгдэв. 

	Далавчит нойр, алив даруйхан 

	Далавчаа дэлгэн холдон одогтун 

	Олдошгүй агшин өөрөө иржээ. 

	Одоохон баатар, яаран босогтун. 

	Нуураа орхисон хун л ийм сэн үү 

	Уулаа орхисон согоо л тийм сэн үү... 

	Бүсгүй яаран... бүсгүй дөхсөөр 

	Бүр ор руу нь... ойртон ахисаар. 

	Хонгор хайрт хутагтынхаа өмнө 

	Ихэмсэг Дианагийн зогсдог шигээр 

	Холын баатрын толгойн дэргэд 

	Ирсэн бүсгүй дуугүй саатав.

	Өлийн хүлээснээ тэр бээр шийдэж 

	Өрөөсөн өвдгөө оронд тулгалаа. 

	Өмнөөс шатсан халуун тачаалаар 

	Өд шиг гараа хацарт нь тулгалаа...

	 

	Хориг танхи уранхан шүлгээр 

	Ховлон цааш нуршихыг больё оо 

	Хоолой зовохдоо сулран эцлээ. 

	Хонгорхон Ратмирыг тэнд нь орхиё оо 

	Хосгүй зоригт Руслан баатраа 

	Холбох найргийн шидээр дуулъя аа 

	Ариун дурлалт, ёстой баатар 

	Аварга толгойтой айхтар үзэлцэж 

	Аяа ядрахын туйлыг үзжээ.

	Амттай нь аргагүй нойрсон унтжээ. 

	Өнгөт тэнгэр цавцайн гэрэлтэж 

	Өглөөний улаан туяа гийлээ.

	Өглөөний туяанд өнөөх толгойн 

	Өргөн дух шарлан байлаа. 

	Хархүү бослоо, омголон хүлэг нь 

	Харвасан сум шиг чавхдан одлоо.

	 

	Хоног өнгөрөх хөндий харлан 

	Хорчгор навчис модноос сална 

	Хоосон ойд исгэрэх салхин 

	Холын шувуудын дууныг дарна 

	Өтгөн нүүглэх манан босож 

	Өмнөх толгодыг нэвсийн нөмөрнө 

	Өвөл ойртжээ Руслан харин 

	Өөрийн шийдсэн умрыг зорино. 

	Залуу баатар өдөр болгон 

	Замгүй бэрхийг туулж явлаа. 

	Заримдаа өштөнтэй тулан дийлж 

	Заримдаа шуламсыг дайлж явлаа. 

	Сартай шөнөөр харлаг хөндийд 

	Саарал мананд умбан дэргэхэд нь 

	Сайхан мөчирт найган найгасан 

	Савдаг дагинас угтдаг байлаа. 

	Ая зассан зальтай инээмсэглэл 

	Алаг нүдний аядуун ирмэлт 

	Ариун сормуусны адтай шидэлтээр 

	Асралт баатрыг шагнадаг байлаа. 

	Үг хэлэхгүй гараар даллан 

	Үлдэн саатахыг гуйдаг байлаа.

	Үнэн баатар гэвч тоохгүй. 

	Үүний зүрх нь хавьд байхгүй. 

	Далд итгэлээ ариглан сахиж 

	Давагдашгүй баатар авталгүй явсаар. 

	Давамгай сэтгэл голт зүрхэнд нь 

	Дассан Людмила салалгүй дагасаар.

	 

	Үлгэрийн шидэт малгайн хүчээр 

	Үжир шулмаас биеийг авраад 

	Үйлийн үртэй хонгор бүсгүй 

	Үзэсгэлэнт Людмила хаана явна вэ?

	Амраг нөхрөө дурсан санаж

	Алив хүслэнд дураар эзлүүлж 

	Аялгуу дуугаа хураан гиюүрч 

	Амгалан ойгоор хөлхөн тэнэнэ үү?

	Идэр сэтгэлээр үгүй болбоос 

	Их Киевийн талдаа аялж 

	Ижил нөхөдтэй уулзан золгож 

	Ижий ааваа тэврэн үнсэж 

	Олзлуулж баригдсанаа огт мартан 

	Олон хөгшдийн дунд сууна уу? 

	Ялдам хонгор азгүй гүнж минь 

	Яадгаа эсвэл хэдийн алдаж 

	Яруу мөрөөдлөө орхин гутарч 

	Яахын аргагүй гуниглан байна уу?

	 

	Хүүхэнд санаархагч адтаны боолууд 

	Хүрлэгэр шөнөөр ч гэгээн өдрөөр ч 

	Хүлцэн амрахыг эцэс болгон 

	Хүслэнт Людмилийг эрдэг болжээ.

	Хотон төгөлд манай бүсгүй 

	Хоногийн босгонд малгай үгүйгээр 

	«Хонгорууд минь би энд байна» гэж 

	Хордуулж тэднийг дууддаг байжээ. 

	Харуулын боолууд хууртахаас айлгүй 

	Харайлган харайлган ухаангүй гүйхэд 

	Хайрлалт Людмила малгайгаа өмсөж 

	Хар савраас нь зулбадаг байжээ.

	Албин шулмын харуул манаа 

	Атигар биет эрэлчин боолууд

	Агшин хурмыг өнгөрөөн одсон

	Аглагхан мөрий нь л үздэг байжээ. 

	Жигдрэх мөчир дээр алтлан шарлах 

	Жимсхэн үгүй болчихыг ажаад 

	Жүрэлзэх булгийн ус эрэгтээ

	Жигтэй үсчин наадахыг хараад 

	Цайлж хооллож байна аа гэдгийг нь 

	Цайзнаа хүмүүс мэддэг боллоо.

	Цаг хоног одсоор боловч 

	Царайлаг түүнийг барихгүй явлаа. 

	Хугасхан шөнийн нойрыг авахаар 

	Хусны цагаан мөчир дээр гарч 

	Хучлагагүй хажуулдавч хөөрхий Людмила 

	Гутрах уйлахыг л хийдэг байлаа.

	Эрх чөлөөг эрэн дуудаж 

	Эрдэнэт нөхрөө эвийлэн дуудаж

	Энэлэн тарчилсаар үүрийн өмнөхөн 

	Эрхбиш жаахан унтдаг байлаа. 

	Онгон манан шингэрэн гэрэлтэхэд 

	Од шиг Людмила модноос бууж 

	Ойлох усаар нүүрээ угаахаар 

	Оргилуур тийш очдог байлаа. 

	Гайт атигар өөрөө хүртэл 

	Гадаа тагт дээр өндөрлөж ирээд 

	Галын дөл шиг бадрах усны 

	Гадагш өөрөө цацрахыг ажжээ . 

	Сайхан тэр минь шөнө золготол 

	Саруул цэцэрлэгт гунигаа эдлэн 

	Саран доор сар шиг хөвөн 

	Сажлан сажлан тэнэдэг байлаа. 

	Санааг эзлэм аялаг хоолой нь 

	Санаандгүй гэнэт хатдаг байлаа. 

	Зах ороолтын урагдсан тасархай 

	Залгаж сүлжсэн цэцгэн баглаа. 

	Замгүй нулимсанд норсон алчуур 

	Замаар дайралдах нь ч бишгүй л байлаа.

	 

	Дарханы тэнгэр хазганасаар очиж 

	Даруу үзэмжит Цитерийн15 гараас 

	Дахихгүй гэрлэлтийн тийтийг соёрхон 

	Давташгүй сайхан тэр бурхныг 

	Давшгүй торноо торлосны адил 

	Заргүй шуналд биеэ алдаж 

	Заяа тавиланг сэтгэлээс харааж 

	Загатнаж хорссон адат Черномор 

	Заавал гүнжийг богтлохоор шийджээ.

	 

	Ганьхарч шаналсан хөөрхий бүсгүй 

	Гантиг чулуун бүхээгт суунам, 

	Галын дөл шиг нүд нь цоргиж 

	Гаднах нугыг ширтэн байнам. 

	«Сайхан чи минь» гэх дууныг 

	Салхин исгэрч, салхин авчрав. 

	Санаандгүй учрал үнэхээр болж 

	Сар шиг Руслан өмнө нь хүрч ирэв.

	Алхаа гишгээ тэнүүн магнай нь 

	Алаг зүрхний нь нөхөр мөн байв. 

	Амраг хүүгийн нь сүвээ дээр харин 

	Аюулт шарх харлан тод байв. 

	«Аяа чи минь, Руслан минь» хэмээн 

	Айсаар баярласаар яаран бослоо. 

	Амьсгаа нь давчдан нулимс асгаруулж 

	Аялаг Людмила сунан гүйлээ. 

	Очоод тэвэртэл сайхан Руслан нь 

	Ор сураггүй алга болчихлоо. 

	Өршөөлгүй шулам гүнж рүү дайртал 

	Өдтэй малгай нь газарт унажээ. 

	Өрөвдөм бүсгүй гиншин ёолж 

	Өөрийн ухааныг алдан унажээ. 

	 

	Өөдгүй Черномор уран биеийг нь 

	Өхөөрдөн илбэж таалан байлаа.

	Өнгөт хонгор гүнжийн тавилан 

	Өөдөө ер яадаг болдоо!

	Дээрэнгүй адтанд хонгор гүнжтэй 

	Дэр холбохын заяа байж уу?..

	 

	Гэв гэнэтхэн бүрээ хангинаж 

	Гэмтнийг нэрээр нь дуудсанд тэр бээр 

	Гэлбэлзэж айснаа малгайг гүнж дээр 

	Гэмгүй хаячхаад босов гэнэ ээ. 

	Уриа хадааж бүрээ жингэнэж 

	Улам улам дуудаж байна аа. 

	Урт сахлаа мөрөөр давуулчхаад 

	Уурт Черномор харанхуй учралыг 

	Угтан ноцохоор нисэж байна аа.


ТАВДУГААР БҮЛЭГ

	Эвий сайхан Людмила минь

	Эр нөхөртөө үнэнч сэтгэлийг чинь 

	Эелэг тогтуун зан төлөвийг чинь 

	Эрээд олдошгүй ховор чанарыг чинь 

	Эрхмийн дээдээр би хүндэлнэм!

	Чи минь хөнгөмсөг, гэхдээ энэ чинь

	Чимэглэж чамайг минь улам гоёном.

	Чиний уран, туйлгүй үзэсгэлэн 

	Чингэхэд бүгдийг бишрээж заяанам. 

	Хутагт Дельфирийг16 түүнтэй жишихийг 

	Хувьдаа хэн чиг зүрхлэхгүй билээ. 

	Хурьцах сэтгэлийг шагнаж байхаар 

	Хувь нь Дельфирийг төрүүлсэн билээ. 

	Халуун инээмсэглэл, яриа хөөрөө нь 

	Хайрын галыг зүрхэнд түлнэм 

	Харин тэр бээр цэргийн даргын 

	Харжигнах шопоорт автан даганам. 

	Үдшийн цагаар Людмила минь 

	Үйлээр буланд хэнийг хүлээн вэ 

	Үнэнч зүрх нь хэнийг чухам 

	Үгүйлж, ирэхийг мөрөөдөн хүснэ вэ. 

	Тэр хун үнэхээр азтай 

	Тэр хүн үнэн жаргалтай. 

	Дельфир хүүхнээс хэн чухам 

	Дэмий ч үгүй хол явна вэ.

	Дэндүү ширүүн тэр хайрхантай 

	Дэгс болзоо тавиагүй байна вэ 

	Тэр хүн бас хүү азтай 

	Тэр хүн бас жаргалтай

	 

	Адал явдал түүнд үгүй билээ 

	Аавын ямар хүү догшин тулаанд 

	Аюулт шуламсыг уриалан дуудав. 

	Айлгаж түүнийг гэнэтэд цочоов. 

	Руслан. Тэр л галзуу өшөөгөөр 

	Үнэнч зүрхээ догдлоон булгилуулж 

	Уулын хормойд хуй шиг тулжээ. 

	Урт бүрээгээ өргөн татжээ.

	Аясын салхийг бүрээ нь догшитгож 

	Аянгын дуу мэт хадааж байлаа. 

	Аргамаг хүлэг нь цойлон цовхчиж 

	Ариун цасыг онгичилж байлаа. 

	Эзэн шуламсыг баатар хүлээтэл 

	Эцэсгүй хүнд өргөст мунаар 

	Эс үзэгдэх гар түүнийг 

	Эгц дээрээс нь буулгаад авчээ. 

	Гайхсан харцаа баатар өргөж 

	Гайхалтай сониныг нүдээр үзжээ. 

	Гартаа мунаа атгаж барьсан 

	Гайхал Черномор дээр нь явжээ. 

	Бамбайн дороо нуугдан тонгойж 

	Бариулт сэлмээ баатар сугалав. 

	Баргар Черномор гэвч зугтан 

	Бараан үүлсийн чанад хөөрөв.

	Эгшин зуур тэр бээр дорхноо 

	Энгүй огторгуйд алга болсноо 

	Элээн өндрөөс дахин доошоо 

	Эрчит бүргэд шиг шумбан иржээ. 

	Авхаалж гарган Руслан бултсанд 

	Адад хортон биеэ даалгүй 

	Адасга хөм шиг хажууд нь унаснаа 

	Агшин хурамнаа босоод суучхав. 

	Баргар царайд хилэнг илтгэн 

	Баатар яаран түүн рүү очлоо.

	Баагих утаа шиг мушгирах сахлаас нь 

	Барин авч ороон зуурлаа.

	Уурласан хортон уухилан өндийж 

	Русланыг аваад гэнэт нисчхэв 

	Улам холдон хөөрөх тэднийг 

	Үүрсэх хүлэг нь харсаар хоцров. 

	Хөвчийн бараалах ойн дээгүүр 

	Хөхрөн барсайх уулсын дээгүүр 

	Хөлгүй гүн далайн дээгүүр 

	Хөглөрөн тэд удаан нислээ. 

	Эрэлхэг гараар зоригт Руслан 

	Эрээн сахлаас нь бат зуурчээ. 

	Эцэж ядартлаа ниссэн шуламс 

	Эрхэм баатрын омогт зовжээ. 

	Тэгээд Русланд доорх үгийг 

	Тэрээр хэлэхээр шийдэж байна аа: 

	«За баатар сонсож болгоо 

	Залилж чамайг хорлохыг больё 

	Залуу хүний зоригийг сайшааж 

	Заяаг чинь ерөөн өршөөж суллая. 

	Гэхдээ хоёул нэгэн зүйл дээр 

	Гэмгүй сайхан тохироод салъя аа!..» 

	Гэтэл ван үгийг нь таслан 

	«Гэмтэн чи дуугаа хураагтун! 

	Үнэнч ханиа зовоон тамлагчтай 

	Үгсэн тохирч Руслан чадахгүй! 

	Гариг сансарт ч нисвэл нис 

	Гайхал сахлаасаа өнчрөн хагацаж 

	Галт сэлэм буурал толгойг чинь 

	Газар дээр хаяхыг чи үзнэ ээ!» 

	Айх сэтгэл Черноморын 

	Аюумхай зүрхийг атган базлаа. 

	Ад нь хүчинд гүйцэгдэв гэдгийг 

	Анхлан тэр огоорч мэдлээ 

	Сульдаж ядарсан одой хүн 

	Сугсарч тэгээд сахлаа ширвэв. 

	Суут баатар ер тоосонгүй 

	Суун тустал нь хариу дугтрав. 

	Хоёр өдөр тийнхүү нислээ. 

	Хоногийн удаанд шуламс эцлээ. 

	«Ай дайчин минь намайг өрөвд 

	Амьсгалж би чадахыг болилоо.

	Амийг минь аварч, сахлыг минь үлдээж 

	Амьдын хар нүглийг минь уучил

	Гадаах морины чинь уяа болъё. 

	Ганган дээлийн чинь гөвүүр болъё 

	Боолын чинь би боол болъё оо 

	Болгох махны чинь шор болъё» 

	«Одоо чи нэг эрхэнд оров уу 

	Орос баатрын омгийг танив уу!

	Оройн гэрэлт Людмилад минь хүргэ!» 

	Од шиг Руслан ингэж тушаав.

	 

	Адат шуламс үгийг нь даган 

	Аваад баатрыг гэрээдээ хөдлөв 

	Агшин хурамнаа хурдлан нисээд 

	Аймшигт уулсынхаа дунд ирэв.

	Өнгөт Руслан сэлмээ сугалан 

	Өрөөсөн гараар сахлыг нь атган 

	Өвсөн толгой, шарилжин навч шиг 

	Өгөр үсийг нь хярган хаялаа. 

	«Амталж байна уу манайхны хүчийг 

	Адат сахал, чиний үзэсгэлэн

	Аль байдаг чинь одоо хаана вэ?» гэж 

	Агсарч Руслан ингэж асуужээ 

	Аюулт сахлыг нь дуулгатаа агсаж 

	Арьсан богцонд адтаныг хийгээд 

	Амьдын төдий тэр үхдэлийг 

	Аргамгийн ганзаганд даруулж хаялаа. 

	Мөчийг ч болов алдахаас эмээж 

	Мөлгөр чулуут уулыг зорилоо. 

	Морины гүйхээр газрыг товчилж 

	Модны цоорхой, ордонд хүрлээ

	Самбайт дуулгатай баатрыг үзэж 

	Сайнгүй ёс мөнийг таньж 

	Сахалт шуламсын аймтгай боолууд 

	Сарнин хоромхноо арилж өгөв. 

	Ихэмсгээр сэргнийх суваргын дунд 

	Ингээд Руслан гагцаар үлджээ.

	Итгэлт хүүгээ хашхиран дуудсанд 

	Идэт цуурай л элэглэн байжээ.

	Онгон дурлалын яаруу мөрөөдөлд 

	Орох үүд хаалга болгоныг

	Онгойлгов нээв, орлоо гарлаа 

	Од шиг тэр нь үгүй байлаа.

	Хачирхсан харцаар тойрон ажвал 

	Хамаг орчин нам жимхэн 

	Харлах шугай бүхээг хоосон 

	Хаагих булгийн хөндий амгалан. 

	Уран Людмила хаана ч алга гэнэ 

	Ул мөр нь хаагуур ч үгүй гэнэ. 

	Уймарч дотор нь баатар давхийв 

	Ухаан нь балартан нүд нь сүүмийв

	«Ээ тэр минь... муу юм» гэсэн 

	Эвгүй бодол зүрхийг нь атгав. 

	Эцэсгүй гунигаар Руслан шаналж 

	Ихэмсэг толгойг унжуулж зогсов. 

	Галзуу дурлалын аюултай хор 

	Галын дөлнөөс хүчтэй дөл 

	Ганьхрах сэтгэлээс үерлэн хальж 

	Гань баатрын цусанд нэвтэрчээ! 

	Сайхан гүнжийн сүүдэр гүүрээр 

	Салганан мөлхөх шиг түүнд санагдлаа.. 

	Сар шиг илдээ баатар сугалан 

	Самбай цэцэрлэгт шуугин орлоо.

	Хайрт Людмила хангинатал дуудаж 

	Хавийн газрыг самнан нэгжиж

	Хатан илд, барсын эрээр 

	Хавьтсан бүхнийг цавчилж эхэллээ 

	Онгон шугуйг онгичин хяргаж 

	Од шиг бүхээг унаган цавчиж 

	Ой мод гүүр тэргүүтнийг 

	Ойн давлах мөрөнд живүүлжээ.

	Урт сэлэм хаан чиг хангинаж 

	Уран байгаль сүйрэн байлаа...

	 

	Аварга илдээ дахин исгэрүүлж 

	Агаарын дунд хоосон цавчлав. 

	Алтанхан гүнж дээр шулмын хаясан 

	Адтай малгайг тэгтэл хяргачхав.

	Ад нь арилж тэрхэн дороо

	Атирч муужирсан Людмила тодров

	Хачин заяандаа согтож Руслан

	Харах нүдэндээ итгэж яднам.

	Хайрт ханийнхаа хөлд сөхөрч 

	Хатан баатар муужран байна вэ.

	Баяр жаргалын нулимс унагалж 

	Баатар, торыг хүүлэн хаялаа

	Балмагдсан сэтгэлд нарыг мандуулж 

	Бахдалт түүнээ тэврэн авлаа. 

	Зөнч зүүдэндээ нэгийг мэдсэн шиг 

	Зөөлөн амьсгалавч Людмила сэрсэнгүй. 

	Зөрүү бодол баатрыг шаналгавч 

	Зол заяандаа тэр хууртсангүй.

	 

	Сануулж тэгтэл гэв гэнэтхэн 

	Сайн үйлст Фин нь дуугарчээ! 

	«Сэтгэлээ чангалж, Руслан чи 

	Сэрээхгүй хэвээр аваад хөдлөө! 

	Сэхээ сүйхээ, зүрхээ чангалж, 

	Сэрүүн хорвоод дурлалаа дархлаа. 

	Тэнгэрийн аянга хортныг ниргэж 

	Тэнүүн нам жим нэгэнт тогтжээ

	Тэргэл Киевт эцгийн нь өвөр дээр 

	Людмилийг сэрээх хувь угтжээ».

	 

	Өвгөний үгэнд зоригжсон баатар 

	Өргөж амрагаа элгэндээ тэвэрч 

	Өнгөт царайг нь ширтэн ширтсээр 

	Өндөр тавцнаас уруудан буулаа

	Шуламс ганзагалсан мориндоо очиж 

	Шуудхан галгиулж замдаа орлоо. 

	Эрдэнийн чулуу мэт нүд нь гэрэлтэж, 

	Эхнэр нь түүний гар дээр хэвтэнэ. 

	Эрхэм дүртэй тунгалаг хацраа 

	Эрдэнэт ханийнхаа мөрөнд тулгана. 

	Алтан хавчаараар хавчсан үсээр нь 

	Аясын зөөлөн салхи наадна 

	Анхилуун сайхан саргай цэцэг шиг 

	Аялаг уруул нь тунаран гэрэлтэнэ

	Русланы дурлал, нууцхан мөрөөдөл 

	Уран Людмилийг улам ч гоёном. 

	Уруулыг нь хөдөлгөх гуниглуун шивнэлт 

	Учирсан түүнийхээ л нэрийг дууднам. 

	Тогтуун амьсгалж оволзох цээж нь 

	Тун чиг баярлан сайхан инээмсэглэл нь 

	Тунарах нулимс нь, уран гиншилт нь 

	Тухгүй цэнгэлд залууг умбуулнам

	Өргөн талаар, өндөр уулаар

	Өдөр өнжилгүй, шөнө амралгүй

	Өнгөт баатар дэргүүлсээр байлаа. 

	Өмнийг зорин ергүүлсээр байлаа. 

	Хайрын галаар зүрхээ төөнүүлж 

	Хайрт хүнээ харуулдан ширтэж 

	Хамаа бусхан хүсэл тачаалыг 

	Хар зүүд шиг үргээн хөөж 

	Сайн үйлсийг мөрөөдөн явахдаа 

	Сайхан жаргалыг эдлэн байлаа.

	 

	Цагийн дулаан хаврын улирлаар 

	Зүлгийн сайхан модны сүүдрээр 

	Малчин бүсгүйн нойрсдог нойрноос 

	Манай Людмилийнх шал өөр шүү 

	Ногоорон зурайх бяцхан нугыг 

	Цагааран жирийх хусхан ойг 

	Гэгээ нь үгүй харанхуй шөнийг 

	Гэрэлт Лидийн гэмтэй нойрыг 

	Анхны дурлал, анхны үнсэлтийг 

	Айн чичирсэн зөөлөн үнсэлтийг 

	Эргэж би дурсан бодном 

	Энх нойрыг нь үргээгээгүйгээ сананам 

	Тэгэвч нөхөд минь орхиё үүнийг 

	Тэрийг дурсахын хэрэггүй билээ

	Тэр бүсгүйн баярласан, зовсныг 

	Тэгээд ч удалгүй мартчихаж билээ.

	 

	Хааяа ганцхан гацуур үзэгдэх 

	Цэлгэр тал өмнө нь хөглөрч 

	Хар довцог тэртээ алсад 

	Цэнхэр тэнгэрийн дор сүүтийнэ. 

	Баатар түүнийг холоос танив 

	Балагт толгой руу ирснээ мэдэв. 

	Бат хөлийг дөрөөнд жийсэнд 

	Бахдалт хүлэг хийсэн хурдлав. 

	Хадтай довцогт өтгөн ургасан 

	Харанхуй ой шиг үс нь сагсайж 

	Хар тугалгаар цардсан юм шиг 

	Хачин омголдсон уруул нь ёрвойж 

	Эрээн нүд нь аягүй гөлөрч 

	Эвгүй шүд нь зуулттайгаар

	Эцэслэн хэвтээ толгойн дээгүүр 

	Эцсийн өдөр униартан байлаа

	Энхрий хайртнаа элгэндээ тэвэрсээр 

	Эрэлхэг Руслан түүн рүү дөхжээ. 

	«Эрхмийн амрыг эрэн соёрхъё 

	Этгээд урвагчийг барьснаа сонсгоё» 

	Зугаархах баатрын өгүүлэхийг чагнаад 

	Зураг шиг гүнжийн нойрсохыг үзээд 

	Зул шиг бөхсөн нүдээ өргөн 

	Зуурхан хугацаанд толгой сэрлээ. 

	Тэгээд эргэж тэднийг харснаа 

	Тэсэж чадалгүй гиншиж ёолов

	Тэрслүүг таньжээ, аюулт хилэнгийн 

	Тэмдгэрэх галыг харцнаа илтгэв

	Эрэг шиг хамар нь салхи татуулан 

	Эрчлэх гал шиг хацар нь улайв. 

	Эцэслэн үхэх түүний нүдэнд 

	Эцсийн хилэнгийн дөл бадрав. 

	Дуугүй галзуурал ,хоосон бухимдлаар 

	Дун шүдээ аймаар хавирна

	Дуулдах нь үгүй ч хараалын үгээр 

	Дүүгээ тэр бээр зүхэн бувтнана.

	Өд шиг үзэгдсэн амьдын тэмцэг  

	Оргүй болж тэгээд замхарлаа. 

	Одоо л хөөрхий амьсгалаа хурааж 

	Онгойлгож зүхсэн нүдээ анилаа.  

	Эрэмгий Руслан Черномор хоёр 

	Эцэслэн таталдахыг нь чингээд харлаа. 

	Мөнхжин унтсан толгойг орхиод 

	Баатар замдаа шуудран оржээ. 

	Мөлчгөр Черномор эмээлийн нь ард 

	Балмагдан сандарч арайхийн явжээ. 

	Хараалын номыг сүржин бувтнаж 

	Хамаг шуламсдаа залбиран суужээ.

	 

	Сүүдэр нөмөрсөн эргийн дагуу 

	Нэргүй горхи шуугин урсана

	Шүүдэр унасан ойн захад 

	Нэгэн эвдэрхий дээвэр харлана. 

	Түмэн мөчирт царсны доор 

	Ногоон хусан хашаа хүглийнэ. 

	Түүний дэргэдүүр намуухан голын 

	Нойрмог долгио шалгин хүрлийнэ.

	Түрлэх салхинаа давхарлах долгио 

	Норсон байшинг цохилон булхана

	Түнэн харанхуй эзгүйдлийн сүнс 

	Нозоорсон тэр л хөндийд хөлхөнө.

	Ялаа ниссэн ч дуулдам хөндийд 

	Яруу Руслан жолоо хумилаа.

	Янаг хүүхнээ зүлгэн дээр хэвтүүлж 

	Ядарсан өөрөө ч амрахаар суналаа

	Тэр бээр гэнэтхэн бяцхан завины 

	Чандган цагаан далбааг харжээ

	Тэнүүн урсгал цочоон цочоож 

	Загасчин эрийн дуулахыг сонсжээ. 

	Сэлүүрт бэхэлсэн тороо дэлгэж 

	Сэрүүхэн уснаа долгио татуулаад 

	Сэлүүхэн мандлаар эргийн дээрх 

	Доройхон пин рүү явахыг нь үзжээ. 

	Аавын хүүгийн зүрхийг хөндөх 

	Аялагхан бүсгүй пингээс гарч 

	Амданхан ирэхийг нь Руслан ажлаа

	Алтан хосыг эрхгүй ширтлээ

	Залуу хүүхний гоолиг цогцос 

	Задарч унжсан өтгөн үс 

	Зааны соёо цагаахан шүд 

	Замлинг уяраам дөлгөөн харц

	Нүүрийг нь чимэх хөгжүүн инээмсгэлэл 

	Нүцгэн цээж, нүцгэн мөр нь

	Нүгэл буяныг мартааж мэдэх 

	Нууц үзэсгэлэнг бүсгүйд заяажээ. 

	Аялагхнаар тэд тэврэлдэн авч 

	Алагхан эргэн дээр суулаа гэнэ 

	Алмайран өнгөрөх агшин хурмыг 

	Амрагийн цэнгэлээр хороох нь гэнэ 

	Азтай тэр загасчин эрийг 

	Ажигч Руслан танилаа гэнэ.

	 

	Дайн тулаанд манай баатрын 

	Даруй нэгэн өрсөлдөгч болдог 

	Дайчин залуу хан Ратмир 

	Далан уулын чанадах газар 

	Ариун Людмила, алдар хоёрыг 

	Аль хэдийн нь ингэж мартаад 

	Амтат дурлалын жаргалыг эдлэн 

	Амрагаа налан суугаа нь энэ ээ

	Баатрыг ойртоход цаадах нь таньж 

	Балмагдаж зовохдоо давхин босжээ. 

	Бас ч үгүй зугтахаар гүйн хөдөлсөнд 

	Бариад Руслан суун татжээ.

	«Аяа юуг өмнөө үзнэ вэ!?

	Анд минь юунд энд байнам бэ?

	Адат тулаан, аймшиг гачлан 

	Алдаршуулсан илдээ мартах нь юу вэ? » 

	«Дайны амьдрал сэтгэл зүрхэнд 

	Далдын шулам шиг яршиг болжээ. 

	Дайчин нөхөр минь, буруугүй цэнгэл 

	Даанч хайр, намуун шугуй 

	Үнэн зүрхэнд юунаас ч чухам 

	Үгүйлэгдэх шидтэй болсон байна аа 

	Баатарлах тулаанд галзуурахаа больж 

	Барих бэлэгт хэнээрхэхээ зогсож 

	Баттай жаргалаар сэтгэлээ цатган 

	Байдаг бүхнийг би мартсаан.

	Хайрлалт Людмила, алдар хоёр ч 

	Халуун сэтгэлд торохыг больсоон!..» 

	Хазар хааны тийн өчсөнд 

	Хариу Руслан ийн өгүүлрүүн: 

	«Эрээгүй нөхөрт би баярлалаа 

	Эрдэнэт хонгор надтай яваа!» 

	«Ээ тийм үү ямар заяа вэ? 

	Эрхэм гүнж чамтай гэнэ үү 

	Орос авхай... тэр хаа вэ?

	Одоохон надад... үгүй ээ больё! 

	Ондоод ойртож урван хувирахгүй 

	Од шиг энэнээсээ би холдохгүй. 

	Тэмцэгч илдээ орхих болсны 

	Тэмдэгт учир энэ минь л билээ.

	Тэр миний цохилох зүрх, 

	Тэнүүн амьдрал баяр минь билээ. 

	Осолдож алдсан бага насыг

	Олж тэр бээр эргүүлсэн юм аа...

	Од шиг гэгээн залуу хүүхнүүд 

	Осолгүй надаар хөөцөлдсөн юм аа. 

	Арван хоёр бүсгүйн зүрх 

	Ариун дурлалаар надад тэмүүлэв. 

	Аялагхан үүнийхээ л төлөө тэднийг 

	Алтан ордыг нь орхин буруулав

	Өших дайсан, алдрыг мартаж 

	Өргөн дуулга, илдээ хураалгав. 

	Алдарт баатар аядуун нөхөр минь 

	Анир чимээгүй алсын шугуйд 

	Аглагч болсон үнэнхүү учраа, 

	Ариун сэтгэлээ чамдаа нээлээ!»

	 

	Илэн далангүй сайхан яриаг 

	Ичингүйрэн бүсгүй чагнанам

	Итгэлийг бадраах тунгалаг царай 

	Илчит нар шиг мишээн байнам.

	 

	Аглагийн загасчин, баатар хоёр 

	Алмайрч эрэгт удаан суулаа 

	Ам халсан сэтгэлийн яриа

	Алхах мөчийг нөхцөөж байлаа. 

	Ой харлан уулс бараантаж 

	Онгон сар тэнгэрт хөөрөв.

	Орчин тойрмоо чимээ тасарч 

	Одоо баатрын явах цаг болов 

	Дэрвэх нөмрөгөөр хүүхнээ хучаад 

	Дээд хөвгүүн аяндаа хөдөллөө 

	Дэндүү бодолд дарагдсан Ратмир 

	Тэрлэх замд нь нөхрөө үдлээ

	Сэтгэл зүрх нь тогтож өгөлгүй 

	Русланы хойноос зүтгэж байлаа л. 

	Сэтгэлийг эзлэх төрөлх нутаг нь 

	Урин түүнийг даллаж байлаа л 

	Азийн хийморь итгэл дурлал 

	Аян замын төвшин гүйдэл 

	Алдар ялалтыг баатарт хүсээд 

	Ард нь тэрээр зогсож үлдлээ л

	 

	Урьдын цагийн хайр нөхөрлөл 

	Урсах явдлыг л дуулаад зогсох

	Учир заяа ойх татрах

	Уран шүлэгт минь яагаад алга вэ? 

	Гунигт үнэний яруу найрагч би 

	Гуйж өргөх энэхүү номдоо 

	Гутам санаа булхай залийг 

	Гутамшигт муухай хорон хэлийг 

	Нууцаар чадах нүнжиггүй сэтгэлийн 

	Нуулгүй бичихэд хүрдэг нь юу вэ?

	Гүнжийг эрэх сэтгэлээ орхиж 

	Гүн алдрыг бодохоо зогсож 

	Гүйдэл чимээгүй төвшин талд 

	Гүрвүүл голион исгэрэх цөлд 

	Аварга биет Фарлаф нуугдана. 

	Адат шулам Найнаг хүлээнэ

	Баярт мэдээ тэгтэл нь залгаж 

	Баярлалт мөчтэй тэр бээр золгов 

	Найна ирж «Таньж байна уу? 

	Нааш ир, морио эмээллээд 

	Намайг дага» гэчхээд муур шиг 

	Намалзан гэтсээр явчхав гэнэ ээ. 

	Эртэй хүлгээ эмээллэн мордож 

	Ээрэм цөл шугуйг гэтлэн 

	Эвгүй зөргөөр шулмыг даган 

	Эрдүү Фарлаф хөдлөв гэнэ ээ.

	 

	Үнсэн саарал мананд хучигдсан 

	Үзүүргүй тал намуухан дунсайна. 

	Үүл, үүлийг өртөөхөн гүйх 

	Үнэгэн саран хааяа бултайна. 

	Тэр сарны бүдэгхэн гэрэлд 

	Тэнгэрийн мандлын оддын доор 

	Тэнэсэн нойрноо унтах гүнжээ 

	Тэвэрсээр Руслан манаж суулаа

	Элдэв тэрхнийг ажиглан байтал 

	Элчилгүй аянд ядарсан бие нь 

	Эцэсгүй айхтар нозооров гэнэ ээ. 

	Анилдах нүдээр хүүхнээ харснаа 

	Алагхан газар дэрлэн хэвтээд 

	Амрагхан хүнийхээ хөлийн дэргэд 

	Алжаасан баатар унтав гэнэ ээ.

	 

	Далдыг мэдэх зөнч зүүд нь 

	Даруй баатрыг эзэлж билээ.

	Далагнасан усан дээр сайхан гүнж нь 

	Дайртай унага шиг зогсож байлаа

	Од шиг гэрэлтэх царай нь зэвхийрч 

	Огт хөдлөлгүй гөлөрч байснаа  

	Охин тэнгэр дорхноо алга болж 

	Руслан ганцаар үлдэж хоцорлоо. 

	Энэлэн хашхирах танилхан дуу нь 

	Эргүүлгийн гүнээс хадах ажээ

	Эрэлхэг хөвгүүн дорхноо шийдэж 

	Эргийн дээрээс үсрэх ажээ 

	Ахиад хурам... өндөр ордон 

	Ах Владимир үзэгдэв гэнээ 

	Арван хоёр хөвгүүдээ тойруулж 

	Анд нөхдөө дэргэдээ суулгаж 

	Буурал сахалт баатруудын дунд 

	Будагт ширээнээ заларна гэнээ 

	Хуримын маргаашийн нүгэлт өглөө шиг 

	Хүрлийн бүгдээр ууртай байцгаана. 

	Хурсан нам жимийг дураар зөрчиж 

	Хуран эвдэх хүнгүй сууцгаана

	Хүчтэй сархад ойн буцлахгүй 

	Хүсүүштэй хундага тойрон буцахгүй 

	Хөгжөөнт зочдын яриа ч үгүй гэнэ. 

	Хөөрөн дайлагчийн шуугиан ч алга гэнэ. 

	Уригдсан зочдын голд нь баатар 

	Усанд живсэн Рогдайг үзжээ. 

	Угсрах хундага хааяа хоосолж 

	Учиргүй тэр л хөгжилтэй суужээ 

	Тоймгүй гасланд тарчлагч өөрийг нь 

	Тоож тэрээр харахгүй байжээ. 

	Эрхэмсэг Ратмир, бас найзууд нь 

	Эрхэмлэж үздэггүй муу хүмүүс нь 

	Эгнэцгээнэ гэнэ... гэв гэнэтхэн 

	Эрхэм өвгөний далдыг мэддэг 

	Утсан хөгжим эгшиглэн дугарч 

	Ундрах хоолой нь залган хүнгэнэв. 

	Удаад нь Фарлаф ороод ирлээ гэнэ. 

	Уран Людмилийг нь хөтөлсөн байв гэнэ. 

	Харин өвгөн суудлаас босолгүй 

	Харц нь бөхөж, дуугүй болов гэнэ. 

	Хан ноёд ч огт чимээгүй 

	Хатан сэтгэлээ барьж суув гэнэ.

	 

	Тэсэшгүй хүйтэн, Русланыг дааруулж 

	Тэмдэгт зүүд нь сарнин оджээ. 

	Тэвдсэн баатар нулимс унаган 

	Тэр мэдэлгүй өндийн суужээ. 

	«Аа зүүдэлж шүү дээ!» гэж бодоод 

	Адат нойрноо ахин автжээ.

	Онгон сар бүдэгхэн сүүмийж

	Ой шугуй харанхуйд хүглийнэ 

	Олойрох жалга шиг чимээгүйн дунд 

	Осолгүй урвагч шогшиж сүүтийнэ.

	 

	Людмилийн хөлд Руслан хэвтэхийг 

	Нүгэлт Фарлаф тонгойж хараад 

	Нүүр нь атирч зүрх нь дэлсэв. 

	Нүүлгэж ирсэн Найна арилав. 

	Суран жолоог гараасаа алдаж 

	Сугалж тэр бээр сэлмээ өргөв.

	Суут эртэй тулахгүйг хичээн 

	Суман илдээр цавчихыг завдав. 

	Уруудаж очтол нь баатрын морь 

	Унаган дэлээ жигүүр шиг өргөж 

	Үүрсэн янцгааж газар цавчлав. 

	Үргэн загнаж, самчин цовхчив.

	 

	Элбэрэлт хүлгийн нь хүссэн санаа 

	Эрхэм сайнаар гэвч бүтсэнгүй 

	Эцэсгүй ачаа шиг дарсан нойрыг 

	Эрдэнэт баатар орхиж чадсангүй

	Найнаар зоригжсон дайсны сэлэм 

	Баатрын цээж рүү гурав бүллээ  

	Наран дагиныг мориндоо дүүрэн 

	Фарлаф замдаа яаран орлоо.

	 

	Уулын хормойн өтгөн мананд 

	Урт шөнийг Руслан баржээ.

	Ухаа шархнаас олгойдох цусан 

	Урсан давлах мөрөн шиг байжээ

	Өглөө тэр бээр нүдээ нээж 

	Өндийж босох гээд ёолон гиншив 

	Өрөөсөн гараа тулан атирснаа 

	Өнгөт нүдээ анин муужрав 

	Алаг зовхи нь хөдлөхгүй болж байна. 

	Амьсгалах чимээ гарахыг больж байна!


ЗУРГААДУГААР БҮЛЭГ

	Үнэлж баршгүй чөлөө цагаа 

	Үнэн билгийн тэнгэрт зориулж 

	Үлгэрээр хөглөсөн намба найргаар 

	Үгүй явдлыг амилуул чи гэж 

	Сайн сэтгэлт миний хонгор минь 

	Саруул үйлст жолоодсон билээ. 

	Үймээн шуугианыг үзэн ядаж 

	Үеийн чинь найз бясалгалд умбаж 

	Үг холбох шүлгийн айзмаас 

	Үйл ажлын сүн далайгаас 

	Холдож нэгэн үе зайлсныг 

	Хонгор чи минь юу андах вэ

	Айзамт хөгжим хөхиүн цэнгэлийг ч 

	Алсхан зайд орхиж билээ л 

	Амраг чамаараа л бүхнийг төлөөлж 

	Алдрын уриаг ч тоохгүй явлаа л 

	Нандин дурлал ханаагүй мөрөөдөл 

	Нас биеийг минь эзлэн захирч 

	Надаас чингээд гүнзгий бодол 

	Найргийн санаа зугтаж байлаа л. 

	Дуулим чи минь гэвч минийхээ 

	Дулимаг шүлгийг өндөрт тоолоо

	Дурлал, алдар хоёрын магтаал 

	Домог үлгэрийг сайнаар үзлээ. 

	Баатар Руслан аялаг Людмила 

	Бачит Найна Наран Владимир 

	Балагт Черномор, өвгөн Фин 

	Бадмаа сайхан чамайг минь татлаа.

	Дурлал үхлийн найргийг сонсоод 

	Дугардаггүй ч чи инээмсэглэдэг болов 

	Дурыг чинь нэгэнтээ татсан найрагч 

	Дуугаа дахин өргөхөөр шийдэв. 

	Хөлд чинь сууж хөгжмөө хөглөе 

	Хөхиүн баатраа хөөрөн дуулъя

	 

	Юу гэж яриад би чинь зогслоо 

	Юунд Русланыг хүргээд орхилоо?

	Амьгүй тэр бээр атарт хэвтэнэ. 

	Асгарах цус нь тогтсон байна аа.

	Алтан цогцсын нь хөрөхийг хүлээнэ үү 

	Агаарт хэрээ эргэлдэж байна аа.

	Уран бүрээ нь уянгалж хадахгүй 

	Урт сэлэм нь гялалзаж чадахгүй.

	Бавгар дуулга нь ч үл хөдөлнөм 

	Бамбай хуяг нь үжирч зэвэрнэм.

	 

	Алагхан нүднийхээ очийг унтуулж 

	Агсрах толгойгоо доошоо унжуулж

	Ачит эзнээ хүлэг нь тойрно 

	Алтан туурайгаа эс цавчилна.

	Үүрсэн харайж, цовхрон цойлохгүй 

	Руслан баатраа хүлэг нь хүлээнэ ээ.

	Урт нойрноос баатар сэрээгүй ч

	Уужим хөлөө сэлгэн хүлээнэ ээ 

	Удган Найнад таг мартагдсан

	Уурт Черномор богцон дотор 

	Уйдаж ядрахдаа манай хоёрын

	Уурлан харааж зүхэн суулаа.

	Ичгүүрт даруулан хэсэг хүлээснээ 

	Идийг олсон шиг өндийн иржээ.

	Илбийн гайхамшгийг үзэх мэт болов 

	Их Руслан алагдсан байжээ.

	Баярлаж бахардсан Черномор салганана 

	Бас чиг гүнжийн үгүйд харамсана.

	Тэрээр «суллагдлаа» гэж хөөрч байв. 

	Тэр нь л эндүүрэл байж мэдэх байв.

	 

	Шуламстай эвсэн Людмилийг аваад 

	Шулуун замаар Киевийг чиглээд 

	Шуугиулавч Фарлаф дотроо эмээнэ. 

	Шударгагүй хэрэгтээ бас горилно.

	Өргөн Днепр өмнө нь цалгижээ. 

	Өлгий нутаг өврөө дэлгэжээ. 

	Өнгөт алтан суварга ярайх 

	Өмнийн алдарт хотдоо иржээ. 

	Шохоорхон хурсан түмэн олон 

	Бахархан араас нь даган хөвөрлөө 

	Хорсолт тэр бээр шатанд тулав

	 

	Вантанд хэлэхээр түмэн түрлэв 

	Сэтгэл зүрхээ зовлонд шимшрүүлж 

	Итгэл горьдлогоо бараглаж алдсан 

	Наран Владимир алтан суваргат 

	Саран гэрэлт ордноо заларна 

	Баруун зүүн гарын түшмэлүүд 

	Баргар царай өвөрлөн сууцгаана.

	 

	Гэв гэнэтхэн үүдний орчим 

	Гэнтэй нүргэлэх чимээ гарчээ. 

	Хаалга дараахан нь удалгүй нээгдэж. 

	Харийн танихгүй баатар оржээ. 

	Өрсөн түргэлж хүмүүс бослоо 

	«Өөе... Людмила, Фарлаф» гэлцлээ. 

	Өгөр царай нь баясан гэрэлтсээр 

	Өвгөн вантан ч яаран алхлаа

	Хатанги цээжээ урагш түрлэн 

	Хазгар хөлөө бушуулан тавьж 

	Хайрт охиндоо өвгөн хүрлээ 

	Халуун хацрыг нь дэрлэн суналаа. 

	Зүрх сэтгэл нь баяраар бялхаж 

	Зүүдэлж байгаа л юм шиг болжээ

	Зүйлээр аргадавч сайхан Людмил нь 

	Зүүдний хорвоог орхихгүй байжээ. 

	Яргачны гар дээр нар шиг амгалан 

	Ямрыг ч мэдэхгүй нойрсон байжээ 

	Өнөр олон эргэлдэн гайхаж 

	Өвгөн ван нь догдолсон харцаар 

	Өмнөө зогсоо баатрыг хүлээнэ

	Бэлзэгтэй гарыг нь зальтайхнаар үнсэж 

	«Би» гээд Фарлаф яриагаа эхлэв 

	«Элчилгүй Мурам ойн бөглүүд 

	Эзэн савдгийн гар дээр дэрлэж 

	Эрхэм гүнжийн нойрсон байхад 

	Эрэлчин Фарлаф дайралдсан билээ.

	Мандал өөдөө саран авхайг

	Магад гурвантаа хөөрөх хугацаанд 

	Дайнч савдагтай би үзэлцлээ 

	Дайлж түүнийг арайхийн дийллээ 

	Хурмастын таалалт шидэт нойрыг 

	Хугалж сэрээх нь хэн гуай болохыг 

	Хувь нь л чухам мэддэг буй заа 

	Хутгаж мэтгэхийн хэрэггүй буй заа. 

	Хуурамгүй үнэн тэвчээрт итгэлээр 

	Худалгүй сууж хүлээх л болж дээ!»

	 

	Муу юм модон улаатай 

	Гүнжийн сураг хотод түгжээ 

	Цуу ихт ордны дэргэд 

	Гүрэн улсын олон хуржээ

	Гудамж талбай хүнээр бялхаж 

	Ордны хаалга бүгдэд нээлттэй 

	Гоолиг авхайн хэвтээ ор руу 

	Олны нүд байнга бэлчээстэй. 

	Язгуурт тайж нар уйтгарлан зогсож 

	Ямаан бүрээ бишгүүр хангинана. 

	Янагхан Людмила тэгэвч сэрсэнгүй. 

	Яршигт нойроо орхиж өгсөнгүй

	Үйлийн үртэй өвгөн вантан 

	Үймрэх сэтгэлдээ гашуудан шаналж 

	Үнэн тунгалаг охиноо манан 

	Үерлэх нулимс урсган байлаа. 

	Түүний дэргэд зэвхий царайлан 

	Түйтгэрийн эзэн Фарлаф гөлөлзөнө 

	Түмэн буруу хийснээ мэдэрч 

	Түргэн зангаа зүхэн хялалзана.

	 

	Учрах шөнө залган ирсэн ч 

	Унтахыг хэн чиг бодсон үгүй ээ. 

	Уруу царайлан биесээ налж 

	Учирсан адыг хэлэлцэх бөлгөө 

	Эвэрт саран шингэхийн хирд 

	Энд тэндгүй үймээн дэгдэв. 

	Эмээлийн хангинах дөрөө цуурайлж 

	Эрсийн хашхирах дуун хадав. 

	Өглөөний цэнхэр мананг нэвтлэн 

	Өнгөт асрууд талд ярайлаа.

	Өлөлзөх жад туяа шиг гэрэлтэж 

	Өөд уруу морьтон сүлжилдлээ. 

	Алсад хар тоос гозойж 

	Аян жингийн тэрэг жирийжээ 

	Ассан гал товцогт улалзаж 

	Аюул удагч печенчүүд ирийжээ.

	 

	Яг энэ үед мэргэн Фин

	Яруу эрдмийн нэвтэрхий толь 

	Заяа хувиар заавал дохих 

	Занал шүглэсэн ёрт өдрийг 

	Замбуу тивийн аниргүй өнцөгт 

	Замагт талдаа хүлээн суужээ.

	 

	Үүл, салхийг эзэгнэн төрсөн

	Үргэлж хэлхээ уулсын чанад

	Үдшийн цагаар шуламс ч хүртэл

	Үүрлэн бүгэхээс эмээдэг газарт

	Асралт шидний бутант хөндий

	Асарлан сунайж байдаг гэнэ ээ.

	Амгай хоршин хатирах хүлэг шиг

	Адилхан горхи урсдаг гэнэ ээ.

	Амьдраах усаар нэг нь долгиолж

	Аялуун намбатай шоржигнох ажээ.

	Аюулт шархыг аниулагч нөгөө нь

	Аядуун хөгжилтэй хоржигнох ажээ.

	Зуны урин эрэгт нь налайхгүй

	Зудын салхи ч эрсэлж шуурахгүй

	Зуун «наст царс хүглийж

	Зулзаган шувууд ч шулганаж жиргэхгүй 

	Тэр ч байтугай ундаассан бодь

	Тэр горхиноос уудаггүй байлаа.

	Тэрний учир нь савдаг сахиус

	Тэндхийн байгалийг манадаг байлаа.

	 

	Хоёр гартаа домбо унжуулж

	Хонгор даяанч Фин өвгөн

	Хослон шуугих горхины дэргэд

	Хоногийн газраас гэнэт иржээ.

	Манаач савдгийг айлган ийлүүлж

	Магад холын газарт одоов

	Манантан толиорох цэнгэг уснаас 

	Мань өвгөн тонгойн хутгав.

	Тансаг горхийг эзгүй орхиод

	Тавьсан сум шиг дээшээ хөөрчээ.

	Тавхан хурамнаа, үерлэсэн цусанд 

	Тагхан хэвээ Русланд иржээ.

	Үнэн баатар руу өвгөн бөхийж

	Үхмэл усаа шүршин цацлаа.

	Үхлийн шарх нь тэгтэл аньж 

	Үгүйрсэн цус нь төлжин ирлээ. 

	Сайн санаат, амьдраах усаараа 

	Сайхан биеийг нь дараа нь шавшсанд 

	Саргай цэцэг л ингэж дэлгэрдэг сэн, 

	Сар шиг мандан баатар бослоо. 

	Өнгөрсөн явдал сэтгэлд нь сүүмийж 

	Өчнөөн удаан унтсан шиг байжээ. 

	Өмнөх хойнохоо сониучлан харж 

	Өөрөө Руслан гайхан байжээ

	Амраг Людмилаа гэнэтэд үгүйлж 

	Аюулхай зүрхээ дарж байна гэнэ 

	Аюулт үхлийг дийлсэн даяанч 

	Ариун Русланд хэлж байна гэнэ. 

	«Заяа хувь чинь сайнаар эргэсэн, 

	Зам чинь урдаас тосож зурайсан

	Заргүй дайлаан чамайг минь дуудаж 

	Замгүй наадам хүлээж байна аа. 

	Тэмдэгт энэхэн бөлзгийг аваачаад 

	Тэнгэрлэг гүнжийн хацарт хүргээ 

	Тэгвээс шидтэний хүч тонилж 

	Тэнэг дайснууд бишрэн сөгдөнө

	Буянт цагийн хаалга нээгдэж 

	Буруу номтон ч тонилох болно оо 

	Буйд баатар минь намайг уучил 

	Буцах болов би явна аа.

	Сайн ерөөлөөр диваажинд хожим 

	Санан саатан учиръя» гэжээ 

	Сайхан өвгөн ингэж хэлчхээд 

	Салхин өд шиг замхран оджээ.

	 

	Тулам дахь Черноморт зав өгөлгүй 

	Туурайг цавчлан үүрсэн янцгааж 

	Туйлан бухаж, шилгээн загнасаар 

	Тураг удамт хүлэг нь айсуй.

	Эмээл дээрээ Руслан мордож

	Эвхрэх тоосыг дэгдээн босгож 

	Эрчит сум шиг талдаа талийлаа 

	Эрээн барс шиг эрчилж жирийлээ

	Өргөн хөндий өндөр байцууд 

	Өтгөн шугуй өртөөлөн хоцорлоо.

	 

	Бүхэл Киевийг аюул нөмөрч 

	Бүслэх дайсан ойртон ирж байна

	Бүгсэн олон хэрмийн дээрээс

	Бүчих цэргийг харуулдан манаж байна. 

	Тэнгэрийн шийтгэл үхлээ хүлээж 

	Тэд ихэд сүрдэцгээж байна

	Өвгөн Владимир залбирал уншиж 

	Өдөржин охиноо харуулдан сууна. 

	Өнгөт баатрууд зөвшин ярилцаж 

	Өштнийг хэрхэх тулаанд бэлтгэнэ.

	 

	Нойрноос босоод үүрийн гэгээгээр 

	Нойтон талд дайсан жагсав 

	Номготгошгүй цэрэг зэвсгээ агсан 

	Ногоон хот руу үерлэн урсав.

	Урт хэрмийг ардаа орхиж 

	Угтах олон бужигнан хөдөллөө

	Уулзамц сумаар амрыг эрэлцэж 

	Улаан цусан дажин эхэллээ

	Хамраа тачигнуулж морьд дүүлнэ. 

	Хатан жад дуулгат хавирна 

	Харвасан сум хөшиглөн нисэж 

	Хатан чулуу цусанд булхана

	Улаан нүүрээр морьтон золгож 

	Унаагүй цэргүүд араас нь залгана

	Уул шиг нягтарсан хороо сумангийн 

	Үүл шиг хөшиглөсөн жад яралзана. 

	Үргэсэн морьд үүрсэн янцгааж 

	Оросууд печенегчүүд үхэж байлаа 

	Үймэх их шуугиан дэгдэж 

	Оргож хэсэг нь зугтаж байлаа. 

	Зарим нь үзүүрт жаданд бүлүүлнэ. 

	Залаат суманд зарим нь сүлбүүлнэ, 

	Зарим нь илдийн ирэнд сөхөрнө 

	Замд унаад зарим нь хөхөрнө 

	Даамай сүүдэр дэлхийг нөмөртөл 

	Дайлаан даргилан үргэлжилж билээ

	Давж хэн нь чүү хэнийгээ ер 

	Дайлаар авч дийлээгүй билээ 

	Хаагих цус хөөсрөх талбарт 

	Харийнх өөрийнх сүйрэн бөлгөө 

	Хааяа заримдаа гинших ёололт 

	Хаа ганц нэг сонсогдох бөлгөө.

	 

	Улаан үүрийн туяа цойлж 

	Усны гадарга шижирлэн байлаа 

	Уйтгарлан хөвсийх манан шингэрч 

	Учрыг ололцох өдөр гийлээ. 

	Ой толгод ногоорон дунсайж 

	Огторгуйн мандал цэмцийн гэрэлтээд 

	Огтхон ч чимээ аниргүйгээр 

	Омголуун дайны талбар бараантана...

	 

	Дайсны талд гэв гэнэтхэн 

	Дажны их шуугиан дэгдлээ 

	Дайлан тулалдах чимээ хадаж 

	Дайчин илд, бамбай харшилдлаа

	Харваас тэнд хөө хуяг нь 

	Халуун гал мэт гэрэлтэх баатар 

	Хатуу илдийн даацыг хаагиулж 

	Хатан зоригийг ёстой л гайхуулж 

	Цавчилж бүлж, бүрээгээ үлээн 

	Цахилан хурдалж явна гэнэ ээ. 

	Алив хараарай... Руслан байна шүү 

	Аянга гялбаа шиг дайсныг ниргэхээр 

	Атигар шуламсыг ганзагалсан хэвээр 

	Алалдах тулаанд тийнхүү орж шүү. 

	Бөгтөр сэлэм нь исгэрэн бууж 

	Бөөрлөн цавчаад өнгөрөх газраар 

	Бөөрөнхий толгойнууд мөрнөөс хальж 

	Бөөн дайснууд хяргагдаж байлаа. 

	Үтэрхэн хугацаанд цуст хүүрийн 

	Үелэн босох товцог толгой.

	Үргэлжлэн сэрийх бамбай дуулгаар 

	Үрхийлэх тулааны талбар дүүрчээ

	Үзэсгэлэнт Киевийн дайчин эрс 

	Үнэн зоригт түмэн хүн

	Руслан баатраа холоос таньж 

	Үерийн ус шигээр түрхрэн хөдөлжээ.

	Аймшигт довтлогчдын ач гуч нар 

	Аюулыг чухам өөрсдөө амсаж 

	Аюумхай зүрхээ гамшгаар дүүргэж 

	Алдсан морьдоо хурайлан дуудна. 

	Тэгээд тоост талын дундуур 

	Тэр мэдгүй алга болон талийлаа 

	Тэрчлэн сөнөхөөс үнэнтэй айж 

	Тэндхийн илдээс зугтан жилийлээ.

	 

	Балт сэлэм нь гарт нь гялалзаж 

	Баярын од шиг жад нь гэрэлтэж 

	Баярлан буцлах хотын дундуур 

	Баатар эр омголуун довтолно

	Халуун цус бамбайнаас урсаж 

	Хадган сахал дуулганаас хийсэж 

	Хачин итгэлээр Руслан далавчилж 

	Хайрт хүнийхээ орд руу хурдална. 

	Олны дундуур тэр бээр дэргэнэ 

	Олон бүгдээр баясан оргино 

	Одонд хөөрөм сэтгэл бялхаж 

	Одоо л чухам сайхан байнам

	Алдрын охийг хэдий нь мартаж 

	Аюулын илдээс буруулан нуугдаж 

	Атаат дайсны сандралыг жигшиж ч 

	Аймхай Фарлаф үүдэнд нь зогсох 

	Галгүй Владимир охиныхоо хөлд 

	Газар хивсэнд сөгдөн тонгойх 

	Гайхалт нойроор Людмилийн унтаа 

	Ганган орд руу Руслан орлоо

	Бүтэлгүй санаат, Русланыг танив. 

	Бүрэлзэн, нүдний нь хараа бөхөж байна. 

	Бүлээн цус нь хүйтрэн хөрөв.

	Бүүр дугаралгүй муужран унаж байна

	Чийрэг баатар, бөгжөө атгасаар 

	Чиг шулуухан явж өнгөрлөө.

	Чимээгүй нойрсох гүнжийнхээ хацарт 

	Чичирсэн гар дахь бөлзгөө хүргэлээ. 

	Гайхамшиг гэдэг л энэ буюу 

	Уртаар амьсгалж Людмила сэрэв 

	Ганган нүдээ алгуур нээж 

	Уран хөмсгөө дээш болгов.

	Цагаар хэмжишгүй урт шөнийг

	Нойрсож барсан шиг түүнд бодогдоно

	Цаанаа л нэг хачин зүүдээр 

	Ноомой биеэ зовоосон санагдана, 

	Өмнөх хүнээ гэнэтхэн танив

	Өргөн цээжийг нь дэрлэн унав. 

	Өнийн баярыг Руслан амсав

	Өгүүлж хэлэх үггүй зогсов. 

	Жаргалыг ёстой эдэлсэн өвгөн 

	Жаргалтай хоёрыг мэгшин тэврэв

	 

	Үлгэрээ миний яаж төгсгөхийг

	Үүрдийн анд минь чи таанам 

	Үнэндээ вангийн эндсэн хилэгнэл 

	Үгүйрч арилсныг ч бас мэднэм

	Нүнжиггүй санаа ичгүүр гэмшлээ 

	Людмила Владимир хоёрын дэргэд 

	Нүсэр Фарлаф Русланд мөргөн 

	Нүглийг наманчлан тайлж билээ.  

	Өтгөн сахал, илбээс хагацсан 

	Өнөөх атигарыг ордонд авчээ. 

	Өргөө гэртээ наран Владимир 

	Өнөр бүлийнхээ найрыг хийжээ.

	 

	Осолт гамшгийн манан замхарч 

	Одот жаргалын наран гийлээ

	Олон зууны тэртээ болсон 

	Өнийн явдал ийм байлаа.


ТӨГСГӨЛ

	Эдүгээ цагийн мөрөөрөө иргэд минь 

	Эрхэм найртай баярлам нам гүмд 

	Эгнэн оргилох дуулгаварт шүлгээр 

	Эртний явдлыг дуулж гүйцлээ.

	Дуулахдаа би өштний хорлолыг 

	Дуулиант тэнэгүүдийн дуусашгүй ховыг 

	Даридын сээхэлзэн урваж шарвахыг 

	Дариу мартчихсан жаргалтай явлаа. 

	Ургуулан бодохын жигүүрээр далавчилж 

	Ухаахан хорвоог хэдэнтээ тойрлоо

	Үүний сацуугаар уулгалах аянгын 

	Үүл бас миний толгой дээр хурлаа!

	Өнө өнгөрсөн дорвилог өдрүүдэд 

	Өгөөмөр дээд сахиус минь явсан 

	Өдрийн өдөрт эмзэгхэн сэтгэлийг 

	Өнгийн аясаар тайтгаруулж байсан 

	Аяа нөхөрлөл минь, андын нөхөрлөл минь 

	Атаатан намайг... хорлох нь биш үү!

	Булгилсан насны гэгээн шүтээн минь 

	Буцааж надад амгаланг авчирсаан. 

	Бурхан эрхийг хэлтрээн хамгаалж 

	Бусад муу сайн чи минь л хөөсөөн. 

	Элдэв шуугиан, ихсийн хүрээлэн 

	Эрчит Нева... эднийг умартан, 

	Энэ өдөр өндөр Кавказын 

	Эрхэм тэргүүнийг би үзнэ ээ.

	Уулын нь сүрлэгийг усны нь дошгиныг 

	Ургамлын нь ганганыг, улсын нь зоримгийг

	Уранхан шүлгээрээ аялан дуулах сан

	Урланхан амьдруулж зураг шиг гаргах сан...

	Ажиллах онгод бодлыг эзэгнэж

	Агшин болгонд дагасаар байна аа.

	Аяа тэгэвч найраг бөхөх нь үү

	Аз минь надаас харьсаар байна аа!

	Хөхиүн баясал, хөгжөөнт зүүд

	Хөөрүү сэтгэл, урлах эрдмийн

	Хөрсөн мөч хөшиглөн замарчээ.

	Хөдөөд тавьсан сум шиг замхарчээ. 

	Аялаг цэнгэлийн богинохон өдөр 

	Алсхан хоцроод ингэж хаагдлаа.

	Аялгуут дууны хайрхан тэнгэр

	Азгүй надаас чингэж нуугдлаа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Баян — «Игорын дайчдын дуулал» хэмээх эртний оросын сурвалж бичигт гардаг домогт хуурчийн нэр. (Редакторын үгийг авч энэ мэт зарим нэрийн тайлбарыг жич үйлдэж шигтгэлээ, орчуулагч)




	[←2]
	 Шехеразда — Арабын гайхамшигт «Мянга нэгэн шөнийн үлгэрийг» өгүүлэгч домогт үлгэрчин эмийн нэр




	[←3]
	 Соломон — эртний еврейн хаан. Энэ хүн хөрөнгө зоорь, мэргэн цэцнээрээ цуунд их гарчээ.




	[←4]
	 Тавридын ван — гэж арван наймдугаар зууны үеийн оросын улс төрийн зүтгэлтэн Потемкин-Таврическийг хэлж байна. Таврический нь онцгой баян хүн байжээ. Вангийн уугуул нутаг нь Таврид бөгөөд Таврид гэж Кримийн хуучин нэр билээ.




	[←5]
	 Армида — Арван долоодугаар зууны үеийн итали яруу найрагч Токвато Тассогийн «Чөлөөлөгдсөн Иерусалим» хэмээх найраглалын баатар шидэт цэцэрлэгийн хатан эзэн.




	[←6]
	 Фидий — Эртний грекийн аугаа их сийлбэрчин, барималчны нэр




	[←7]
	 Феб буюу Аполлон — Эртний грекчүүдийн нарны тэнгэр. Энэ тэнгэрийг бас шинжлэх ухаан, урлагийг ивээн тэтгэгч хэмээмүй




	[←8]
	 Паллада — Эртний грекчүүдийн цэцэн мэргэн ухааны тэнгэр Афины хоч нэр нь Паллада юм




	[←9]
	 Орловский Александр Осипович (1777—1832) Пушкины ахуй цагт амьдарч агсан уран зураачийн нэр. Тэр бээр дайны дүр зураг, дайлааны дүрслэлийг чадмаг гаргадгаараа нэрд гарч байв.




	[←10]
	 Зоил — Манай эриний өмнөх дөрөв, гуравдугаар зуунд Грек орноо Зоил нэрт гүн ухаантан, шүүмжлэгч амьдарч агсан бөгөөд тэр бээр ард түмний өргөн хүндэтгэдэг Гомерын яруу найргийг гүтгэн шүүмжилсний учир муу, нэрийг зүүх болсон билээ. Түүнээс үүдэн хоролхо, өөдгүй шүүмжлэгчийг Зоил хэмээлцдэг болжээ.




	[←11]
	 Амур — Эртний ромчуудийн дурлалын тэнгэр




	[←12]
	 Пушкин энд Жуковскийн «Арван хоёр унтаа бүсгүй» хэмээх найраглалын санааг давтсанаа хэлж байна (Д. М.)




	[←13]
	 Омер (Гомер) — Эртний грекийн нэн суут, домогт яруу найрагч. Алдарт «Илиада», «Одисея» хэмээх туульсын найраглалуудыг Гомер зохиосон хэмээн нийтээр таамаглан үздэг




	[←14]
	 Парни (1753—1814) Дурлалын тухай шүлгээрээ нэлээд алдаршсан франц яруу найрагч




	[←15]
	 Цитерея — Эртний грекийн хайр дурлал, гуа үзэсгэлэнгийн хатан тэнгэр Афродитын хоч нэр




	[←16]
	 Дельфира (Дельфина) — Францын зохиолч эмэгтэй де Сталийн «Дельфира» хэмээх романы гол баатрын нэр

